
Монгол Улсын Их Хурлын 2010 оны хаврын ээлжит чуулганы 4 дүгээр сарын 16-ны өдөр /Баасан гариг/-ийн нэгдсэн хуралдаан 10 цаг 20 минутад Төрийн ордны УИХ-ын чуулганы нэгдсэн хуралдааны танхимд эхлэв.


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.  


Өглөөний нэгдсэн хуралдаанд ирвэл зохих 76 гишүүнээс 55 гишүүн ирж, 72.3 хувийн ирцтэй байв. Үүнд:


Чөлөөтэй:
Сү.Батболд, Л.Гүндалай, М.Энхболд, Ө.Энхтүвшин, Н.Энхболд


Өвчтэй: Н.Алтанхуяг, Ж.Батсуурь, С.Баяр, Ц.Дашдорж, Ц.Шинэбаяр


Тасалсан: Д.Арвин, Х.Баттулга, Л.Гансүх, Р.Раш, Ж.Сүхбаатар, Д.Тэрбишдагва, Ч.Хүрэлбаатар, Ц.Цэнгэл, Д.Энхбат, Ж.Энхбаяр, С.Эрдэнэ


Хоцорсон: Н.Батбаяр-0.50, С.Баярцогт-0.50, Л.Гантөмөр-0.40, Ц.Мөнх-Оргил-0.50


Нэг.Төсвийн зарлагын хяналтын дэд хорооны бүрэлдэхүүнд өөрчлөлт оруулах тухай УИХ-ын тогтоолын төсөл


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх А.Туул нар байлцав.

Тогтоолын төслийн талаархи Төрийн байгуулалтын байнгын хорооны санал, дүгнэлтийг УИХ-ын гишүүн Ц.Сэдванчиг танилцуулав.


Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.


Д.Дэмбэрэл:-Төсвийн зарлагын хяналтын дэд хорооны бүрэлдэхүүнд өөрчлөлт оруулах тухай УИХ-ын тогтоолын төслийг баталъя.


Зөвшөөрсөн

34


Татгалзсан

16


Бүгд


50


68.0 хувийн саналаар тогтоол батлагдлаа.

УИХ-ын гишүүд дээрх тогтоолын төслийн эцсийн найруулгыг сонсов. 


Уг асуудлыг 10 цаг 27 минутад хэлэлцэж дуусав.

Хоёр.Эм, эмнэлгийн хэрэгслийн тухай хуулийн шинэчилсэн найруулгын төсөл болон Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Эрүүл мэндийн сайд С.Ламбаа, тус яамны Эм, эмнэлгийн хэрэгслийн хэлтсийн дарга Ч.Мөнхдэлгэр, Эрүүл мэндийн газрын эмийн бүртгэлийн хэлтсийн дарга Д.Уранчимэг, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Лхагвасүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Б.Баярмаа, референт П.Тогоо нар байлцав


Хуулийн төслийн талаархи төсөл санаачлагчийн илтгэлийг Эрүүл мэндийн сайд С.Ламбаа танилцуулав.

Төсөл санаачлагчийн илтгэлтэй холбогдуулан УИХ-ын гишүүн Ц.Сэдванчиг, Р.Гончигдорж, Х.Баделхан нарын асуусан асуултад Эрүүл мэндийн сайд С.Ламбаа, ажлын хэсгээс Ч.Мөнхдэлгэр нар хариулж, тайлбар хийв.

11.05-12.25 цагийн хооронд техникийн саатал гарсны улмаас завсарлав.

Асуулт хариулт үргэлжилж УИХ-ын гишүүн Х.Бадамсүрэн, Д.Очирбат, Н.Ганбямба, Д.Балдан-Очир, Г.Баярсайхан, Х.Жекей, Р.Буд, Д.Батбаяр нарын асуусан асуултад Эрүүл мэндийн сайд С.Ламбаа, ажлын хэсгээс Ч.Мөнхдэлгэр нар хариулж, тайлбар хийв.

Өглөөний нэгдсэн хуралдаан 13 цаг 15 минутад завсарлав.

Үдээс хойшхи хуралдаан 15 цаг 15 минутад эхэлж, ирвэл зохих 76 гишүүнээс 54 гишүүн ирж, 71.5 хувийн ирцтэй байв. Үүнд:

Чөлөөтэй:
Сү.Батболд, Л.Гүндалай, М.Энхболд, Н.Энхболд


Өвчтэй: Н.Алтанхуяг, Ж.Батсуурь, С.Баяр, Ц.Дашдорж, Ц.Шинэбаяр


Тасалсан: З.Алтай, Х.Баттулга, Д.Батбаяр, Л.Гансүх, Ц.Мөнх-Оргил, Э.Мөнх-Очир, Х.Наранхүү, Ч.Сайханбилэг, Ч.Улаан, Ж.Сүхбаатар, Д.Тэрбишдагва,  Ц.Цэнгэл, Ж.Энхбаяр

Хуулийн төслийн хэлэлцэх эсэх асуудлаар гаргасан Нийгмийн бодлого, боловсрол, соёл шинжлэх ухааны байнгын хорооны санал, дүгнэлтийг УИХ-ын гишүүн Д.Очирбат танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.


Д.Дэмбэрэл:-Эм, эмнэлгийн хэрэгслийн тухай хуулийн шинэчилсэн найруулгын төсөл болон Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төслийг хэлэлцье гэсэн саналыг дэмжье.


Зөвшөөрсөн

28


Татгалзсан

17


Бүгд


45


62.2 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.

Уг асуудлыг 15 цаг 20 минутад хэлэлцэж дуусав.

Гурав.Хөдөлмөрийн хөлсний доод хэмжээг тогтоох тухай хуулийн шинэчилсэн найруулгын болон Статистикийн тухай хуульд нэмэлт оруулах тухай, Хөдөлмөрийн хөлсний доод хэмжээний тухай хуулийг хүчингүй болсонд тооцох тухай хуулийн төслүүд /анхны хэлэлцүүлэг/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, тус яамны Стратеги төлөвлөлтийн газрын дарга Н.Аюуш, Монголын ажил олгогч эздийн холбооны хөдөлмөрийн харилцааны газрын дэд дарга Б.Эрдэнэбаатар, МҮЭ-ийн холбооны бодлого зохицуулалтын газрын дарга Ц.Отгонтунгалаг,  УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Л.Лхагвасүрэн, Нийгмийн бодлого, боловсрол, соёл, шинжлэх ухааны байнгын хорооны зөвлөх Б.Баярмаа нарын бүрэлдэхүүнтэй ажлын хэсэг байлцав


Хуулийн төслийг анхны хэлэлцүүлэгт бэлтгэсэн талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Д.Оюунхорол танилцуулав.

Байнгын хорооны санал, дүгнэлттэй холбогдуулан УИХ-ын гишүүн Ц.Сэдванчиг, Р.Буд, Ц.Баярсайхан, Х.Баделхан, Н.Ганбямба, Д.Оюунхорол нарын асуусан асуултад Байнгын хорооны дарга Д.Арвин, Нийгмийн хамгаалал, хөдөлмөрийн сайд Т.Ганди нар хариулж, тайлбар хийв.

Байнгын хорооноос гаргасан дараахь зарчмын зөрүүтэй саналын томъёоллоор санал хураалт явуулав.

Байнгын хороогоор дэмжигдсэн саналын томъёолол
Г.Батхүү:-1.УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нарын гаргасан Төслийн 1.1 дэх хэсгийн “боловсрол, ур чадвар багатай ажиллагчийн эрх ашгийг хамгаалах, тэдний” гэснийг хасах саналыг дэмжье.

Зөвшөөрсөн

25

Татгалзсан

17

Бүгд


42

59.5 хувиар санал дэмжигдлээ. 


2.УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нарын гаргасан Төслийн 3.1 дэх хэсгийн “нийтээр дагаж мөрдвөл зохих” гэснийг хасах саналыг дэмжье.

Зөвшөөрсөн

15

Татгалзсан

26

Бүгд


41

63.4 хувиар санал дэмжигдсэнгүй. 


3.УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нарын гаргасан Төслийн 3.3 дахь хэсгийг дор дурдсанаар өөрчлөн найруулах:

3.3.Энэ хуулийн 3.1 дэх хэсгийн заалт нь ажилтан цалин /хөлс/-гаа хөдөлмөрийн хөлсний доод хэмжээнээс өндөр тогтоолгох, ажил олгогч болон ажиллуулагч /цаашид “ажил олгогч” гэх/ хөдөлмөрийн хөлсний доод хэмжээнээс илүү тогтоосон цалин /хөлс/ олгоход саад болохгүй” гэсэн саналыг дэмжье.

Зөвшөөрсөн

28

Татгалзсан

13

Бүгд


41

68.3 хувиар санал дэмжигдлээ. 


4.УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нарын гаргасан Төслийн 5-р зүйлд дор дурдсан агуулгатай заалт нэмэх:

“5.2.1.хөдөлмөрийн хөлсний доод хэмжээг тогтоох, шинэчлэх тухай тогтоол гаргах” гэсэн саналыг дэмжье.

Зөвшөөрсөн

24

Татгалзсан

15

Бүгд


39

61.5 хувиар санал дэмжигдлээ. 


5.УИХ-ын гишүүн Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нарын гаргасан Төслийн 5-р зүйлд дор дурдсан агуулгатай хэсэг нэмэх:

“5.3.Хөдөлмөрийн хөлсний доод хэмжээг ажил олгогчийн болон ажилтны эрх ашгийг төлөөлөн хамгаалах салбарын байгууллагууд харилцан тохиролцож, салбар болон салбар дундын хэлэлцээрээр энэ хуулийн 5.1-д заасан Хөдөлмөр,  нийгмийн зөвшлийн гурван талт Үндэсний хорооноос тогтоосон хэмжээнээс нэмэгдүүлэн тогтоож болно.”  гэсэн саналыг дэмжье.

Зөвшөөрсөн

26

Татгалзсан

15

Бүгд


41

63.4 хувиар санал дэмжигдлээ. 


6.УИХ-ын гишүүн Ц.Баярсайханы гаргасан Төслийн 5.4 дэх хэсгийг дор дурдсанаар өөрчлөн найруулах:

“5.4.Хөдөлмөр, нийгмийн зөвшлийн гурван талт Үндэсний хороо энэ хуулийн 4.2-т заасан хүчин зүйл, мөн  хуулийн 6.1, 6.2-т заасан саналыг харгалзан хөдөлмөрийн хөлсний доод хэмжээг хоёр жилд нэг удаа шинэчлэн тогтооно” гэсэн саналыг дэмжье.


УИХ-ын гишүүн Ц.Баярсайхан, Д.Дондог нар санал хэлж, ажлын хэсгээс Д.Насанжаргал тайлбар хийв.

Г.Батхүү:-УИХ-ын гишүүн Ц.Баярсайханы гаргасан “Энэ хуулийн 4.2-т заасан хүчин зүйлийг харгалзан хөдөлмөрийн хөлсний доод хэмжээг 2 жилд нэг удаа, энэ хуулийн 6.1, 6.2-т заасан санал гаргасан нөхцөлд шинэчлэн тогтооно” гэсэн саналыг дэмжье.

Зөвшөөрсөн

30

Татгалзсан

10

Бүгд


40

75.0 хувиар санал дэмжигдлээ. 


7.УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нарын гаргасан Төслийн 6.1 дэх хэсгийг дор дурдсанаар өөрчлөн найруулах:

“6.1.Хөдөлмөрийн хөлсний доод хэмжээг тогтоох, өөрчлөх саналыг Хөдөлмөр, нийгмийн зөвшлийн гурван талт Үндэсний хороонд төлөөлөл бүхий аль нэг тал, эсхүл талууд хамтран гаргаж болно” гэсэн саналыг дэмжье.

Зөвшөөрсөн

28

Татгалзсан

12

Бүгд


40

70.0 хувиар санал дэмжигдлээ. 


8.УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нарын гаргасан Хөдөлмөрийн хөлсний доод хэмжээний тухай /шинэчилсэн найруулга/ хуулийг 2011 оны 1-р сарын 1-ний өдрөөс эхлэн дагаж мөрдөх гэсэн саналыг дэмжье.

Зөвшөөрсөн

30

Татгалзсан

10

Бүгд


40

75.0 хувиар санал дэмжигдлээ. 


Байнгын хороогоор дэмжигдээгүй саналын томъёолол:

1.УИХ-ын гишүүн Ц.Баярсайханы гаргасан Төслийн 4.2.2 дахь заалтын “улсын хэмжээний цалин хөлсний дундаж түвшин” гэснийг “хөдөлмөрийн бүтээмж, дундаж цалингийн зохистой харьцаа” гэж өөрчлөх Байнгын хорооны дэмжээгүй саналыг дэмжих боломжгүй. 

Зөвшөөрсөн

11

Татгалзсан

30

Бүгд


41

73.2 хувиар УИХ-ын гишүүн Ц.Баярсайханы санал дэмжигдлээ. 


2.УИХ-ын гишүүн Ц.Баярсайханы гаргасан Төслийн 4.2.4 дэх заалтын “эдийн засгийн өсөлт, хөдөлмөр эрхлэлт болон хөдөлмөрийн бүтээмжийн түвшин” гэснийг “эдийн засгийн өсөлт, хөдөлмөр эрхлэлтийн түвшин” гэж өөрчлөх Байнгын хорооны дэмжээгүй саналыг дэмжих боломжгүй. 

Зөвшөөрсөн

12

Татгалзсан

29

Бүгд


41

70.7 хувиар УИХ-ын гишүүн Ц.Баярсайханы санал дэмжигдлээ. 


Статистикийн тухай хуульд нэмэлт оруулах тухай хуулийн төслийн талаархи зарчмын зөрүүтэй санал

1.УИХ-ын гишүүн А.Тлейханы гаргасан Хөдөлмөрийн хөлсний доод хэмжээний тухай хуулийн төсөлтэй хамт өргөн мэдүүлсэн Статистикийн тухай хуульд нэмэлт оруулах тухай хуулийн төслийг хэлэлцэх шаардлагагүй гэж үзэж төсөл санаачлагчид нь буцаах Байнгын хорооноос дэмжигдсэн саналыг дэмжье.

Зөвшөөрсөн
26

Татгалзсан

15

Бүгд


41

63.4 хувиар санал дэмжигдлээ.

Хөдөлмөрийн хөлсний доод хэмжээний тухай хуулийн шинэчилсэн найруулгын төслийг анхны хэлэлцүүлгээр нь батлах Байнгын хорооны горимын саналыг дэмжье.

Зөвшөөрсөн
27

Татгалзсан

14

Бүгд


41

65.9 хувиар горимын санал дэмжигдлээ.

Хөдөлмөрийн хөлсний доод хэмжээний тухай хуулийн шинэчилсэн найруулгын төслийг бүхэлд нь баталъя.

Зөвшөөрсөн
30

Татгалзсан

11

Бүгд


41

73.2 хувиар хууль батлагдлаа.

Хууль хүчингүй болсонд тооцох тухай хуулийн төслийг баталъя.

Зөвшөөрсөн
30

Татгалзсан

11

Бүгд


41

73.2 хувиар хууль батлагдлаа.

Хуулийн төслийг буцаах тухай УИХ-ын тогтоолын төслийг баталъя.

Зөвшөөрсөн
29

Татгалзсан

12

Бүгд


41

70.7 хувиар тогтоол батлагдлаа.

УИХ-ын гишүүд Хуулийн төслийг буцаах тухай УИХ-ын тогтоолын төслийн эцсийн найруулгыг сонсов. 

Уг асуудлыг 16 цаг 15 минутад хэлэлцэж дуусав.

Дөрөв.Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Төрийн албаны зөвлөлийн дарга Д.Зүмбэрэллхам, Төрийн албаны зөвлөлийн гишүүн Б.Өнөбаатар, ажлын албаны дарга Ц.Самбаллхүндэв, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Түвшинжаргал, Төрийн байгуулалтын байнгын хорооны зөвлөх О.Тунгалаг, референт С.Нямцогт нар байлцав


Хуулийн төслийн талаархи Төрийн байгуулалтын байнгын хорооны санал, дүгнэлтийг УИХ-ын гишүүн Д.Дондог танилцуулав.

Байнгын хорооны санал, дүгнэлттэй холбогдуулан УИХ-ын гишүүн Я.Батсуурь, С.Бямбацогт, Н.Ганбямба, П.Алтангэрэл, Ц.Баярсайхан, Д.Очирбат нарын асуусан асуултад УИХ-ын гишүүн Д.Дондог, ажлын хэсгээс Д.Зүмбэрэллхам, Ц.Самбаллхүндэв нар хариулж, тайлбар хийв.

УИХ-ын гишүүн Л.Гантөмөр, Д.Балдан-Очир, Д.Хаянхярваа, Д.Оюунхорол, Д.Очирбат, Д.Одбаяр, Р.Гончигдорж нар санал хэлэв.

Д.Дэмбэрэл:-Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай УИХ-ын тогтоолын төслийг хэлэлцье гэсэн саналыг дэмжье.

Зөвшөөрсөн

16

Татгалзсан

26

Бүгд


42

61.9 хувиар санал дэмжигдсэнгүй.

Уг асуудлыг 17 цаг 30 минутад хэлэлцэж дуусав.

Тав.Төрийн албаны тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Монгол Улсын иргэний цэргийн үүргийн болон цэргийн албан хаагчийн эрх зүйн байдлын тухай хуульд өөрчлөлт оруулах тухай хуулийн төслүүд /хэлэлцэх эсэх/

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Түвшинжаргал, Төрийн байгуулалтын байнгын хорооны зөвлөх О.Тунгалаг, референт С.Нямцогт нар байлцав


Хуулийн төслийн талаархи төсөл санаачлагчийн илтгэлийг УИХ-ын гишүүн С.Бямбацогт танилцуулав.

Төсөл санаачлагчийн илтгэлтэй холбогдуулан УИХ-ын гишүүн Н.Ганбямба, П.Алтангэрэл, З.Энхболд, Д.Очирбат нарын асуусан асуултад УИХ-ын гишүүн С.Бямбацогт, Д.Оюунхорол нар хариулж, тайлбар хийв.

Хуулийн төслийн хэлэлцэх эсэх асуудлаар гаргасан Төрийн байгуулалтын байнгын хорооны санал, дүгнэлтийг УИХ-ын гишүүн Су.Батболд танилцуулав.

УИХ-ын гишүүн Я.Батсуурь, Д.Одхүү, Ц.Баярсайхан, Р.Раш, Г.Батхүү, Р.Гончигдорж, Х.Жекей, Х.Баделхан, Д.Очирбат нар санал хэлэв.

10.30-10.35 цагт Төв аймгийн Баянцогт сумын ИТХ-ын төлөөлөгчид, 12.45-12.50 цагт Хан Хөхий орчуулагчийн дээд сургуулийн багш, оюутнууд, 15.30-15.35 цагт Баянгол дүүргийн Гурвантамир бүрэн дунд сургуулийн 11а ангийн багш, сурагчид, 16.45-16.50 цагт Жэсан-Чингис хаан сургуулийн багш, оюутнууд УИХ-ын чуулганы нэгдсэн хуралдааны үйл ажиллагаатай танилцав.

Хуралдаан 18 цаг 35 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 4 ДҮГЭЭР

САРЫН 16-НЫ ӨДӨР (БААСАН ГАРАГ)-ИЙН НЭГДСЭН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 10  цаг 20 минутад эхлэв.

Д.Дэмбэрэл:-Эрхэм гишүүд ээ, та бүхний энэ өдрийн амар амгаланг айлтгая. Өнөөдрийн УИХ-ын нэгдсэн хуралдааны ирц хангалттай болсон байна. Ийм учраас 4-р сарын 16-ны өдрийн нэгдсэн хуралдааныг нээснийг мэдэгдье.

Хэлэлцэх асуудлыг танилцуулъя. Төсвийн зарлагын хяналтын дэд хорооны бүрэлдэхүүнд өөрчлөлт оруулах тухай,

 
Эм, эмнэлгийн хэрэгслийн тухай хуулийн шинэчилсэн найруулгын төсөл болон Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төсөл /хэлэлцэх эсэх/;
Хөдөлмөрийн хөлсний доод хэмжээг тогтоох тухай хуулийн шинэчилсэн найруулгын болон Статистикийн тухай хуульд нэмэлт оруулах тухай, Хөдөлмөрийн хөлсний доод хэмжээний тухай хуулийг хүчингүй болсонд тооцох тухай хуулийн төслүүд /анхны хэлэлцүүлэг/;
 

Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай Улсын Их Хурлын тогтоолын төсөл /хэлэлцэх эсэх/;
 
Төрийн албаны тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Монгол Улсын иргэний цэргийн үүргийн болон цэргийн албан хаагчийн эрх зүйн байдлын тухай хуульд өөрчлөлт оруулах тухай хуулийн төслүүд  /хэлэлцэх эсэх/; 
  
 
Энхийг дэмжих ажиллагаанд оролцох тухай болон Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай, Зэвсэгт хүчний тухай хуульд өөрчлөлт оруулах тухай, Засгийн газрын тусгай сангийн тухай хуульд өөрчлөлт оруулах тухай, Монгол Улсын иргэний цэргийн үүргийн болон цэргийн албан хаагчийн эрх зүйн байдлын тухай хуульд өөрчлөлт оруулах тухай, Батлан хамгаалах тухай хуульд өөрчлөлт оруулах тухай, Галт зэвсгийн тухай хуульд өөрчлөлт оруулах тухай, Монгол Улсын Засгийн газрын тухай хуульд өөрчлөлт оруулах тухай хуулийн төслүүд /хэлэлцэх эсэх/;
 
Дэлбэрэх бодис, тэсэлгээний хэрэгслийн эргэлтэд хяналт тавих тухай хуулийн шинэчилсэн найруулгын төсөл болон Хууль хүчингүй болсонд тооцох тухай, Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Эрүүгийн хуульд өөрчлөлт оруулах тухай, Захиргааны хариуцлагын тухай хуульд нэмэлт, өөрчлөлт оруулах тухай, Гүйцэтгэх ажлын тухай хуульд нэмэлт оруулах тухай, Дайны байдлын тухай хуульд өөрчлөлт оруулах тухай, Ажиллах хүч гадаадад гаргах, гадаадаас ажиллах хүч, мэргэжилтэн авах тухай хуульд өөрчлөлт оруулах тухай, Ан агнуурын тухай хуульд өөрчлөлт оруулах тухай, Ахуйн болон үйлдвэрлэлийн хог хаягдлын тухай хуульд өөрчлөлт оруулах тухай, Галын аюулгүй байдлын тухай хуульд өөрчлөлт оруулах тухай, Жагсаал цуглаан хийх журмын тухай хуульд өөрчлөлт оруулах тухай, Монгол Улсын Төрийн ордны тухай хуульд өөрчлөлт оруулах тухай, Монгол Улсын цагдаагийн байгууллагын тухай хуульд өөрчлөлт оруулах тухай, Онц байдлын тухай хуульд өөрчлөлт оруулах тухай, Орон сууцны тухай хуульд өөрчлөлт оруулах тухай, Тагнуулын байгууллагын тухай хуульд өөрчлөлт оруулах тухай, Терроризмтай тэмцэх тухай хуульд өөрчлөлт оруулах тухай, Төрийн тусгай хамгаалалтын тухай хуульд өөрчлөлт оруулах тухай, Хөдөлмөрийн аюулгүй байдал, эрүүл ахуйн тухай хуульд өөрчлөлт оруулах тухай, Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай, Шуудангийн тухай хуульд өөрчлөлт оруулах тухай, Шүүхийн шийдвэр гүйцэтгэх тухай хуульд өөрчлөлт оруулах тухай хуулийн төслүүд /хэлэлцэх эсэх/;
 
Монгол Улсын цагдаагийн байгууллагын тухай хуулийн шинэчилсэн найруулгын төсөл болон Монгол Улсын цагдаагийн байгууллагын тухай хуулийг хүчингүй болсонд тооцох тухай, Гэмт хэргээс урьдчилан сэргийлэх тухай хуульд нэмэлт оруулах тухай, Галт зэвсгийн тухай хуульд нэмэлт, өөрчлөлт оруулах тухай, Согтуурах, мансуурах донтой өвчтэй этгээдийг захиргааны журмаар албадан эмчлэх, албадан хөдөлмөр хийлгэх тухай хуульд өөрчлөлт оруулах тухай, Согтууруулах ундаа хэтрүүлэн хэрэглэсэн этгээдийг албадан эрүүлжүүлэх тухай хуульд өөрчлөлт оруулах тухай, Төрийн тусгай хамгаалалтын тухай хуульд өөрчлөлт оруулах тухай хуулийн төслүүд /хэлэлцэх эсэх/;
 
Нягтлан бодох бүртгэлийн тухай хуульд нэмэлт, өөрчлөлт оруулах тухай хуулийн төсөл болон уг хуулийг дагаж өргөн мэдүүлсэн Банкны тухай хуульд өөрчлөлт оруулах тухай, Банк бус санхүүгийн үйл ажиллагааны тухай хуульд өөрчлөлт оруулах тухай хуулийн төслүүд  /хэлэлцэх эсэх/;
Барааны тэмдэг, газар зүйн заалтын тухай хуулийн шинэчилсэн найруулгын төсөл болон Барааны тэмдэг, газар зүйн заалтын тухай хуулийг хүчингүй болсонд тооцох тухай, Аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай, Патентын тухай хуульд өөрчлөлт оруулах тухай хуулийн төслүүд /хэлэлцэх эсэх/;
 
“Ус” үндэсний хөтөлбөр батлах тухай Улсын Их Хурлын тогтоолын төсөл /хэлэлцэх эсэх/;
 
Монгол Улсын Засгийн газар, ХБНГУ-ын Засгийн газар хооронд байгуулсан Монголын ипотекийн зах зээлийг хөхиүлэн дэмжих төслийн зээлийн болон санхүүжилтийн зээлийн хэлэлцээр соёрхон батлах тухай хуулийн төсөл /хэлэлцэх эсэх/;
 
НҮБ-ын Эдийн засаг, нийгэм, соёлын эрхийн тухай олон улсын Пактын нэмэлт протоколыг соёрхон батлах тухай хуулийн төсөл;
             
Олон Улсын Хөдөлмөрийн Байгууллагын дүрэмд оруулсан 1997 оны нэмэлт, өөрчлөлтийг соёрхон батлах тухай хуулийн төсөл;
 


Үдээс хойш Засгийн газрын цагаар Монгол Улсын Их Хурлын гишүүн Батхүүгээс Тогтвортой амьжиргаа төслийн хэрэгжилт, түүний үр дүн, ажлын явц, байдал, цаашид авах арга хэмжээний талаар Монгол Улсын Ерөнхий сайдын тавьсан асуулгын хариуг сонсох. 


Зав гарвал Улсын Их Хурлын гишүүн Ц.Батбаяраас “Хөдөлмөрийн тухай хуулийн хэрэгжилт болон Налайхын уурхайн ажилчдын нөхөн олговрын талаар Монгол Улсын Ерөнхий сайдад тавьсан асуулга”-ын хариуг сонсохоор төлөвлөсөн байна.

Хэлэлцэх асуудалдаа оръё. Төсвийн зарлагын хяналтын дэд хорооны бүрэлдэхүүнд өөрчлөлт оруулах тухай асуудлыг хэлэлцье.

Нэг.Төсвийн зарлагын хяналтын дэд хорооны 

бүрэлдэхүүнд өөрчлөлт оруулах тухай

Төсвийн байнгын хорооны санал, дүгнэлтийг УИХ-ын гишүүн Сэдванчиг гишүүн танилцуулна. Сэдванчиг гишүүнийг индэрт урьж байна.


Ц.Сэдванчиг:-Улсын Их Хурлын дарга, эрхэм гишүүд ээ.


Монгол Улсын Их Хурал дахь Ардчилсан намын бүлгийн 2010 оны 01 дүгээр сарын 27-ны өдөр Улсын Их Хурлын гишүүн Н.Батбаярыг Төсвийн зарлагын хяналтын дэд хорооны гишүүнээр нэр дэвшүүлэхийг хүссэн албан тоот ирүүлсэн билээ. 
 
Төсвийн байнгын хороо Улсын Их Хурлын гишүүн Н.Батбаярыг Төсвийн зарлагын хяналтын дэд хорооны бүрэлдэхүүнд оруулах тухай асуудлыг 2010 оны 4 дүгээр сарын 14-ний өдрийн хуралдаанаар хэлэлцээд дараахь санал, дүгнэлтийг гарган Та бүхэнд танилцуулж байна.  
 
Улсын Их Хурлын гишүүн Н.Батбаярыг Төсвийн зарлагын хяналтын дэд хорооны гишүүнээр томилох тухай Улсын Их Хурлын тогтоолын төслийг Төсвийн байнгын хорооны хуралдаанд оролцсон гишүүд санал нэгтэй дэмжсэн болно. 
 

Улсын Их Хурлын эрхэм гишүүд ээ.
 

Улсын Их Хурлын гишүүн Н.Батбаярыг Төсвийн зарлагын хяналтын дэд хорооны гишүүнээр батлах тухай асуудлыг хэлэлцсэн Байнгын хорооны санал, дүгнэлтийг хэлэлцэн, Улсын Их Хурлын тогтоолын төслийг баталж өгөхийг Та бүхнээс хүсье. Анхаарал тавьсанд  баярлалаа.
 
Д.Дэмбэрэл:-Байнгын хорооны санал, дүгнэлтээс асуух асуулттай гишүүн байна уу? алга байна.

Тогтоолын төсөл уншиж, танилцуулъя. УИХ-ын тогтоол. Төсвийн зарлагын хяналтын дэд хорооны бүрэлдэхүүнд өөрчлөлт оруулах тухай. 

Монгол Улсын Их Хурлын тухай хуулийн 7-р зүйлийн 7.1.7 дахь заалт, Монгол Улсын Их Хурлын чуулганы хуралдааны дэгийн тухай хуулийн 14-р зүйлийн 14-ийн 4 дэх хэсгийг үндэслэн Монгол Улсын Их Хурлаас тогтоох нь:

1.УИХ-ын гишүүн Нямжавын Батбаярыг Төсвийн зарлагын хяналтын дэд хорооны гишүүнээр баталсугай.

2.Энэ тогтоолыг баталсан өдрөөс нь эхлэн дагаж мөрдсүгэй гэсэн тогтоолын төсөл байна. 

Тогтоолын төслөөс асуух асуулттай гишүүн байна уу? алга байна. 

Тогтоолыг баталъя гэсэн санал хураалт явуулъя.

Санал хураалтанд 50 гишүүн оролцож, 34 гишүүн зөвшөөрч, 68.0 хувийн саналаар тогтоол батлагдаж байна. 

Энэ тогтоол өнөөдрөөс эхлээд мөрдөгдөнө гээд би сая уншлаа. Тогтоолын эцсийн найруулгад саналтай гишүүн байна уу? алга байна.

Тогтоолын эцсийн найруулгыг сонслоо.

Хоёр.Эм, эмнэлгийн хэрэгслийн тухай хуулийн шинэчилсэн 

найруулгын төсөл болон Эм, эмнэлгийн хэрэгслийн тухай 

хуулийг хүчингүй болсонд тооцох тухай 

хуулийн төсөл /хэлэлцэх эсэх/;
Дараачийн асуудалд оръё. Эм, эмнэлгийн хэрэгслийн тухай хуулийн шинэчилсэн найруулгын төсөл, Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төслийг хэлэлцэж эхэлье. 

Хууль санаачлагчийн илтгэлийг эхлээд сонсоё.  Эрүүл мэндийн сайд Ламбааг индэрт урьж байна.

С.Ламбаа:-УИХ-ын дарга, эрхэм гишүүд ээ,

Монгол Улс 1990 онд зах зээлийн эдийн засгийн харилцаанд шилжихэд эрүүл мэндийн салбараас хамгийн түрүүнд чөлөөт зах зээлд шилжсэн салбар бол эм хангамжийн байгууллага юм. Үүнтэй холбогдуулан 1990-ээд оноос тухайн үед мөрдөж байсан эрүүл мэндийн тухай болон бусад хуулиар эмийн бүтээгдэхүүний үйлдвэрлэл, импорт,  хангамжийг зохицуулах боломжгүй болсон тул Монгол Улсын Их Хурлаас бие даасан эмийн тухай хуулийг 1998 оны 5-р сарын 7-ны өдөр баталсан. Уг хуулинд 2001, 2002, 2006, 2008 онд нэмэлт, өөрчлөлт оруулсан бөгөөд 2006 оноос Эм, эмнэлгийн хэрэгслийн тухай хууль болон нэрлэгдэж хэрэгжиж ирлээ. 

Эм,эмнэлгийн хэрэгслийн тухай хууль хэрэгжих хугацаанд эмийн хангамж, хүрэлцээ сайжирч байгаа боловч стандарт, чанарын шаардлага хангахгүй эм импортлох, түгээх, зориулалтын бус газар худалдаалах, хууль бус зар сурталчилгаа хийх, эмийг ашиг олгох хэрэгслүүр болгох явдал байсаар байна.

Түүнчлэн шинэ эм, бэлдмэлүүд олноор эмчилгээ, үйлчилгээ нэвтэрч, хувийн эмийн үйлдвэр, эм ханган нийлүүлэх байгууллага, эмийн сан олноор байгуулагдсан зэрэг нь эмийн үйлчилгээний чанарын хяналтыг шинэ түвшинд гаргах, эм, эмнэлгийн хангамжийн байгууллагуудын бүтэц, үйл ажиллагааг стандартчилах шаардлагыг бий болгож байна. 

Аливаа өвчнийг эмчлэхэд оношлогоо чухал үүрэгтэй боловч, сүүлийн жилүүдэд ханган нийлүүлэгчид гаднаас олон улсын чанарын стандарт хангаагүй, дуураймал, хямд оношлуур, урвалж, тоног төхөөрөмжийг ашгийн үүднээс авчирч нийлүүлж байгаа нь онош зүйн лабораториудын шинжилгээний хариу хоорондоо зөрөх, шинжилгээний хариу эргэлзээтэй буруу гарах зэргээр үнэлгээ, тусламж үйлчилгээний чанарт муугаар нөлөөлж байна. Үүнтэй холбоотой оношлуурыг эмтэй нэг адил бүртгэлд хамруулах, үйлдвэрлэх, импортлоход тавих хяналтыг хүчтэй болгох шаардлага гарч байна. Эм бол зөвхөн арилжааны талаас харж ашиг хонжоо олох зорилгоор бизнес хийж болдоггүй бүтээгдэхүүн учраас эмийн аюулгүй байдлыг хангах үүднээс эмийг импортлох, түгээх, худалдах үйл ажиллагаанд тавигдах шаардлага, шалгуурыг нэлээд нарийвчлан тусгах хэрэгтэй болж байна.

Сүүлийн үед эм ханган нийлүүлэх байгууллага эмийн сан олноор байгуулагдаж, шинэ үйлчилгээний хэлбэрүүд бий болж байгаа ч, хангамжийг нэмэгдүүлэх сайн талтай боловч чанаргүй үйлчилгээ үзүүлэх хандлага нэмэгдэж байгаа тул эм хангамжийн байгууллагын ангилал, тавигдах шалгуурыг шинэчлэх шаардлага гарч байна.

Нөгөө талаас эмийн  зохистой хэрэглээ төлөвшөөгүйгээс иргэд өөрдийн хэрэгцээнд тохирсон эмээ сонгож, шаардлагатай эмээ зөв тунгаах, зөв хэрэглэх, хугацаанд нь хэрэглэж чадахгүй өөрийн хүсэлтээр олон эм уухыг шаардах, тарилгын эм хэрэглэхийг урьтал болгох муу зуршил бий боллоо. Энэ байдлаас үүдэн эмэнд хордох явдал сүүлийн үед ихэслээ. Сүүлийн 5 жилийн хугацаанд хийсэн судалгаанаас үзэхэд хордлогын яаралтай тусламжийн үндэсний төвд хийсэн судалгааны дүнгээр авч үзвэл нийт хордлогын 71.8 хувийг эмийн хордлого эзэлж байна.

Өнөөгийн байдлаар эмч нар жор бичдэггүй, эмийн санч нар жоргүй эм олгодог нийтлэг дутагдал байгаагаас эмийн буруу хэрэглээ бий болж, дасал бий болж, өвчин хүндрэх эрсдэлтэйгээс гадна өвчтөнд эдийн засгийн хохирол бий болж байгаа тул эмийн жор бичилтийг сайжруулах шаардлага тулгарч байна. Олон улсын жишгээр эмийн аюулгүй байдлыг хангах, эмийн чанарыг баталгаажуулах гол хэрэгсэл бол тухайн улсад хэрэглээнд гаргах эмийг стандартын шаардлага хангаж байгаа эсэхийг шалгаж, эмийн улсын бүртгэлд бүртгэх явдал юм. Манай улс 1994 оноос эхэлж эмийг бүртгэж эхэлсэн бөгөөд эмийг үйлдвэрлэгчээс нь, эсвэл албан ёсны дистрибьютерээс нь ирүүлсэн өргөдлийг үндэслэн эмийн бүртгэлд үйлдвэрлэгч тус бүрээр нь бүртгэж байна. Үүнийг боловсронгуй болгож хөнгөвчлөх шаардлага гарч байна.

Дотоодын эмийн үйлдвэрлэл өргөжихийн хэрээр эмийн судалгаа, шинжилгээний ажил нэмэгдэж, шинэ эм зохион бүтээх үйлдвэрлэлд нэвтрүүлэх үйл ажиллагаа Монгол Улсад өргөжиж байна. Үүнтэй зэрэгцүүлэн шинэ эмийг эмнэл зүйн болон эмнэл зүйн туршилт судалгаанд хамруулах эрх зүйн орчныг нь бүрдүүлэх шаардлага гарч байна. 1998 онд эмийн тухай хуулийг анх батлах үед батлагдсан хууль тогтоомж зөрчигчдөд хүлээлгэх хариуцлагын хэмжээ өнөөгийн байдалд нийцэхгүй боллоо. Эдгээр нөхцөл байдлыг харгалзан үзэж дараахь өөрчлөлтүүдийг шинэчилсэн найруулгад орууллаа.

1.Оношлуурыг улсын бүртгэлд бүртгэх, үйлдвэрлэх, импортлох, улсын  хилээр нэвтрүүлэх, хангах асуудлыг эм, эмнэлгийн хэрэгслийн тухай хуулиар зохицуулах, уламжлалтай эмтэй холбоотой харилцааг боловсронгуй болгохын тулд хуулийн зорилтыг шинэчлэн томъёоллоо.

2.Эм, эмнэлгийн хэрэгслийн тухай хуулийн зохицуулах харилцаа өргөжиж байгаа болон хуулинд зарим тодорхойлолт байхгүй байгааг харгалзан үзэж зарим тодорхойлолтуудыг шинээр нэмж, заримыг нь шинэчлэн найрууллаа. 

Эмийн зөвлөлийн статусыг шинэчлэн тодорхойлж, зөвлөлийн бүтцийг тухайн асуудал эрхэлсэн Засгийн газрын гишүүн батлахаар зааж, зөвлөлийн үүргийг шинэчлэн найруулж орууллаа.

Мөн эмийн үйлдвэрлэл, импорт, экспорт, түгээлтийн төрийн зохицуулалтыг зохицуулалт гэсэн шинэ зүйлийг нэмлээ. 

Импортын лиценз олгох журмыг эрүүл мэндийн асуудал эрхэлсэн Засгийн газрын гишүүн батлахаар зааж импортын лицензийн бичиж тусгах зүйлүүдийг шинэчлэн найруулж, эмийн бүртгэлд бүртгэгдээгүй эмэнд импортын лиценз олгох зохицуулалтыг нэмж тусгаад байна.

Эмийн хаяглал, тэмдэглэгээнд тавих шаардлагыг шинээр хуульчилсан төдийгүй, мөн эмийн хэрэглэх зааврын агуулга, мэдээлэл болон монгол хэл дээр байна гэдгийг ч тодруулж заалаа.

Эмээр иргэдэд үйлчлэхтэй холбоотой харилцааг боловсронгуй болгох зорилгоор эмийн зохистой хэрэглээ гэсэн шинэ зүйлийг нэмж, эмийн санчийн үүргийг тодорхой болгож өгч байна.

Мөн эмийн эмнэл зүйн өмнөх судалгаа, эмнэл зүйн туршилтын асуудлыг зохицуулсан шинэ эмийг хэрэглээнд гаргах асуудлыг хуульчлан шинээр бүлэг нэмж орууллаа. 

Эмийн улсын бүртгэлд эмийг үйлдвэрлэгч тус бүрээр нь бүртгэх, дэлхийн нэр хүнд бүхий эмийн зохицуулалтын албанаас бүртгэсэн эмийг түргэвчилсэн журмаар бүртгэх, эмийг жороор болон жоргүй олгох эсэхийг эмийн улсын бүртгэлээр шийдвэрлэж байхаар улсын бүртгэлд бүртгэхгүй эмийг ч хүртэл тусгайлан зааж өглөө.

Эмийн чанарыг баталгаажуулах болон фармакофин боловсруулах, батлахтай холбогдсон харилцааг энэ хуульд шинээр зохицуулж өгсөн байна.

Мөн эмийн мэдээлэл, зар сурталчилгааны асуудлыг салгаж, тусад нь зүйл болгон тодорхойлж, эмийн сурталчилгаанд хориглох зүйлүүдийг нарийвчлан зааж өглөө. 

Эм хангамжийн үйл ажиллагаанд төрийн бус байгууллагуудын оролцоо гэсэн шинэ бүлэг нэмлээ.

Мөн эм, эмнэлгийн хэрэгслийн тухай хуулийн хууль тогтоомж зөрчигчдөд хүлээлгэх хариуцлагын хэсэгт мөнгөн торгуулийн хэмжээг нэмж шинэчлэн найрууллаа.

Эрхэм гишүүд ээ,

Хуулийн төслийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл:-Ламбаа сайдад баярлалаа. Сайдын тавьсан илтгэлтэй холбогдуулаад асуух асуулттай гишүүд. Даваасүрэн гишүүнээр тасаллаа.

 
Төв аймгийн Баянцогт сумын иргэдийн төлөөлөгчид УИХ-ын чуулганы ажиллагаатай Су.Батболд гишүүний урилгаар танилцаж байна. Баянцогт сумын иргэдийн төлөөлөгчдөд УИХ-ын гишүүдийнхээ өмнөөс баяр хүргэж, ажлын амжилт хүсье. /УИХ-ын гишүүд алга ташив/

Сэдванчиг гишүүн асуултаа тавья.

Би нэг арга хэмжээнд оролцох ёстой учраас Батхүү дарга хурал удирдана.

Ц.Сэдванчиг:-Хуулийн төсөл шинэчилсэн найруулга хэлбэрээр орж ирж байгаа. Үзэл баримтлалыг нь жаахан тодруулмаар байна. Хуулийн заалтын хэдэн хувьд нь өөрчлөлт ороод байгаа юм бэ, энэ талаар бас жаахан мэдээлэл авмаар байна.

Хуулинд эмийн зөвлөл гэсэн ойлголт орж ирж байгаа юм байна шинээр. Тэгээд эмийн зөвлөлийн хариуцаж шийдэх асуудлын хүрээнд их олон зүйл байна. Энэ дотор мансууруулах болон сэтгэцэд нөлөөлөх жагсаалтыг батална гэсэн заалт байгаа юм. Энэ заалтыг харах юм бол олон улсын гэрээ, хэлэлцээрээр хүлээсэн үүрэг гэж байдаг юм шиг байгаа юм. Дэлхийн эрүүл мэндийн байгууллагатай зөвшилцөж энэ жагсаалтыг баталдаг. Энэ гэрээ хэлцлээсээ давсан ийм заалт оруулчихаж байгаа юм биш үү. Энийг нэг тодруулж өгөөчээ.

Хуулийн төсөлд гадаад нэр томъёо нэлээн их байгаа. Тухайлбал, фармакофейн хороо гээд. Энэ чухам юуг хэлээд байгаа юм, их ойлгомжгүй байдлаар энд оруулсан байгаа юм. Ерөөсөө ойлгоход хэцүү байдлаар энд томъёолсон байсан шүү. Энэ талаар энэ чухам ямар үүрэгтэй ажил хийдэг ийм хороо юм бэ? Энэ эмийн зөвлөлийнхөө үүрэг функцтэй давхардаад байгаа юм биш үү, энийг жаахан тодруулж өгөөч.

Зар сурталчилгааны талаар хуулийн 27-р зүйлд оруулсан байна.Энд оруулснаар өндөр идэвхтэй, бусад эмнээс аюулгүй, гаж нөлөөгүй шинэ эм гэж сурталчлахыг хориглоно гээд заачихсан байгаа юм. Тэгэхээр өнөөг хүртэлх энэ худалдааны сурталчилгааг хараад байхад их л чөлөөтэй хэлбэрээр явагдаад байх шиг байгаа юм. Энэ сонин хэвлэлээр гарч байгаа эмийн сурталчилгааг харахад. Өнөөг хүртэл ямар хэлбэрээр явж ирсэн юм. Хэрвээ энэ хууль батлагдаад явах юм бол энийг хянадаг механизм гэж байх уу? ер нь их чөлөөтэй явж байгаа шүү.

Эцэст нь энэ хуулийн төсөлд эмийн сангуудыг эм ханган нийлүүлэх байгууллага гэж томъёолсон байгаа юм. Энэ эмийн сангууд янз янз байх шиг байгаа юм. Хувийн хэвшлийн, төрийн ч юмуу, хувийн ч юмуу энэ нь мэдэгдэхгүй. Ялангуяа хөдөө орон нутагт. Сумын төвд байгаа эмийн сангууд төрийнх юмуу, улсынх юмуу статус нь мэдэгддэггүй ийм асуудал байгаа юм. Энийгээ дагалдаад энд ажиллаж байгаа хүмүүсийнх нь статус бас тодорхой биш. Хувийн хэвшлийн албан хаагч ч юм шиг, төрийн албан хаагч ч юм шиг. Энийгээ дагалдаад янз янзын асуудлууд яригдаад байдаг. Хөдөө орон нутагт уулзалтан дээр байнга л яригддаг асуудал л даа. Энэ асуудлыг яаж цэгцлэх юм бол? 

Ухаандаа сумын эмнэлгүүд эмийн сангаасаа эмээ хангуулдаггүй юм байна лээ. Ихэнх нь тендерийн эм гэдгээр хямдхан, янз янзын чанар муутай эмийг эмнэлэг рүү шахчихдаг. Ингээд эмийн сангаасаа эм нийлүүлээд байгаа юм байхгүй. Зөвхөн тэр эмийг нь хадгалах үүрэгтэй байдаг ч юмуу, иймэрхүү тодорхойгүй юм байгаад байгаа юм. Энийг энэ хуулиар цэгцлэх үү? Энэ талаар ямар бодол санаатай байна вэ, энэ талаар тодорхой мэдээлэл өгөөчээ гэж хүсч байна.

Г.Батхүү:-Ламбаа сайд

С.Ламбаа:-Ер нь энэ хуулийн шинэчилсэн найруулга. Би түрүүнд хэлсэн. Энэ хууль 1998 онд батлагдсан учраас өнөөдрийг хүртэлх хугацаанд 5 нэмэлт өөрчлөлт орчихсон учраас маш их олон зүйлийн нэмэлтүүдтэй ийм хууль болж хувирсан. Манайх эрхэм гишүүд мэдэж байгаа шүү дээ, тэдэн он, тэдэн сарын тэдэнд нэмэлт өөрчлөлт орсон гээд хаагаад хийчихсэн энэ хуулийг хэрэглэхэд маш их төвөгтэй болчихсон байгаа. Тийм учраас шинэчилсэн найруулгаар оруулж ирж байгаа нь нийт хуулийн 60 хувь орчимд нь шинэчилсэн буюу шинээр нэмсэн зүйл орж байгаа. Тийм учраас шинэчилсэн найруулга гэж ингэж оруулж ирж байгаа.

Хоёрдугаарт, ер нь Эрүүл мэндийн сайдын хувьд бас нэг бодож байгаа юм бол Эрүүл мэндийн хууль, Эм эмнэлгийн хэрэгслийн тухай хууль, Иргэний эрүүл мэндийн даатгалын гурвыг гурвуулангий нь шинэчилсэн найруулгаар оруулж Монгол Улсын Их Хурлын гишүүдийн саналыг нэлээн сайн тусгаж батлуулах нь зүйтэй гэсэн байр суурийг баталж, шинэчилсэн найруулгаар оруулж байгаа. Тэгэхдээ яг шинэчилсэн найруулгаар орох хуулийн төслийн үзэл баримтлал болоод дүрэм, журамдаа нийцэж байгаа гэж ингэж үзэж байгаа.

Хоёрдугаар асуудлын  хувьд Эмийн зөвлөл дээр олон санал гарна, энэ хэлэлцүүлгийн явцад би нэлээн анхны хэлэлцүүлэг, 2-р хэлэлцүүлэг дээр нэлээн сайн ярилцах байх гэж бодож байгаа. Ер нь Эмийн зөвлөл бол Эрүүл мэндийн яаманд байж байдаг. Манай эрүүл мэндийн төрийн захиргааны төв байгууллагаас гадна төрийн захиргааны агентлаг байгуулагдчихсан учраас бүх зүйл энэ дээр бүртгэл, журамнууд нь хийгддэг болчихсон. Зөвхөн Эрүүл мэндийн яаман дээр Эмийн зөвлөлийн хурлаар орж сайдын тушаал гарч батлагддаг ийм тогтолцоотой явж байгаа.

Ер нь цаанаа хэлэлцүүлгийн явцад л ярих байх. Ер нь эм чанарын хяналт, хүнсний бүтээгдэхүүний чанар, аюулгүй байдлын бие даасан байгууллага байгуулах тухай асуудал хөндөгдөж байгаа учраас тэр асуудал шийдэгдэх юм бол эмийн зөвлөлийн асуудал өөр тийшээ явна. Энэ бол өөр байгууллагын чиглэлд орж явах ёстой. Гаднын орнууд ихэвчлэн эмийн болон хүнсний бүтээгдэхүүний чанар аюулгүй байдлыг хариуцсан тусгай бие даасан байгууллагуудтай байгаа учраас энэ эмийн зөвлөл хэрэв тэрнийг манай Их Хурал оруулаад баталчих юм бол энэ чиглэл рүү өөрчлөгдөж явна гэж ингэж ойлгогдож байгаа.

Хариуцах гишүүний асууж байгаа мансууруулах болон сэтгэцийн эм эмнэлгийн жагсаалт батлагдах энэ олон улсын болоод дэлхийн эрүүл мэндийн байгууллагуудын  хууль, мөрдөгдөж байгаа дүрэм, журмаас зөрчигдөж байгаа юм байхгүй. Энэнтэй нийцүүлж хуулиар зохицуулна гэсэн заалтаа хуулиндаа бол оруулах нь зүйтэй гэж үзэж байгаа. Хуучин хуулиндаа ч байсан асуудал.

Гадаад нэр томъёоны хувьд фармакофин гэдгийгээ ерөөсөө орчуулахгүй олон улсын хэллэгт хэрэглээд байгаа юм л даа. Энэ бол манай үндэсний стандарт хэмжил зүйн газартай холбоотой заалт юм. Манай стандартыг бүхэлд нь үнэ стандартын улсын хороо, одоогийн үнэ хэмжил зүйн стандартын байгууллага баталдаг. Цаашдаа хэрвээ эрүүл мэндийн салбар өөрөө фармакофин гэсэн стандарттай болчих юм бол яам эрүүл мэндийн салбар асуудлаа өөрөө хариуцдаг ийм тогтолцоонд шилжих юм. Тэр утгаар л энэ өгүүлбэр явж байгаа. Ер нь хэллэг нь яг энэ. Ерөөсөө орчуулж оруулж болохгүй байгаа. Хэлэлцүүлгийн явцад авч үзэж болох байхаа гэж үзэж байна.

Хамгийн маш чухал асуудал хөндлөө. Энэ зар сурталчилгаа. Би Улсын Их Хурал дээр шинэчилсэн найруулгаар орж байгаа үед зар сурталчилгааны асуудлыг 27-р зүйлийг нэлээн өөрчлөгдөж, еще чангарах болов уу гэж найдаж байгаа. Яагаад вэ гэхээр өнөөдөр энэ зар сурталчилгаа. Бид бол өнөөдөр хүүхдийн эм, эмнэлгийн хэрэгслүүдийг сурталчлахыг хориглож оруулж байгаа. Байнгын хороон дээр ер нь эмийн сурталчилгааг хориглох тухай маш хатуу заалт оруулах ёстой гэсэн хэлэлцүүлгийн явцад яригдсан.  Хэлэлцүүлгийн явцад нэлээн цэгцрэх байхаа гэж ингэж бодож байна. Үнэхээр Монгол Улсад эмийн зар сурталчилгаа дэндүү түгээмэл явагдаж байгаа.  Хамаагүй зарлаж байгаа. Энэ бол бүх төрлийн мэдээллийн хэрэгслээр зарлагдаж явж байгаа. Тэр байтугай өнөөдөр энийг л уучих юм бол үхэхгүй юм л бичиж байгаа шүү дээ.

Тийм учраас энэ зар сурталчилгааны асуудлыг хэлэлцүүлгийн явцад еще манай гишүүд нэлээн хатууруулах байх. Байнгын хороон дээр яг ийм санал гараад байгаа.

Эмийн сангийн тухайд Сэдванчиг гишүүний ярьж байгаа үнэн шүү дээ. Манай сумын эмийн сан дээр л гараад байгаа зөрчил л дөө. Ер нь эм хангамжийн байгууллага төрийн гэсэн статустай нэг ч байгууллага байхгүй. Бүгдийг нь хувьчилсан. Эм, импекс компанийн 49 хувь нь Монгол Улсын төрийн мэдэлд байж байгаад 3 жилийн өмнө хувьчилсан учраас одоо ингээд бүр…/хариултын хугацаа дуусч микрофон хаагдав/

Г.Батхүү:-Ламбаа гишүүн жаахан товчхон хариулна шүү. Олон хүн байгаа учраас. Тодруулъя.

С.Ламбаа:-Сумын эмнэлгүүдийн асуудал бол сум дундын эмнэлэгтэй харъяалагддаггүй, Азийн хөгжлийн банкны байгуулсан эмийн сангийн журмаар өнөөдрийг хүртэл явж байгаа. Эмийн эргэлтийн сан гэдэг юмыг сумдад хэрэглэж байгаа шүү дээ. Хоёрхон аймаг эмийн эргэлтийн сангүй. Бусад бүх аймаг эмийн эргэлтийн сантай. Манай эрүүл мэндийнхний тавьдаг санал бол эмнэлэгт нь энийг нь шилжүүлээд өгөөчээ гэдэг хүсэлт тавьдаг.  Нэгэнт олон улсын хөрөнгөөр хийгдсэн учраас энэ эмнэлэгт нь шилжүүлж болдоггүй бие даасан байдалтай. Тэгэхдээ эмийн санч нар нь эрүүл мэндийн салбарын хөнгөлөлт үйлчилгээнд нэг нь ч хамрагддаггүйгээс болоод зөрчил үүсээд яваад байгаа. Энийг эрүүл мэндийн хуулиар зохицуулна гэж бодож байгаа.

Г.Батхүү:-Сэдванчиг гишүүн

Ц.Сэдванчиг:-Хөдөө орон нутагт, тухайлбал сумын төвд ажиллаж байгаа эмийн сангууд төрийн мэдлийнх болж таарах нь ээ дээ. Тэгвэл тэнд ажиллаж байгаа хүмүүс төрийн албан хаагч болж таарах нь ээ дээ. Тэрэнтэй холбоотой маш их гомдол санал их ирдэг юм. Хөдөө орон нутагт явж байхад. Төрийн албан  хаагчийнхаа хөнгөлөлт, янз янзын боломжуудыг эдэлж чаддаггүй. Зөвхөн сумын Засаг даргаас хамааралтай байдаг. Бие даасан байдлаар ажиллаж чаддаггүй гээд маш их олон гомдол саналууд гараад байдаг юм.

Энэ асуудлыг энэ хуулинд нэгэнт өөрчлөлт орж байгаа учраас нэг мөр цэгцлээд шийдээд өгөөрэй л гэж санал гаргамаар байна даа.

Г.Батхүү:-Гончигдорж гишүүн

Р.Гончигдорж:-Би товчхон асууна. Ерөөсөө энэ эм хангамжийн асуудалтай холбоотойгоор. 9, 10-р зүйл. Эм хангамжийн байгууллага одоогийн эмийн хангалтын байдал, эм хангамжийн байгууллагын тогтолцооны тухай асуудлыг өнөөгийн байдалд ямар байна гэж үзээд энэ хуулиар зохицуулалт хийгдсэнээр байдал яаж сайжрах вэ гэдэг тийм асуудлыг ерөнхийд нь тавья.

Түүнээс гадна энд жишээлбэл, 11.1.3 байгаа юм л даа. Эм, эмнэлгийн хэрэгслийг эм хангамжийн байгууллагаас бусад эх үүсвэрээс авахыг хориглоно гэж байгаа юм. Энэ эм хангамжийн үйл ажиллагаанд хориглох зүйл гээд. Тэгэхээр зэрэг эм хангамжийн байгууллага нь өөрөө нэг эм хангамжийн байгууллагаас, бусад эх үүсвэрээс авч болохгүй юм байна л даа. Тэгэхээр энэ хаанаа хүрээд зогсох юм бэ? эм хангамжийн байгууллага анхдагч эм хангамжийн байгууллага гэхэд хаанаас юугаа авах вэ? эм хангамжийн байгууллагаас л авна гэсэн болохоор зэрэг. Энэ юу үгүйлэгдээд байна вэ гэхээр эм хангамжийн байгууллагын реархийн бүтэц нь ямархуу байдалтай байх юм бэ? эсвэл улсын нэг том эм хангамжийн байгууллага гэсэн ганцхан суваг, тэр ганцхан сувгаас эмнэлгүүд болон орон нутаг салбарласан эм хангамжийн байгууллагуудын тогтолцоо байна гэж ойлгож ингэж хийж байгаа юмуу, үгүй юмуу гэдэг асуудал.

Эм хангамжтай холбоотой асуудал одоо нийтлэг хамгийн хүнд асуудал байгаа шүү дээ. Хоёр шатыг дамжлаа. Нэг нь нэгдмэл эмийн системтэй төрийн монополь үйлчилгээний хэлбэрээс дараачаар нь зах зээлийн харилцаанд шилжих үед бараг ганзагын наймааны хэлбэрээр эм хангамжийн үйлчилгээ явагдсан шүү дээ. Одоо тэрний үр урхаг нь байсаар л байж байгаа. Энэ үр урхагийг бүрэн арилгах эрх зүйн боломж тогтолцоо нь бий болж чадсан уу, үгүй юу?

Дараачаар нь, эм хангамжийн санхүүгийн чадамжтай холбоотойгоор манай яаманд ямар нэг мэдээлэл байна уу, үгүй юу? Түүнтэй холбогдуулаад ерөөсөө эмийн яг стандартыг монголд баталсан стандарт  байна уу, эсвэл гаднын тийм улсын гэдэг юмуу, эсвэл тийм олон улсын байгууллагаас гаргасан стандартыг нэг мөр мөрдөнө гэсэн тийм стандарт байна уу? энэ стандартчилал нь ямар түвшинд байгаа вэ? энэ стандартчилалтай холбогдсон эм хангамжийн тухай асуудлыг яаж хөндөж гаргаж байгаа вэ? Яагаад гэвэл энд зөвхөн хуурамч эм гэдэг л ийм нэр томъёо л байна. Хуурамч гэдгийн дор стандартыг хангаагүй хуурамч гэх үү, үгүй юу гэдэг хэмжээнд стандарт тогтоосон уу гэж асуух гээд байгаа юм шүү дээ.

Өөрөөр хэлбэл, тухайн эмэнд орох ёстой, тухайн өвчнийг эдгээх анагаахтай чиглэсэн тэр бодисын гэдэг юмуу элементийн оролцоо нь тэдэн хувиас доошгүй байна гэсэн тийм чиглэлийн стандарт байна уу, үгүй юу? Энэ стандарт нь бага хэмжээтэйгээр оролцсон эмийг хуурамч эм гэх үү, эсвэл хуурамч эм биш гэх үү? Энэ чиглэлийн асуудал нь энэ хуулин дээр яаж нарийвчлагдаж хийгдэж байгаа вэ гэдэг асуудал.

Хоёрдугаарт, эмээс гадна, хоолны нэмэлтүүд гэж нэрлэгдээд байна л даа, янз янзын витамин, эрдэс тэжээлийн агууламжтай ийм бэлдмэлүүд. Эдгээрийг зохицуулсан харилцаа энд хамрагдах уу, үгүй юу? 

Г.Батхүү:-Ламбаа гишүүн

С.Ламбаа:-Зарим асуудал дээр манай эм хангамжийн асуудал хариуцсан хэлтсийн дарга Мөнхдэлгэр оролцож байгаа, зарим мэргэжлийн юман дээр нь тодорхой нэмэлт тайлбар өгөх хэрэгтэй гэж үзэж байна.

Тогтолцооных нь хувьд аваад үзэх юм бол ерөөсөө эм хангамжийн байгууллага бол төрийн гэсэн нэг ч статустай байгууллага байхгүй. 100 хувь  хувийнх. Тийм учраас энэ бол бүгдийг нь хувьчлаад дуусчихсан учраас Эрүүл мэндийн яаманд маш их хүндрэл учирч байгаа юм бол аймаг орон нутгуудад эм хангамжийн байгууллагыг тогтвортой хянах тийм тогтолцоо үнэхээр байхгүй болчихсон гэдгийг хэлье. Тийм учраас энэ хуулин дээр төрийн мэдлийн ийм агуулга байж болно гэсэн хүртэл заалт орж ирж байгаа. Яагаад вэ гэхээр НҮБ-ын хүн амын сан, аймгуудад бол төрийн… одоо та бүхэн бодоод үз дээ. Өнөөдөр Монгол Улсын нөөцийн эм хувийн хангамжийн байгууллагад хадгалагдаж байгаа. 

Тийм учраас энийг хуулиндаа бид нар ийм байгууллагатай байж болно гэдэг заалт оруулж өгч байгаагийн ач холбогдол нь энэ. НҮБ-ын байгууллага өөрийнхөө хөрөнгөөр жишээлбэл, баруун бүсийн аймгуудын хангамжийн байгууллагын байшин савыг бариад өгчихье гэдэгтэй холбогдуулж хийж байгаа. Энэ бол Монгол Улсын эмийн чадамж.

Хөрөнгө санхүүгийн чадамжийн хувьд тэртээ тэргүй төсвөөр батлагдаад өгчихсөн юмыг тендерийн хуулиар л явчихаж байгаа. Өөр юу ч байхгүй. Манайд зохицуулагдаж байгаа юм гэж байхгүй шүү дээ, ерөөсөө л энэ чинь эм эмнэлгийн хэрэгсэл, бүх юм бараа үйлчилгээний худалдан авах, тэр үйл ажиллагааг зохицуулсан хуулиар л явчихдаг. Төсөв ганцхан юуг хариуцаж байна вэ гэхээр төр хариуцдаг хэдэн эм, эмнэлгийн хэрэгслээ л хариуцаж байгаа. Төр хариуцдаг. Хавдар, сүрьеэ, сэтгэцийн гэх мэтийн. Тэрнийгээ ч гэсэн бас мөн л нөгөө тендерийн хуулиар л авч байгаа. Ямар сайндаа өнөөдөр олон улсын байгууллагаар дамжиж авч болно гэдэг заалтыг оруулаад байгаа нь жишээлбэл, товлолын вакциныг хүүхдийн сангаар дамжуулаад авахд тендерээс 2, 3 дахин хямд орж ирж байгаа шүү дээ, хамгийн баталгаатай хэлбэрээрээ. Хадгалалт, хамгаалалт бүх юм нь олон улсын зарчмаар явдаг учраас. Бүх дэлхийн юмыг нийлүүлж тендер зарлаад авчихдаг учраас 2, 3 дахин хямд орж ирдэг. Тэр утгаар нь олон улсын байгууллагаар дамжуулж авч болно гэдэг эрхийг хүртэл энэ хуулиар авах гэж оруулж байгаа байхгүй юу.

Тэгэхгүй бол заавал тендерээр. Тендерээр болохоор л үнэ нэмэгдээд. Ерөөсөө товлолын вакцинуудыг хүүхдэд хийхэд маш хэцүү болчихож байгаа юм шүү дээ. Заавал хийх ёстой товлолын вакцинуудыг.

Стандартын хувьд манай одоогийн Үнэ стандарт, хэмжил зүйн газраар л оруулж баталж байгаа л даа. Бүх стандартаа. Манай Эрүүл мэндийн яам боловсруулаад тэнд оруулаад баталдаг. Одоо бол манай энэ стандартын байгууллагууд ямар ч мэргэжлийн бус улсууд баталдаг энэ юмнаасаа больё. Эрүүл мэндийн яам мэргэжлийн байгууллагуудаараа энийгээ хийлгэдэг болго гэдэг үүднээс тэр фармакофин гэдэг юм чинь гарч ирээд байгаа юм. Дэлхийн олон улсын байгууллагын мөрдөж байгаа юм нь энэ юм байна лээ. Өөрөөр хэлбэл, фармакофин гэдэг юмаар дамжуулж энэ стандартаа баталж явдаг. Одоо бол монголын стандарт батлагдаагүй эм гэж ерөөсөө байхгүй шүү дээ. Цөмийг нь заавал стандартын байгууллагаар баталсан ийм юмнууд байгаа.

Хуурамч эм гэдэг нь яахав Мэргэжлийн хяналтын ерөнхий газар, манай энэ лабораториуд нөгөө л олон улсын стандартад нийцэж байгаа юмнуудыг нь хянаж үзээд он тоолол тэр юм нь болж байна уу, үгүй юу гэдэг юмнуудыг нь л нарийвчилж үзээд болж байна гээд тэгээд л бүртгэж авдаг тийм тогтолцоотой. Бүх лабораториуд нь Улсын мэргэжлийн хяналтад шилжчихсэн. Тэндээс бүгдийг нь хянаж байгаа гэсэн ийм л юм хэлье.

Хоолны нэмэлт бүтээгдэхүүн гэж юм орж ирээд эм ч юу нь ч мэдэгдэхээ байсан. Бүр зарим нь зарим эм хоол гэдэг юмаараа хүртэл орж ирж байгаа. Тийм учраас энэ хуулийн зохицуулалт шинээр нэмэгдэж хийгдэж байгаа. Бүгдийг нь нэмж энэ хуулинд хийж байгаа. Стандарт бүх юмнуудыг нь хийхээр болгож оруулж ирж байгаа гэж хэлье.

Мөнхдэлгэр дарга энэ дээр тайлбар өгөх юмнуудыг нь хэлж өгөөрэй.

Г.Батхүү:-Өөрийгөө танилцуулаад асуултанд хариул.

Ч.Мөнхдэлгэр:-Стандартын тухайд Сайд ерөнхийд нь танилцуулчихлаа. Эмийн салбарт мөрдөж байгаа стандарт маань хоёр хэлбэртэй байгаа. Нэг нь бүтээгдэхүүний стандарт, нөгөөдөх нь байгууллагуудын үйл ажиллагааны стандарт гээд байгаа. Бүтээгдэхүүний стандартыг сая Сайд хэлчихсэн. Фармакофинтой холбоотой. Үйл ажиллагааны стандартад 4 стандарт мөрдөж байгаа. Энд эмийн үйлдвэрийн, эм ханган нийлүүлэх байгууллагын, эмийн сангийн, эмийн жор, жор бичилтийн гээд ингээд 4 үйл ажиллагааны стандарт мөрдөж байгаа.

Хуурамч эмийн тухайд гэх юм бол хуурамч эм гэдэг маань ерөөсөө 

Р.Гончигдорж:-1 ш эм уух ёстой юмыг манайх 3 ш-ийг ууж байж болдог, энэ чинь хуурамч эм биш үү?

Ч.Мөнхдэлгэр:-Тухайн эмийг хэрвээ эрх бүхий үйлдвэрлэгч нь өөрөө үйлдвэрлэчихээд тийм байгаа бол стандартын бус эмэнд орчихно. 

Хуурамч гэдэг нь тухайн үйлдвэрийн эмийг өөр үйлдвэр дуурайгаад хийчихсэнийг хэлж байгаа юм. Хайрцаг савыг нь дуурайгаад үйлдвэрийн нэрийг ашиглаад. Тэр эмэнд орж байгаа найрлага, стандарт маань саяны Сайдын хэлдэг фармакофин үндэсний стандартаар байх ёстой хэмжээ нь тэрүүгээр батлагдаад явдаг. 

Г.Батхүү:-Гончигдорж гишүүн. Хариултаа жаахан товчхон өгөхгүй бол асуултаасаа 4 дахин илүү хугацаанд хариулж байна шүү.

Р.Гончигдорж:-Хангамжийн байгууллага гэдэг дотроо ярьчихаад тэгээд хангамжийн байгууллагаас л авсан байна гэхээр зэрэг энэ үзүүр нь хаа хүрч байгаа юм гэж асуусанд хариулсангүй шүү.

Хоёрдугаарт, эргэлтийн сангийн тухай яриад байна шүү дээ. Одоо ер нь Монгол Улсын хэмжээнд байгаа эргэлтийн сангуудын төлбөрийн чадамж нь үлдчихсэн. Эргэлтийн сан гэдгийн жинхэнэ бодитойгоор хэрэгжилтэнд орж ирж байгаа тэр хэмжээ хэд байна вэ? миний мэдэж байгаагаар Архангай аймагт эргэлтийн сан дууссан даа. Тэнд фармакоф төслөөр үүсч байсан зүйл дуусчихсан. Тэгэхээр зэрэг яг энэ хангамжийн байгууллагаас гадна эмийн хангалттай холбогдсон тэр эргэлтийн сантай холбоотой тэр харилцааг энд хуульчилж зохицуулж байгаа юм байгаа юу? Одоогийн байдал ямар байна вэ?

Ч.Мөнхдэлгэр:-Хангамжийн байгууллагаас эмээ авна гэдэг маань болохоор эрх бүхий эм ханган нийлүүлэх байгууллагын үйлдвэрээс авна гэсэн санаа нь хувь хүнээс ч юмуу, бараан зах дээрээс авч болохгүй гэсэн санааг л тэгж томъёолсон. Томъёолол нь буруу байж магадгүй. 

Эмийн эргэлтийн сангийн хувьд бол бид нар 2008 онд судалгаа хийж үзсэн. Судалгаагаар одоо ажиллаж байгаа нийт эмийн сангийн 60 орчим хувь нь санхүүгийн чадамжийн хувьд боломжийн явж байгаа. Эмийн эргэлтийн сан маань төрийн өмчид тулгуурласан орон нутгийн өмч гээд явж байгаа. Орон нутгийн өмчид тулгуурласан аж ахуйн нэгж гээд явж байгаа.

Г.Батхүү:-Баделхан гишүүн

Х.Баделхан:-Сая Ламбаа сайдын хэлсэн үгэн дээр нийт хордлогын 74 хувь нь эмийн хордлого байна гэсэн үг гарсан шүү дээ. Тэгээд энэ танилцуулга дотроо хордлого бол жилд нас баралтын хордлого жилдээ 2 дахин ихэссээр байна гэсэн юм энэ тайлан дээр байж байна. Тэгэхээр энэ хуулийн гол асуудал бол сая Гончигдорж гишүүн бас хэллээ. Эмийн чанар стандартын асуудал байгаа л даа, манайх голдуу л гаднаас авч байгаа. Яг амьдрал дээр стандарт чанарын хэрэгжилт ямар байна вэ? одоо гаднаас ороод ирсэн эмийг хил дээрээ чанарын стандартыг шалгах тийм баталгаа байна уу, ер нь шалгаж байсан тохиолдол байна уу?

Сүүлийн үед чанаргүй хуурамч эм гэсэн ийм юм бий болсон байгаа л даа. Зарим нь даралтын эм ууж байсан хүмүүс энэ чинь ерөөсөө нөлөөлөхгүй нь ээ, хуурамч эм байна гэсэн яриа маш их яригдаж байгаа, амьдрал дээр байна. Тэгэхээр эднийг хянаад шалгаад, стандартын дагуу стандартын шаардлага хангахгүй эмийг устгаж байсан тийм тохиолдол байна уу? 

Хоёрдугаарт, хуулийн 15.9.2-р заалтанд Монгол Улсад үйлдвэрлэв гэсэн шошготой эмийг гаднаас оруулахыг хориглоно гэж заасан байна. Энэ ямар учиртай юм бэ? Монголд үйлдвэрлэсэн мөртлөө тэрнийг гадаадаас оруулдаг юмуу? энийг тодруулмаар байна.

Гуравдугаарт, ардын эмчилгээний эмийн жоронд ямар нэг хяналт байна уу? энд ямар нэг стандарт, шалгалт, хянасан хяналт байна уу?

Дараагийн асуулт, улсын хэмжээнд байгаа эмийн санд тооллого байна уу, байвал хичнээн эмийн сантай байна? Энэ хэд нь төрийнх, хэд нь хувийн эмнэлэг байна гэдгийг тодруулж асуумаар байна.

Дараагийн асуулт, энэ улсын хэмжээнд жилдээ хичнээн хэмжээний эм хэрэглэдэг юм, хичнээн төгрөгийн эм хэрэглэдэг юм? Сүүлийн үед эмийн бизнес хамгийн ашигтай болсон гэж их ярьж байгаа л даа. Энэ рүү хүмүүс их оролдож байгаа. Тийм учраас ер нь улсын хэмжээнд хэрэглэж байгаа эмийн хичнээн хувийг гаднаас оруулдаг юм, хичнээн хувийг дотоодод үйлдвэрлэж байна вэ гэсэн асуулт байна.

Г.Батхүү:-Зааланд юу дуугараад байна вэ? хурал зохион байгуулж байгаа улсууд асуу даа. Хаана юу дуугаргаад байгаа юм бэ? Гараад тодруул.

Ламбаа гишүүн хариулъя.

С.Ламбаа:-Эмийн чанар стандарт ямар байна вэ? түрүүн ч хариулсан даа. Ер нь монголд эмийн чанар, стандартын асуудал үнэхээр тулгамдсан асуудал л гэж хэлье. Өнөөдрийн энэ хуулиар бид нар энийг маш их цэгцлэх гээд байна шүү дээ. Хариуцлага хүлээлгэх, торгох барих тэр юмнуудыг нэлээн нарийвчилж оруулж ирсэн. Үнэндээ шалгаад устгаж байгаа юм бий юу гэвэл зөндөө байгаа. Маш их устгаж байгаа. Хил гааль дээр ч устгаж байгаа. Энэ чинь хилийн боомт дээр, хилийн гааль дээр, эмийн хяналтын байгууллагууд, мэргэжлийн хяналтын байгууллагууд маш их хэмжээгээр устгаж байгаа шүү дээ. Гэхдээ л өнөөдөр яг ний нуугүй хэлэхэд хуурамч эмийн хувьд Хятадаас 20 хувь, ОХУ-аас 8 хувь гэж ингэж явж байгаа. Энэ хоёрын дунд байж байгаа учраас манай улс хүнд байгаа шүү дээ. Дэлхийн эрүүл мэндийн байгууллагаас гаргасан тооцооллоор Оросын эмийн 20 хувь нь хуурамч, Хятадын эмийн 8 хувь нь хуурамч гээд тодорхойлсон.

Энэ утгаар нь авч үзэх юм бол энэ стандарт дээрээ анхаарал тавихаас өөр арга байхгүй. Ганцхан манай гишүүд сайн мэдэж байгаа шүү дээ. Ер нь эрүүл мэндийн салбар өөрөө хяналтын бүх лабораториудтай байж байгаад улсын мэргэжлийн  нэгдсэн байгууллага бий болсонтой холбогдуулаад бүх лабораториуд нь тийшээ шилжчихсэн. Одоо манай яаманд нэг ч гарт баригдах юм байхгүй. Одоо бол зөрчил гарсан юмыг л очиж илрүүлнэ үү гэхээс биш энэ чанартай юм орж ирж байна уу, үгүй юу гэдгийг шалгадаг тогтолцоо монголд байхгүй болчихсон.

Тийм учраас Хятадын 10 сая ам.долларын тусламжаар орж ирж байгаа хяналтын лабораторийг мэргэжлийн хяналт дээрээ авчихлаа л даа. Тэгэхдээ яахав ер нь цаашдаа нэгэнт энд л байгаа учраас энэ дээрээ л хоёр тал хамтарч ажиллая гэсэн байдлаар л явж байна. Бусад орнууд бол эмийн чанар, хүнсний бүтээгдэхүүний чанарт аюулгүй байдлын зохицуулалтын албатай. Энэ алба бол ерөөсөө Эрүүл мэндийн яаманд ч хамаарагдахгүй, тэр ерөөсөө  бие даасан маш хатуу байгууллагуудтай. Америк тийм байгаа, Европын холбооны улсууд ийм байгаа. Тэр байгууллагууд оруулахгүй л гэвэл тэгээд дуусаа. Маш хатуу байдаг байхгүй юу. Манайд бол тийм юм байхгүй шүү дээ. Огт байхгүй. Энийг  харин хэлэлцүүлгийн явцад ярих хэрэгтэй.

Ардын эмнэлгийн хувьд харин одоо энэ хуулиндаа л оруулж байгаа шүү дээ. Манайх чинь ардын уламжлалт эмээ ерөөсөө бүртгэдэггүй ч орон шүү дээ. Одоо бол 45 нэр төрлийн эмийг бүртгэдэг гэсэн ийм л юм байж байгаа. Гэтэл өнөөдөр Хятад Улс бол эмийн үйлдвэрийн 70 хувь нь зөвхөн үндэсний уламжлалт анагаах ухаан дээрээ суурилна гээд хуульчилчихсан байдаг байхгүй юу. Тэгэхэд манайх өөрөө ийм их суурьтай мөртлөө үндэснийхээ уламжлалт анагаах ухааны эмийг бүртгэхгүй өдий хүрсэн. Одоо харин бүртгэдэг журам руугаа орох гэж байна.

Монгол Улсад үйлдвэрлэв гэдэг нь юу вэ гэхээр ерөөсөө урд талд Монгол Улсад үйлдвэрлэв гээд шошго хадаад гаднаас оруулж ирдэг байхгүй юу. Манайхан чинь эндээ үйлдвэрлэхгүй гадна талд ном үйлдвэрлэж байгаа юм шиг үйлдвэрлээд Монгол Улсад үйлдвэрлэв гэж оруулж ирж эмийг чинь баахан зарлаа шүү дээ. Энийг хориглож байгаа заалт. Одоо бол урд талд янз бүрийн аргаар Монгол Улсад үйлдвэрлэв гэсэн шошготой хилээр оруулахыг болиулж байгаа гэсэн үг л дээ. Одоо хуулиндаа ч байгаа. Хуучин хуулиндаа.

Г.Батхүү:-Гишүүд микрофоноо тасал. Ламбаа гишүүн ээ, түр байхгүй бол энэ дээр цэнэг үүсээд байна гээд. Түр бүх микрофоныг унтраагаад асаана гэсэн, цэнэг үүсээд байна гэж байна.

/Техникийн саатал гарсан тул 11.05-12.25 цагт завсарлав/

Г.Батхүү:-Бадамсүрэн гишүүн асуултаа асууя.

Х.Бадамсүрэн:-Өнөөдрийн хэлэлцэж байгаа хуулийн төсөл бол шинэчилсэн найруулга бол их чухал асуудал л даа. Ялангуяа энэ өнгөрсөн онд ханиад шуугиантай холбоотой, мөн малын хувьд ч гэсэн ган зудтай холбоотой эмийн асуудал бол онцгой яригдлаа л даа. Тийм учраас энд илүү анхаарал хандуулах, илүү ач холбогдолтойгоор авч үзэх гээд Ламбаа сайдын ярьж хөөрч байгаатай санал нэг байна. Би энэ асуудал дараа нь ажлын хэсэг дээр, дараа дараагийн хэлэлцүүлгийн явцад нэлээн нухацтай сайн яригдах байх. Тэгэхдээ би хэдэн зүйлийг тодруулж асууя гэж бодож байна.

Нэгдүгээрт, ийм анхаарлын төвд бид авч үзэж байгаагийн хувьд цаашид ерөөсөө энэ эмийн хяналтын асуудал, энэ чиглэлээр хийгдэх зохицуулалтын асуудлыг онцгой авч үзэх шаардлагатай юм болов уу гэж. Тэгэхээр ийм байдлаар бид цаашид хандахын тулд яг өнөөдрийн энэ бүтэц, зохион байгуулалт чинь ямар түвшинд байна гэж яам сайд үзэж байгаа юм бэ гэсэн нэгдүгээр асуулт.

Хоёрдугаарт, энэ нэр томъёоны нэлээн юм байх шиг байна л даа. Энэ бол мэдээж талх, сахар биш. Тийм учраас энийг цаашид нэр томъёон дээр нь нэлээн анхаарах. 6-р бүлэг дээр байна л даа. Эм, эмнэлгийн хэрэгслийн үйлдвэрлэл, экспорт, худалдааны төрийн зохицуулалт гээд. Тэгэхээр энэ юм бол үндсэндээ урьд өмнө ханган нийлүүлэгч гэж байсан байх. Одоо энд тэнд, энэ хуулийн төсөл дээр ч гэсэн харсан. Түгээлт гэдэг үг ч явж л байх шиг байна. Сайдын түрүүний танилцуулганд ч орлоо. Тэгэхээр энэ ажил чинь ямархуу байх ёстой юм бэ? нэлээн тийм арай өөр байна байх. Энэ дээр бид зохистой ярих хөөрөх байх.

Гуравдугаарт, энд бас эм барих үйл ажиллагааны талаар тусгагдсан байна л даа. Тэндээ хүнд зориулсан эмийн хувьд ойлгомжтой. Малын эмийн хувьд малын эмч нь эмээ бариад явдаг нь зөв үү?

Бас л нэр томъёотой холбоотой юм даа. Энэ хуулийн төслийн 3.1.9-д байсан байхаа. Тэнд болохоор энэ эмийн үндсэн түүхий эд, туслах түүхий эдийн талаар ярьж байх шиг байна. Дараа нь 20.2.1-д байсан байх. Үйлчлэгч гэсэн үг гараад ирсэн байна лээ. Энэ юмнуудыг нэлээн тодруулж хэлж өгнө үү?

Малын эмтэй холбоотой юм чинь гол асуудал бол малын удмын сангийнхаа хуулиар зохицуулагдах уу, энэ чиглэлээр нь бас нэг жаахан тодруулж өгнө үү. Энэ дээр мэдээж яг малын эм зүйч гэж байна уу, үгүй юу? тийм байхгүй бол тэр эмчид нь энэ үүргийг хариуцуулъя гэсэн.

Хамгийн сүүлийн асуудал бол 3.1.3-т байсан байхаа. Уламжлалт эмийн өмнө монголын гэж үг байна лээ. Бид чинь төвд, солонгос, хятад гээд янз янзын эм бий л дээ. Зөвхөн монголын уламжлалт эм гэдэг нь болж байна уу, тэрэн дээр жаахан түгээмэл өргөн утгаар нь байвал яасан юм бэ? гэсэн ийм асуулт байна.

Г.Батхүү:-Ламбаа сайд хариулъя

С.Ламбаа:-Батхүү дарга товчхон хариул гээд байгаа учраас товчхон хариулъя. Эмийн хяналт зохицуулалтын одоогийн байгаа байдал нь ерөөсөө одоогийн мөрдөж байгаа хууль нь Эрүүл мэндийн яамны эмийн зохицуулалтын алба, төрийн захиргааны байгууллагын. Өөрөөр хэлбэл Эрүүл мэндийн газрын эмийн бүртгэлийн газар гэсэн хэлтэс байж байгаа. Энэ хоёр дээр л зохицуулагдчихаж байгаа. Ерөнхий хамгийн сүүлийн зохицуулалт нь бол дэд сайдын ахалсан Эмийн зөвлөл хуралдаад л шийдвэрээ сайдад оруулж ирж баталгаажаад явчихдаг ийм л тогтолцоотой.

Цаашдаа хэлэлцүүлгийн явцад эмийн хяналт, чанарын асуудал хариуцсан, аюулгүй байдал хариуцсан тусгай байгууллагын тухай яригдаад байгаа шүү дээ. Энэ асуудлыг л манай энэ Их Хурал шийдчих юм бол монголын эмийн зохицуулалтын асуудал нэг тийшээ болно. Тэгэхгүй бол энэ ер нь болохоо байчихсан гэдгийг Сайдын хувьд хэлье гэж бодож байна.

Нэр томъёоны хувьд Бадамсүрэн гишүүнтэй санал нэг байна. Зарим нэг юмнууд дээр баас эргэж харах юмнууд гарах байхаа. Гэхдээ хуучин хуулин дээрээ эмийн худалдаа, үйлдвэрлэлийн тухай асуудлыг зохицуулчихсан байсан. Одоо бол нөгөө хүргэлт, түгээлт, хадгалалт гээд бүх юм нь нэг дор орж ирсэн учраас л бид нар бүгдийг нь багтаах гэж оролдож байгаа. Хэлэлцүүлгийн явцад нэр томъёог нь өөрчилж барих байх.

Эм барих үйл ажиллагааны хувьд малын юу гээд байгаа юм. Энэ яахав хуучин хүн нь тусдаа, мал  нь тусдаа байж байгаад, мал хүн хоёроо нийлүүлээд ерөөсөө эм, эмнэлгийн хэрэгслийн тухай хуульд мал, хүн  хоёроо нэг дор хуульчилсан учраас тус тусад нь өгүүлбэрүүд нь орж ирээд байгаа юм. Тусдаа Хөдөө аж ахуйн яамнаас боловсруулсан ийм хууль бол байхгүй. Ганцхан хуулиар нэгдсэн журмаар зохицуулагдаж байгаа учраас жаахан төвөгтэй, малын удмын сан гээд ороод ирэхээр юун хүн ярьж байснаа мал болоод байгаа юм бэ гэдэг юм л даа. Үнэн хэрэг дээрээ хоёр хуулиа нийлүүлээд баталчихсан юм байна лээ. 1998 онд.

Тийм учраас яг нэг дор зохицуулагдаж яваа гэдгийг хэлье. Тэгээд малын эм зүйч, хүний эм зүйч, хүний эмч, бага эмч, малын эмч гээд энэ юмнууд нь жаахан төвөгтэй л байдаг юм. Тэгэхдээ одоо яахав дээ нэг хуулиар зохицуулагдаж байгаа учраас энэ чигээрээ явна. Саналуудыг хэлэлцүүлгийн явцад хүлээж авъя гэж бодож байна.

Г.Батхүү:-Очирбат гишүүн. Ламбаа сайдыг товчхон, араас нь тодорхой гэж хэлсэн шүү.

Д.Очирбат:-Би бас Эм, эмнэлгийн  хэрэгслийн тухай хуулийг шинэчилсэн найруулгаар орж ирж байгаад талархалтай байна, эмч хүний хувьд. Эрүүл мэндийн салбар дундаа эмийн бодлого маань үнэхээр бас сүүлийн үед алдагдчихаад байгаа юм. Сүүлийн үед эмийг бол ерөөсөө бизнесийн чиглэлийн, худалдаа, наймааны чиглэлийн, ашиг орлого олох чиглэлийн л ойлголттой болчихсон юм шиг байгаа юм. Зарим улсуудаас сонсоход тендерт шалгарч, тендерийн мөнгийг эм олж ирэх, гаднаас оруулж ирэх, худалдах, ашиг олох, их ашигтай бизнес боллоо гэж яриад байгаа юм. Уг чанартаа бол эмийн худалдаа, эм гэдэг бол хүний эрүүл мэндийн төлөө, эмчийн рецептээр, эмчийн хяналтан дор олгогддог хор шүү дээ. Нэг бодлын хор шүү дээ. Энэ чинь янз бүрийн эрдэс бодис агуулсан хор.

Нөгөө талын тэр эрүүл мэндийн эмчийн зааваргүйгээр бол гэж байгаа. Мэдээж эрүүл мэндийн салбартаа эмчээр олгогдсон хамгийн сүүлийн үед чанарлаг тийм бүтээгдэхүүнээр ярих юм бол эм бол эм. Одоо манайд жишээлбэл, тендер гэдэг нэрийдлээр энэ эмийн чанар бодлого алдагдчихаад байна л даа. Гаднаас хамгийн хямдхан үнэтэй, хамгийн хугацаа нь дуусах дөхчихсөн, чанаргүй бүтээгдэхүүн орж ирдэг. Энийгээ улсын хэмжээндээ эрүүл мэндийн байгууллагуудаа шахдаг. Эмийн бизнес хийдэг цөөхөн хэдэн компаниудтай. Энэ л эмийн тендерт орж, ашиг орлого болгож худалдаж эндээсээ ашиг гаргаж байдаг.

Уг чанартаа бол энэ эмийнхээ энэ хуулин дээр, нэгэнт өөрчлөлт оруулж байгаа энэ тал дээр нэлээдгүй сайн өөрчлөлтийг зоригтой хийж өгмөөр юм шиг байгаа юм. Тэр үнэхээр чанартай, чанарлаг компаниудыг шалгаруулж, дэлхийн түвшинд гарч байгаа тэр чанартай эмүүдийг, дэлхийн түвшинд гарч ирж байгаа ололттой эмүүдийг оруулж ирэх энэ бодлогыг яамнаас авмаар юм шиг байгаа юм. Тэгэхгүй бол эмийг ерөөсөө хүн болгон худалдаад, ашиг олох зориулалтаар. Эмийн бодлого нь түрүүнд алдагдсан гэдэг шиг тэр эмийн санч нь, эм зүйч нь, эмийн ханган нийлүүлэх, түгээх байгууллагууд нь ерөөсөө мэргэжлийн бус хүн ажилладаг болчихсон. Тэр эмийн бичиж өгсөн рецептээр очоод эмийн сангаас авах гэхээр тэр эм зарж байгаа, эмийн худалдаа хийж байгаа, эм түгээж байгаа тэр хүн нь эмчийнхээ рецептийг ойлгохоо больчихсон. Энэ ямар эм авах гэж байгаа, ямар өвчинд авах гэж байгаа юм бэ гээд урдаас нь эм авах гээд явж байгаа иргэнээсээ буцаагаад асууж байна гэж байгаа. 

Иймэрхүү зохицуулалтыг хуулиндаа маш сайн хийж өгмөөр юм шиг байна. Цааш цаашдаа эмийнхээ тухай ойлголт, эм худалдаалах гэдэг юмуу, эм ханган  нийлүүлэх байгууллагууд, энэ ойлголтон дээрээ бас нэлээдгүй өөрчлөлтүүдийг хийх хэрэгтэй гэж бодож байгаа.

Эмийн сан өнөөдөр маш олширчээ. Хувийн хэвшлийн болоод янз янзын үүргэн  худалдаагаар, зах дээр ч худалдаа хийдэг болчихсон. Энийг бас цэгцлэх шаардлагатай. Энийг хуулиндаа болоод орж ирж байгаа энэ хуулиндаа ямар голчлон санаануудыг нэмж өгснийг бас асуумаар байна.

Эмийн бодлогын тал дээр Эрүүл мэндийн яамнаас гаргаж байгаа бодлогын талаар бас нэлээдгүй сайн тайлбар сонсохыг хүсч байна.

Г.Батхүү:-Ламбаа сайд

С.Ламбаа:-Мөнхдэлгэр дарга тэр бодлогынхоо тал дээр яг тоо баримттай юмнуудаа жаахан хэлээрэй. 

Очирбат гишүүн бол яг салбараа мэдэж байгаа учраас тодорхой асуулт асуугаад байна л даа. Яг ний нуугүй хэлэхэд эмийн бизнес гэдэг чинь хар тамхины дараа ордог том бизнес юм байна лээ шүү дээ. Тийм учраас энэ маш их анхаарал татчихсан байж байгаа. Яг эмийн хуулиар тендерийг зохицуулж болохгүй болчихоод байгаа юм. Тийм учраас Эрүүл мэндийн яам Сангийн яаманд 6 зүйлийн өөрчлөлт оруулахаар санал оруулаад жил болж байна. Өөрөөр хэлбэл, саяны яг Очирбат гишүүний хэлээд байгаа үнэн шүү дээ. Хамгийн хямдхан үнэтэй эмийг оруулж ирээд байгаа юм биш ээ. Хамгийн хоцрогдсон технологийнх нь эм нь хямдхан үнээр орж ирээд байгаа гэж л ойлгох ёстой юм шүү дээ, бид нар. Жишээлбэл, өнөөдөр эм 6 технологийн хамгийн дэвшилттэй технологи нь 6-р шатандаа явж байна гэж үзэхэд монгол бол 2, 3 дахь шатныхыг нь аваад ирж байна гэсэн үг шүү дээ. 

Тийм учраас хямдхан үнэтэй орж ирчихээд байгаа юм. Яг тэр 6, 7 дахь технологийнх нь эмийг оруулаад ирнэ гэх юм бол өндөр үнэтэй орж ирэх гэж байгаа байхгүй юу. Тийм учраас цаашдаа энэ эмийн тендерийг үнээр нь биш, угаасаа технологийнх нь дэвшлээр тендер зарлаж оруулж ирдэг энэ тогтолцоо руу л явахгүй бол хамгийн хямд нь л орж ирнэ. Энэ хямдхан авдаг орнуудад зориулаад нөгөө эм нь хэвээрээ байж байдаг юм байна шүү дээ. Тийм учраас тэр хямдыг нь манайхан оруулж ирчихээд байгаа байхгүй юу. Тийм учраас энэ хуулин дээрээ бид нар чанар, стандарт гэсэн үгээ голлож тендер дээрээ барья гэдэг саналаа яаж байгаа.

Энэ хуулиар зохицуулагдахгүй байгаа юм. Гол нь тендерийн хуулин дээр энэ нь заагдчихсан байгаа учраас гацаад байгаа юм. Харин энэ дээр эмийг олон улсын байгууллага, олон улсын нэр хүндтэй байгууллага, бренд үйлдвэрүүдээс авч болдог эрхийг нээж өгөх тухай асуудал хэлэлцүүлгийн явцад л манай хуулинд зохицуулалт хийгээд өгчихвөл тендерийн хуулинд өөрчлөлт орно гээд байгаа юм. Энийг харин анхаарч үзээчээ гэж хэлэхийг хүсч байна.

Эм зардаг мэргэжлийн боловсон хүчний талаар бол Очирбат гишүүний хэлж байгаа үнэн. Өнөөдөр тэр байтугай үг өгүүлбэр орж байгаа шүү дээ, тэр байтугай эмч тэр эмийн сангаас очиж аваарай гэж бичиж өгдөг хүртэл тогтолцоо орчихсон байгаа шүү дээ, монголд чинь. Тэр нь ерөөсөө сүлжээ бий болчихсон гэсэн үг. Тийм учраас тэрнийг хүртэл бид нар хориглосон заалт хийгээд, торгодог хүртэл юм хийгээд нэмээд оруулчихсан юм байж л байгаа л даа. Эм худалдах, хангах, эмийн сан гэсэн дээр Мөнхдэлгэр дарга тодорхой тоо баримтууд байвал хэлээдэх үү.

Г.Батхүү:-Өнөөдөр ажлын хэсгийн бүрэлдэхүүнд Эрүүл мэндийн яамны Эм, эмнэлгийн хэрэгслийн хэлтсийн дарга Мөнхдэлгэр, Эрүүл мэндийн яамны Эрүүл мэндийн газрын эмийн бүртгэлийн хэлтсийн дарга Уранчимэг нар оролцож байна. Микрофонд нэрээ хэлээд хариулт өгөөрэй.

Ч.Мөнхдэлгэр:-Эмийн сан олон болж байна гэдэг бол үнэхээр олон болж байгаа. Одоогоор бол манайд 1200 орчим  эмийн сан байгаа. Эндээс 40 гаруй нь улсын эмнэлгийн харъяанд эмнэлгийн дотуур эмийн сан, 312 эмийн эргэлтийн сан төрийн өмчит эмийн сангууд байгаа. Бусад нь бүгд хувийн эмийн сан байгаа. Энэ хуулин дээр эмийн сангуудын байршил, радиус энэ юмаа тогтоох асуудлыг орон нутгийн эрүүл мэндийн газарт нь хариуцуулахаар бас нэлээд нарийвчилж зааж өгсөн байгаа. 

Эмийн бодлогын хувьд гэх юм бол 2002 онд УИХ-ын 68-р тогтоолоор эмийн үндэсний бодлогын баримт бичиг батлагдсан. Ерөнхийдөө тэр баримт бичгийн хүрээнд явж байгаа. Энэ баримт бичиг маань Дэлхийн эрүүл мэндийн байгууллагаас хөгжиж байгаа улс орнуудад зориулж ийм бодлоготой байх нь зөв гэсэн тийм зарчмаа бариад явж байгаа.

Г.Батхүү:-Ганбямба гишүүн

Н.Ганбямба:-Энэ дэгийн  хуулиар дагаж өргөн барих юмаа яагаад орхиод ороод ирсэн юм бол? Энэ хуулийг чинь дагалдаж өөрчлөлт орохоор юм байгаа шүү дээ.

Хоёрдугаарт, би энэ эмийн санг ингэж ойлгоод байдаг. Эрүүл мэндийн байгууллага мал эмнэлэг, хүн амыг эм, эмнэлгийн хэрэгслээр хангах үйл ажиллагааг чанарын шаардлагын түвшинд явуулах зохих зөвшөөрөл бүхий мэргэжлийн байгууллагыг хэлнэ гэж ойлгодог. Тэгтэл одоо шинэ хуулиар чанарын шаардлагын түвшинд явуулах гэдэг нь хасагдаад тэрний оронд жижиглэнгийн үнээр гэсэн үг нэмэгдээд ингээд эмийн сан гэдэг тодорхойлолт маань шинэ хуулиар өөрчлөгдөөд ороод ирэхээр чинь одоо өнөө стандарт шаардлага хангасан эм ууна гэдэг гол концепц маань алга болчих гээд байх юм. Яагаад энэ тодорхойлолтоос эмийн сан гэдэг тодорхойлолтоос чанарын шаардлагын түвшинд явуулна гэдэг үгээ хасаад хаячихсан юм бол. Одоо шинэ хуулиар өргөн барьсныгаа хар даа. Жижиглэнгийн үнээр гээд л дотор нь нэмчихсэн. Тэгээд хуучин тодорхойлолт бараг л адилхан байна л даа.

Одоо бол ерөөсөө эмийн гол проблем бол чанарын шаардлага хангасан, хүний эрүүл мэндэд хор болохгүй, эм болохоор энэ эмийн тогтолцоог л ярихаас өөр аргагүй болчихоод байгаа юм. 

Сумдууд дээр очих юм бол ерөөсөө л нөгөө эмийн эргэлтийн сан гэдэг проблем уулзалт болгон дээр гарч байгаа биз дээ, эрхэм гишүүд сайн мэдэж байгаа. Мөнгөгүй болчихлоо одоо яахав гэдэг. Хэрвээ тэнд эмийн эргэлтийн сан ажиллаагүй байгаа газарт бол гэртээ эм тавиад зардаг энэ тогтолцоо чинь бүр арилаагүй л байгаа. Тийм учраас одоо сайдын хэлдгээр эмийн эргэлтийн санг яахав олон улсын байгууллагатай зөвшилцөөд эрх зүйн орчинг өөрчлөөд, эмнэлэгт очъё гэхээр гадагшаагаа бас зарагдахгүй зөвхөн эмнэлгийнхээ хэрэгцээнд эмээ зарах болчихдог. Тэгэхээр одоо яг энэ эмийн чинь хамгийн чанаргүй, бараг хор болохоор эмнүүд хөдөө очоод байгаа юм.

Тийм учраас хөдөөд бол эмийн эргэлтийн сан гэдэг энэ тогтолцоог нөгөө олон улсын байгууллага, ЮНЕСКО, юу юутай байдаг юм, ярьж хөөрөөд энийгээ бас нэг монголын хөрсөнд нийцсэн нэг ийм тогтолцоо болгох шаардлагатай бол хуулинд өөрчлөлт оруулж болно. Энэ Төсвийн хуулинд өөрчлөлт оруулж байж. Сая би хэнээс асуулаа. Дорноговийн тогтолцоо их аятайхан тогтолцоо байна шүү дээ. Орон нутгийн өмчийн ийм нэгдсэн удирдлагатай болгоод сум сумдууд дээрээ салбар сүлжээгээ байгуулчихаж. Энэ бол их аятайхан сүлжээ байгаа юм.

Улаанбаатар хотод хамгийн их олон аптекууд байдаг. Гэхдээ шаардлага хангахгүй эмнүүд нь давамгайлсан байдаг. Энийг өөрчлөхийн тулд энэ хуулин дотор маань чанарын шаардлагын түвшинд хүрсэн стандартыг  хангасан гэдэг тодорхойлолтондоо энэ үгээ эргүүлж хийсэн дээр болов уу гэж ойлгогдоод байна. 

Ерөнхийдөө өнөөдөр малд өгч байгаа эмийг үнэгүй олгож байгаа шүү дээ. Малд өгч байгаа, малын эм дотор зарим вакцинуудыг улсын төсвөөс санхүүжүүлж олон жил болж байгаа. Гэтэл яг өнөөдөр нарийндаа бол нөгөө эмзэг хэсэг, ахмадууддаа эмийг нь авч өгдөг нэг ийм санг улсын төсвөөс байгуулах асуудлыг энэ хуулиндаа оруулж өгвөл бас нэг алхам болох юм. Яагаад энийг хэлж байна вэ гэвэл өндөр настны тэтгэвэр өнөөдөр хүнсэндээ яваад, хоёрдахь нь эмэндээ яваад дуусчихаж байгаа юм. Тэгээд бас нэг айхтар юм хорт хавдар, аймшигтай өвчин тохиолдсон тохиолдолд ерөөсөө тэгээд л мөнгөгүй улс нь нас баралтын тохиолдол дотор ихэнх байрыг эзэлж байна. Энэ дотор ингээд баян хоосны ялгаа чинь энэ нас баралтын тохиолдолд нөлөөлөөд эхэлчихсэн байж байгаа. Тэр хорт хавдрыг чинь хол газар явж, элэг, бөөрөө солиулдаг, элгээ солиулдаг эмчилгээнд мөнгө хүрэхгүй гэсэн ийм хандлага бий болчихсон байгаа. Тэгэхээр энэ эмэн дотор малын эмийг үнэгүй авч өгч болж байгаа юм чинь ахмадуудад эмийг нь эдийн засгийн эргэлтэнд оруулдаг янз янзын юмнууд бий болгомоор байгаа юм.

Эмнүүд яг онохгүй болоод тэр юмуу. Би сая хоолойны ангинаар өвдөөд 10 гаруй хоног халуунтай явсаар байгаад аптект очихоор энэ нь илүү эм гэж өгсөөр байгаад, огт үйлчлэхгүй эмнүүд байх юм. Хүлхдэг, зайлдаг, уудаг бүх эмнүүдийг уусаар яваад 10 хэд хоног халуурч байж арай гэж…/асуулт асуух минут дуусч микрофон хаагдав/

Г.Батхүү:-Өнөөдөр төрийн ордон, УИХ-ын үйл ажиллагаатай танилцахаар Хан-Хөхий дээд сургуулийн багш, оюутнууд хүрэлцэн ирсэн байна. Ингээд та бүхэнд сурлагын өндөр амжилт хүсэн ерөөе. /УИХ-ын гишүүд алга ташив/

Ламбаа гишүүн хариулъя.

С.Ламбаа:-Ганбямба гишүүн яг л бодит амьдралыг нь хэлчихэж байгаа нь энэ шүү дээ. Нөгөө технологийн хоцрогдол гэдэг юм чинь энд л гарч ирээд байгаа юм шүү дээ. Хэрвээ үнэхээр чанартай, хамгийн өндөр технологийнх нь эм орж ирээд 2-хон ширхэг байдаг бол тэрнийг хэрэглээд л болох байхгүй юу. Бүгдээрээ байгаа учраас л манайхан ингээд байгаа юм. Тэр байтугай өнөөдөр эмчийн жоргүйгээр эмийн сан, эм олгодог болж байна гэдэг чинь наадахад чинь уудаг 5 төрлийн эм байна, алиныг нь авах вэ гэж асуугаад байгаа чинь энэнтэй холбоотой. Тийм л учраас өнөөдөр таны хэлж байгаа хүртээмж, чанар гэсэн энэ үг өгүүлбэрийг нь буцаж нэмэх тухай асуудал бол бид эргэж харах асуудал мөн гэж бодож байна.

Харин ахмадуудад эмийг нь үнэгүй олгодог барьдаг энэ тогтолцоо чинь манайд одоо эмнэлгээрээ дамжиж явж байгаа. Хавдрын эм, сүрьеэгийн эм тэр бүх юм яг эмнэлгээрээ дамжиж, тэр байтугай сүрьеэгийн олон дасалтай эмийг чинь тэр байтугай заавал өөрөө ирж байж эмчээсээ уудаг хүртэл хатуу тогтолцоотой шүү дээ. Аль нэг юмаар дамжуулахгүй. Тэгэхгүй бол угаасаа уухгүй байгаа шүү дээ. Аваачаад хаячихна шүү дээ. Тийм учраас эмнэлгээрээ үйлчилж байгаа юм. Малынх бол тусдаа.

Цаашдаа ер нь эмгүй үйлчилж байгаа, эмийнхээ төрөл, тоог жаахан цэгцлэх тухай асуудал байгаа юм. Зарим эмийг даатгалтай нь хамжихгүй бол болохгүй болчихлоо. Жишээлбэл, маш их өндөр үнэтэй эмийг төр хариуцаад үнэ багатай нь дандаа худалдаагаар явдаг тогтолцоо руу явчихлаа шүү дээ, Монгол Улс. Тийм учраас зарим өндөр үнэтэй эмнүүдийг нэг хэсэг тодорхой хэмжээний хувийг нь даатгалын хуулиар бид нар зохицуулахаар болгож Эрүүл мэндийн даатгалынхаа хуулинд өөрчлөлт оруулж байгаа гэдгийг хэлье. 

Ер нь олон санал гарлаа. Энэ саналыг манайх авах ёстой. Ажлын хэсгүүдийн санал дээр ч гэсэн Ганбямба гишүүний саяны хэлж байгаа юмнууд тусгагдчихсан, орчихсон явж байна лээ.

Мөнхдэлгэр дарга тодруулаарай.

Г.Батхүү:-Ганбямба гишүүн тодруулъя.

Н.Ганбямба:-Энд эмийн сан гэдэг тодорхойлолтон дотроо чанарын шаардлагын түвшинд явуулах гэдэг үгээ хассаныгаа нэмж оруулсан дээр байхаа стандартын. Хамгийн гол нь жижиглэнгийн үнээр гээд нэмэлт тодорхойлолт энэ эмийн сан гэсэн тодорхойлолтонд ороод ирсэн. Бөөний худалдааны газраас чинь бас улсууд арай хямдхан авах гээд нөгөө ихээр уудаг эмийг бөөний худалдаанаасаа авчих юм бол арай хямдхан тусдаг юм шиг байгаа юм. Тэгэхээр энэ тодорхойлолтон дотор зөвхөн жижиглэнгийн үнээр гэсэн энэ эмийн сангийн тодорхойлолтоо эргэж харахгүй юу. Өөрөөр хэлбэл, энэ чанарын түвшинд гэдгээ эргүүлж оруулаад стандартын шаардлага хангасан эмээр хангана гэсэн иймэрхүү тодорхойлолт руугаа эргэж харахгүй бол өмнөх сайн тодорхойлолтноосоо сайныгаа хасаад энэ дээр зөвхөн жижиглэнгийн үнээр гэдэг ньюанс  байгаа л байх. Гэхдээ бөөний аптекаас чинь хүмүүс бас арай хямдханаар аваад байдаг юм. Архаг өвчтэй улсууд чинь удаан, ихээр уудаг эмээ бөөний аптекаас авахаар хамаагүй хямдхан тусдаг. Тэгтэл энэ тодорхойлолтноос бөөнийхийг нь хасаад хаячихаар эмийн аптект…/минут дуусч микрофон хаагдав/

Г.Батхүү:-Ажлын хэсгээс хариулах уу? хэн хариулах вэ? Аан за. Санал гэж хүлээж авлаа гэж ойлголоо.

Балдан-Очир гишүүн

Д.Балдан-Очир:-Сүүлийн 20 жилд зах зээлийн нийгэмд шилжсэнээс хойшхи 20 жилд монгол хүний эрүүл мэнд, дээр нь монгол малын энэ асуудал хоёр хоёулаа айхтар сүрхий давшилтанд биш ухралтанд орсон юм. Энэ зах зээлийн нийгмийг хэтэрхий их замбараагүй байна гэж ойлгосон. Ингээд өнөөдөр монгол хүний улаан хоолойгоор, ходоод руу тэр орж байгаа эм гэж нэрлэж байгаа нь эм гэхээсээ илүү хор тал нь давчихсан ийм юм гараад байгаа юм. Тэгээд энэ хуулийг маш их ач холбогдолтой чухал хууль орж ирж байна. Энэ бол Монгол Улсын үндэсний аюулгүй байдлын нэг чухал амин хэсэг. Энэ дээр монголын төр их онцгой анхаарч, нөгөө чөлөөтэй дураараа авирладаг хэтэрхий сонгомол зах зээлийн нийгмийн тэр сэтгэлгээгээр биш нэлээн их хатуу диктатурын ийм тогтолцоотой ийм үйлдвэрлэл, хангамж, борлуулалтын бүхий л үйл ажиллагааг ихээхэн төрөөс хатуу хянаж зохицуулдаг байх ийм үзэл баримтлал дээр байвал яасан юм бэ гэсэн.

Өөрөөр хэлбэл, эмийг үйлдвэрлэх, гадаад, дотоодоос цуглуулж, эм хангамжийн байгууллагад нийлүүлэх энэ процесст хамгийн чухал асуудал бол ерөөсөө хяналтын асуудал. Миний ойлгож байгаагаар өнөөдрийн монголд борлуулагдаж байгаа хүний болон малын эм бол ерөөсөө үндсэндээ бол ашиг олохын төлөө хөөцөлдөөд явчихсан, ямар ч төрийн, аюулгүй байдлын талаас хяналт шалгуур байхгүй, ийм л үндсэндээ эмх замбараагүй, дураараа авирласан ийм ашиг хонжоо хөөсөн ийм л бүлэг, хүмүүсийн ажил болж хувирсан. Тийм учраас одоо энд эмийн зүйл оруулж ирсэн энэ асуудлыг Монгол Улсын үндэсний аюулгүй байдлын зөвлөлийн дэргэд байдаг юмуу, эсвэл Эрүүл мэндийн яамны дэргэд нь эм үйлдвэрлэл, энэ эмийн хангамж борлуулалт, нийлүүлэлтийг үндсэндээ төр хатуу гартаа авах цаг болсон байхаа гэж би хэлэх гэсэн юм.

Тэгэхээр өнөөдөр энэ жижиг Монгол Улс 10, 20, 30, 40 жилийн дараа дийлдэхийн арга байхгүй тийм өвчин зовлон, удам дамжсан ийм өвчин аюул нүүрлэсэн ийм нөхцөл байдалд тулгамдчихсан учраас өнөөдөр энэ эм хангамжийн тухай хуулийг ихээхэн өндөр түвшинд хэлэлцэх нь зүйтэй юм. Ялангуяа хяналт зохицуулалтын тогтолцоог, ялангуяа Улсын мэргэжлийн хяналтын газар гэдгээс нь сугалж аваад Эрүүл мэндийн яамны дэргэд болдог бол. Еще энд ач холбогдол өгч байгаа бол Монгол Улсын Ерөнхийлөгчийн дэргэд нь байдаг ч юмуу, Үндэсний аюулгүй байдлын зөвлөлийн дэргэд нь байдаг юмуу, энэ эм үйлдвэрлэл, ханган борлуулалтын асуудлыг тэнд хянаж зохицуулдаг байвал яасан юм бэ? энэ дээр та ямар байр суурьтай байна вэ гэж асуух гэсэн юм.

Г.Батхүү:-Ламбаа сайд хариулъя

С.Ламбаа:-Эрүүл мэндийн яам бол эмийн чанар, үндэсний аюулгүй байдалд хяналт тавих тусгай байгууллага байгуулахаар хуулиа оруулсан боловч Засгийн газраас УИХ-д өргөн баригдахдаа бас л нэг агентлаг нэмэгдэх нь гэсэн байдлаар хасагдаад ороод ирсэн. Энийг яг манай энэ парламент одоо шийдэх ёстой. Ерөөсөө эмийн аюулгүй байдал, чанарын асуудал ялангуяа эм чинь хүнсний бүтээгдэхүүн болж хувирчихаад байгаа шүү дээ. Энэ асуудлыг бүхэлд нь хариуцдаг ийм бие даасан том тогтолцоог бий болгож өгөхгүй бол Америк, Европын холбооны улс энэ бүх орон чинь тийм байгаа байхгүй юу. Энэ ганц яам ч хариуцдаггүй юм. Энэ бол бүр Үндэсний аюулгүй байдлынхаа үүднээс эмийн чанар,аюулгүй байдал хариуцсан зохицуулалтын том үндэсний тогтолцоо байдаг. Энэ тогтолцоог бий болгох нь энэ хуулийн үндсэн зорилго гэж үзэж байгаа.

Би хэлэлцүүлгийн явцад Их Хурлын гишүүдийн саналд орчихсон явна лээ. Тийм учраас энэ байгуулагдаад энэ нэг зөв гольдрол руугаа орох байхаа гэж бодож байгаа юм. Сая Балдан-Очир гишүүний хэлж байгаа үнэн шүү дээ. Үнэндээ бол эмийн сан, эм хангамжийн байгууллага чинь 100 хувь хувьчлагдчихсан шүү дээ. Ерөөсөө төрийн мэдэлд нэг ширхэг ч юм байхгүй. Тэгэхээр чинь яаж энэн дээр чинь хяналт тавих юм бэ? ямар ч арга байхгүй болчихсон байгаа байхгүй юу. Тийм учраас Эм, эмнэлгийн хэрэгслийнхээ хуулийн энэ хяналтын тогтолцоог нь маш хүчтэй болгож өгөөд явахаас өөр аргагүй гэсэн ийм бодолтой байна.

Г.Батхүү:-Ламбаа сайдад баярлалаа.

Г.Баярсайхан гишүүн

Г.Баярсайхан:-Эмийн бодлогыг төр тодорхой болгох цаг нь болсон гэж би хувьдаа бодож байгаа юм. Эмийн бодлого алдагдсан тохиолдолд шууд хүн амын эрүүл мэнд, генийн санд шууд нөлөөлөх нь ийм тодорхой болчихсон зүйл байгаа юм. Тэгэхээр эмийн худалдаа, эмийн бодлого дээр би энэ асуудлыг зөв тал руу нь чиглүүлэх ганцхан арга нь эмийн зөвлөлийг либеральчлах зайлшгүй шаардлагатай гэж бодож байгаа юм. Яг өнөөдрийн байдлаар төрийн төв байгууллагыг төлөөлж Эрүүл мэндийн яамнаас ганц хоёр түшмэл Эмийн зөвлөлд нь орж байна. Мөн эм импортлогч, эм үйлдвэрлэгч хоёр гуравхан, цөөхөн хэдэн том монополь тогтоосон ийм компаниуд орчихоод байна л даа. Тэгэхээр тэр дотор чинь бодлого нь үнэхээр Эмийн зөвлөл гэсэн байгууллагын нэрийн дор монополь үнэ тогтоох, за тэгээд тэр дотор чинь авилгал хээл хахуулийн асуудал хүртэл гарах тийм боломж бололцоог нь бүрдүүлж байгаа байхгүй юу.

Тэгэхээр энэ Эмийн зөвлөлийг дэлхий нийтийн жишгээр авч явах зайлшгүй шаардлагатай гэж бодож байгаа юм. Сая Балдан-Очир гишүүн хэлж байна. Үндэсний аюулгүй байдлын зөвлөлийн дэргэд Эмийн зөвлөл буюу өөр ямар нэрээр байдаг юм ийм байгууллагыг Үндэсний аюулгүй байдлын дэргэд аваачих нь зөв зүйтэй байгаа юм. Жишээлбэл, Америкт бол Эмийн зөвлөл нь 3200 төлөөлөгчтэй байдаг юм байна лээ. Бүх эм үйлдвэрлэгч, эм импортлогч, эмийн худалдаатай, эмийн үйлдвэрлэлтэй холбоотой бүх төлөөлөгч нар орсон, бүх асуудлаа дотроо шийддэг ийм байгууллага байдаг. 

Тэгэхээр бид Эмийн зөвлөлөө либеральчлах бодлого зайлшгүй барих шаардлагатай. Тэгээд эмийн зөвлөл дээрээ эмийн компаниудын эм үйлдвэрлэх эрх, лицензийн асуудал, үнийн асуудал бүх асуудлуудыг хоорондоо дотроо зохицуулаад шийдэж байхаар ийм тогтолцоо бий болгох шаардлагатай гэж бодож байгаа юм. 

Өнөөдөр эмийн худалдаа тодорхой хэмжээгээр бизнесийн урсгал руу орчихсон байгаа л даа. Энэ урсгалд эмч, эмнэлгийн байгууллагын ажилтнуудыг хүртэл татан оролцуулчихсан байгаа. Үүнийг таслан зогсоох ганцхан арга байгаа юм л даа. Энэ рецептээр эм олгохдоо тухайн эмийн бренд нэр биш, тухайн эмийн химийн олон улсын нэршээд тогтсон тэр нэрээр нь оруулж байх зайлшгүй шаардлагатай байгаа юм. Нэг эм импортлогч компанийн тухайн бренд нэрийг нь эмч нь рецептэн дээрээ бичээд өгчихдөг,тэр аптект байгаа гэж хэлдэг. Бренд нэрээр нь ямар ч тохиолдолд явуулж болохгүй. Энэ олон улсад тогтсон жишгээр рецептэн дээр зөвхөн химийн олон улсын нэршлээр нь оруулж явуулж байх зайлшгүй шаардлагатай гэж би хувьдаа үзэж байгаа юм.

Энэ хуульд шинэ зүйлүүд бас оруулсан байгаа юм. Эмийн зохистой хэрэглээ гэсэн 17-р зүйлийг шинээр оруулсан байгаа. 17-гийн 2 дээр би бас юм нэмье гэсэн бодолтой байгаа юм. Эмч эмийн жорыг тухайн эмийн олон улсын нэршлээр бичиж хэрэглэх арга, хугацаа, илрэх гаж нөлөө зэргийг үйлчлэгчид тайлбарлана гэдгийг. Олон улсын нэршлээр бичих. Түрүүнд би хэлж байсан даа.

Мөн эм хангамжийн үйл ажиллагаанд хориглох зүйлүүд байна л даа. Сая Ганбямба гишүүн бас хэлж байна. Энэ хугацаа нь дууссан эм байдаг гэж. Тухайн эм хугацаа нь дуусахаас 50 хоногийн өмнө тухайн эмийг худалдаанаас заавал гаргаж байх шаардлагатай гэсэн зүйлийг би оруулмаар байна. Энэ бол олон улсад ийм жишиг байдаг юм байна лээ. Яг хугацаа нь дуусдаг үедээ бол тухайн эмийн хромокологийн үйлчилгээ нь 50 хувь буурсан байдаг. 50 хоногийн өмнө эмийг… /асуулт асуух хугацаа дуусч микрофон хаагдав/

Г.Батхүү:-Асуултанд хариулъя

С.Ламбаа:-Ерөнхийдөө Баярсайхан гишүүн санал голдуу хэлчихлээ. Ажлын хэсгийн саналуудад орчихсон яваа саналууд л даа. Өөрийнхөө саналуудыг л яриад байна л даа. Би энэ хэлэлцүүлгийн явцад энэ асуудлуудыг яг ярих ёстой асуудал гэж үзэж байна.

Г.Батхүү:-Жекей гишүүн. Гишүүд байж байгаад энэ асуудлаараа санал хураалгаад завсарлана шүү.

Х.Жекей:-Энэ хуулийн зарим нэг зүйлийг харж байхад Их Хурлын бүрэн эрхийн асуудал руу бас зарим нэг зөрчилдөөнтэй юмнууд орчихсон юм шиг харагдаж байна л даа. Жишээлбэл, эмийн үндэсний бодлогын асуудал 2002 онд гэсэн байхаа, 68-р тогтоолоор батлагдсан байдаг юм байна, Их Хурлын. Энэ дотор 5-р зүйл дотор Эмийн зөвлөл нь үндэсний бодлогод шууд өөрчлөлт оруулах, хуралдаад өөрчлөлт оруулах тийм байдлаар орчихож байна. Тэгэхээр энэ чинь үндсэндээ эрх зүйн зохицуулалтын  хэм хэмжээг алдагдуулсан тийм хэд хэдэн заалт байна. Эмийн зөвлөлд олгосон тэр эрх мэдлийн асуудал дотор бүгд орчихож. Энийг яаж зохицуулаад энэ хуулинд оруулсан юм бол?

Их Хурлын баталсан тогтоол зөвхөн Их Хурал зөвхөн өөрөө л өөрчлөлт оруулна шүү дээ. Тэгэхээр энэ дотор тийм юм зөндөө юмнууд орсон байна. Хуралдаад тэгж тэгж хамтран хуралдаад шийдвэрлэнэ. За тэгээд өөрчлөлт оруулахад зөвлөл хамтран шийднэ гэсэн тийм юмнууд орчихож. Энийг нэг тайлбарлаж хэлж өгөөч.

Хоёр дахь асуулт, сурталчилгааны асуудал, эмийн хэрэгслийн талаар сурталчилгаа дутаад байх шиг санагдах юм. Сурталчилгааны асуудал энэ дотор ямар хэмжээгээр орсон юм бол? Одооноос хэдэн жилийн өмнө юм билээ, толгой өвдвөл анальгин ууна, халуурвал аспирин ууна, гэдэс өвдвөл фталазол ууна гэдгийг хүн болгон мэддэг байсан юм. Одоо ерөөсөө учир нь олдохгүй баахан эм ороод ирсэн. Энэ эм тийм юманд сайн юмаа гэж өгөхөд бүү мэд, ерөөсөө тийм л болчихоод байгаа шүү дээ. Тэгэхээр сурталчилгааны асуудал яаж орсон юм бол? Энэнтэй холбогдуулж тэр эмийн гадна дотноос орж ирж байгаа тэр эмийг яг өөрийнхөө эх хэл дээр, монгол хэл дээр тайлбарлаж уншаад тэр хэм хэмжээг хуулиар хийж өгөх хэрэгтэй байна. Гаднаас орж байгаа бүх эм хэрэгсэл нь монгол тайлбартайгаа байна гэчих юм бол тэгээд орж ирнэ шүү дээ, тэр чинь. Тэр утгаар нь асуудал яаж хандсан юм бол?

Хуулийн хэллэг дотор бас юмнууд байна. Өмчийн эм гэж. Нэг ёсны их ховор. Өмчийн эм гэж ховор тохиолдолд өвчнийг эмчлэхэд болон улсын эмнэлгээр харьцангуй бага хэмжээгээр хэрэглэдэг эмийг хэлнэ  гэж. Жаахан гадуурхсан. Өвчнийг нь гадуурхаад, эмийг нь гадуурхаад нэрлэчихсэн юм шиг тийм нэр орчихсон юм байна.

Дээр нь 3.1.5, 1.19, 1.20, 4.2 гээд юмнууд дотроо бас зайлшгүй засах юмнууд байна. Хуулийн хэм хэмжээгээр нь авч үзэхэд, энэ талаар тайлбар өгөөчээ.

Г.Батхүү:-Ламбаа сайд

С.Ламбаа:-УИХ-ын тогтоолтой зөрчилдөж байгаа асуудлуудын тухай дээр манай ажлын хэсгийнхэн бас юу гэж үзэж байгаа юм бол. Үндэсний зөвлөлийн асуудал нь тэртээ тэргүй зөвлөлийнхөө үндэсний зөвлөл зөвлөлүүдийн гүйцэтгэх үүргүүд нь хуучин хуулин дээрээ байсан тогтолцоонууд нь л даа. Одоо манай гишүүдийн гаргаж ирэх гээд байгаа саналууд нь бол ёстой нөгөө 360 градус эргүүлнэ гэдэг шиг л юм болгох гэж байгаа. Тэрнийг би хэлэлцүүлгийн явцад болох байхаа гэж бодож байна.

Сурталчилгааны хувьд нэлээн чангатгачихсан байгаа. Жишээлбэл, хүүхдийн эмийг ерөөсөө огт сурталчлахгүй болгосон байгаа. Сурталчилгаа бол таны хэлдгээр монгол хэл дээр байна гэдгийг чинь цөмийг нь энэ хуулинд тусгачихсан байгаа.

Г.Батхүү:-Буд гишүүн

Р.Буд:-Энэ бол үнэхээр чухал хууль орж ирж байна. Энэ хуультай холбогдуулаад хэдэн асуулт асууя. Өнөөдөр Монгол Улсын эмийн хангамжийг хэдэн улсаас гаралтай үүсэлтэй эмээр хангаж байна вэ? манайх хэдэн улсаас эм авдаг юм бэ?

Хоёрдугаарт, хугацаа дууссан эмэнд хэн  хяналт тавьдаг юм. Яаж хугацаа дууссаныг нь устгуулдаг юм? Хэцүү байгаа шүү дээ. Хугацаа дууссан эмийг яахав төв суурин газар арай гадарладаг болж гээд хөдөө рүү шахдаг. Ер нь энэ эм бол үнэхээр замбараагүй болсон шүү та минь ээ. Тийм учраас энийг хянадаг, устгадаг тогтолцоо нь ямар байна вэ?

Гуравдугаарт, уламжлалт эмнэлгийн эм манай хэрэглэж байгаа эмийн нийт хэдэн хувийг эзэлж байгаа юм бэ, уламжлалт анагаах ухааны эм. Энийгээ цаашид нь бас түгээмэл хэрэглэх тал дээр яам ямар бодлого баримталж байна вэ, энэ дээр хуулийн тодорхой төрөл, зүйл, заалтаар энийг дэмжсэн бодлого орж ирж байгаа юу гэсэн.

Дараагийн асуудал, хэрэглээнээс хасагдсан эмийг ард түмэнд зарлахдаа хаанаас зарлаж байна вэ? жишээлбэл, валидол гэдэг эмийг зүрхний өвчтэй улс хөдөө гадаагүй настангууд их уудаг шүү дээ, гэтэл зарим сонин дээр аль хэдийнэ хэрэглээнээс хасагдсан эм гэх юм. Энэ хасагдсан уу? тэгсэн мөртлөө худалдаанд байгаад байх жишээтэй. Тэгэхээр энийг яаж зохицуулдаг зүйл байна вэ?

Гаднаас орж ирж байгаа эмийг бүрэн хяналтандаа авч чадаж байгаа юу? хэдэн хувийг нь хянаж чадаж байгаа юм бэ? түрүүнд Сайд сонин юм ярих юм. Монголд үйлдвэрлэв гэсэн хаягтай ийм эмүүдийг гаднаас оруулж ирдэг гэж. Энэ чинь хэрвээ энэ үнэн бол бид хэд чинь бүр баларсан юм болж байгаа юм байна л даа. Танд би итгэхээс биш яахав. Тэгвэл хэдэн хувь дотооддоо үйлдвэрлэхгүй, гадаадад үйлдвэрлэчихээд оруулж ирээд дотоодынхоо зах зээлийг ч хаагаад байна вэ гэсэн.

Гуравдугаарт, сүүлийн үед ардын уламжлалт эм эмнэлгийн асуудал нэлээн эрчимтэй хөгжих тал руугаа явж байна. Энэ ховор эмийн ургамлыг их бэлдэж байна. Тэгэхээр энэ дээр зохицуулалт байна уу? одоо бүр харамсмаар, заримыг нь бүр Баянхонгорт байсан чихэр өвс ч гэнэ үү, одоо бараг зөөгөөд дуусч байгаа юм шиг байна шүү дээ. Тэгэхээр энэ эд нарыг чинь хуулиар зохицуулагдах уу?

Эцэст нь, чанаргүй эмээс болж амь нас алдсан ийм тохиолдол байна уу, танайд бүртгэл байгаа юу?

Г.Батхүү:-Ламбаа сайд хариулъя

С.Ламбаа:-Нарийн юмнуудыг Мөнхдэлгэр дарга хэлээрэй. Хамгийн сүүлийн юутай холбоотой. Ер нь энэ уламжлалт анагаах ухааныг хөгжүүлэх асуудлаар харин төрийн бодлого гарсантай холбогдуулаад нэлээн тодорхой арга хэмжээнүүд авч эхэлж байгаа. Гэхдээ Монгол Улс бол уламжлалт анагаах ухааныгаа хөгжүүлнэ гээд ууландаа байж байгаа зэрлэгээр ургадаг бүх юмаа шууд авчирч хэрэглэж сурсан ийм ард түмэн. Одоо энийг чинь тарималжуулах гэдэг юм руу нь шилжүүлэх гэж байна шүү дээ. Тарьж ургуулж, түүхий эдээ бэлтгэдэг тогтолцоо руу шилжүүлэх. Хятад бол бүхэлдээ тийм болгочихсон. Ерөөсөө уулнаасаа авахгүй шүү дээ. Одоо бол дан тарималаар, тарималжуулж авч хэрэглэж байгаа байх юм.

Бид нар төрөөс баримтлах бодлогоо уламжлалт анагаах ухаан дээрээ гаргачихсан. Уламжлалт анагаах ухааны улсын анхдугаар зөвлөлгөөнөөс гарсан зөвлөмжийн дагуу Үндэсний аюулгүй байдлын зөвлөлөөс мөн зөвлөмж гарчихсан. Одоо бол уламжлалт анагаах ухаан дээр суурилсан эмийн үйлдвэрлэлүүдийг хөгжүүлэх тухай том бодлого гарч ирэх гэж байна. Энэ бол маш чухал гэж би хувьдаа үздэг юм. 

Ер нь эм бол гаднаас 70-80 хувь нь шууд импортоор орж ирж байгаа. Монгол Улс өөрөө 20 хувийн эмийн үйлдвэрлэлийн, эмийн юутай байж байгаа гэж ингэж ойлгогдож байгаа шүү дээ. 

Мөнхдэлгэр дарга тоотой юмнуудаа хэлэх үү?

Ч.Мөнхдэлгэр:-Эмийн хангамж бол 40 орчим улсаас ирж байгаа. Энэ эмийн улсын бүртгэлд бүртгэгдээд 1800-гаад нэрийн эмийг оруулж ирж байгаа.

Хугацаа дууссан эмийг Улсын мэргэжлийн хяналтын газар хянадаг. Тэнд устгах хянах асуудлууд нь зохицуулагдаад явж байгаа. 

Хэрэглээнээс хасагдсан эмийг яаж зарладаг вэ гэхээр манай улсад хэрэглэхийг зөвшөөрсөн эмийг эмийн хуулиар, эмийн улсын бүртгэлд бүртгэгдсэн эмэн дээр эмийг хэрэглэхийг зөвшөөрч байгаа. Энэ улсын бүртгэлд ямар эм бүртгэлтэй байна, хугацаа нь хэзээ дуусах вэ, хэзээ хасагдаж байна гэдэг Эрүүл мэндийн яамны вебсайтан дээр эмийн бүртгэл гэсэн энүүгээр зарлаад яваад байгаа. 

Гаднаас орж ирж байгаа эмийг бүрэн хянаж байна уу? энэ дээр хууль ёсны шугамаар орж ирж байгаа эмийг яг бүрэн хянаж чадаж байна гэж бид нар үзэж байгаа. Мэргэжлийн хяналт, хил, Эрүүл мэндийн яамтай хамтраад. Хууль бусаар орж ирж байгаа эм маш их байгаа.Тэрэн дээр үнэхээр хяналт тавьж чадахгүй байгаа. Их хэмжээгээр хүртэл орж ирж байгаа явдлууд байж байгаа.

Монголд үйлдвэрлэв гэсэн эм орж ирж байна гээд. Энэ бол 2006 оноос өмнө ийм асуудлууд байдаг байсан. Монос компанид үйлдвэрлэв ч гэдэг юмуу, Эмийн үйлдвэр компанид үйлдвэрлэв гэсэн хаягтай орж ирдэг байсан. 2006 онд Эм, эмнэлгийн  хэрэгслийн тухай хуулинд нэмэлт, өөрчлөлт оруулахдаа энэ заалтыг оруулаад энийг ингээд бүр хориглочихсон. Энэнээс хойш орж ирэхгүй байгаа гэж үзэж байгаа.

Уламжлалт эмийн түүхий эд ховор ургамлын асуудал бол Эмийн хуулиар зохицуулагддаггүй. Байгаль орчны, байгалийн ургамлын тухай гээд бусад байгаль орчинтой холбоотой хуулиар зохицуулагдаж байгаа.

Чанаргүй эмээс болж амь насаа алдсан тохиолдол гээд. Энэ бол яг баримтаар батлагдчихсан хяналтын юманд гараад ирсэн юм байхгүй. Янз бүрийн эмийн чанар, нөгөө талаас эмийн гаж нөлөөнөөс болоод хордсон гомдол, тийм мэдээллүүд гардаг. Улсын мэргэжлийн  хяналт дээр энийг шалгаж тогтоодог.

Г.Батхүү:-Д.Батбаяр гишүүн

Д.Батбаяр:-Гишүүд сая асуугаад байна л даа, яриад асуугаад хэлээд л хэлэлцээд. Хамгийн гол энэ эм гэдэг чинь өнөөдөр монголын нөхцөлд ерөөсөө замбараагаа алдчихжээ. Сайдад хэлэх гээд байна л даа. Энэ юмыг зохицуулаачээ. Үнэхээр энэ хуулийн төсөл оруулж ирж байгаад баяртай байна. Гэхдээ сүүлийн үед сүлжээний нэр, гоо сайхны бараа гээд сүлжээний баахан бизнесээр эмүүд ороод ирээд байдаг. Энэ хяналтуудаас гадна зарим орнууд эмийг үйлдвэрлэхдээ сонин үйлдвэрлээд байгаа юм. Адилхан мөртлөө зарим гадаад орон, тэр тусмаа хөгжилгүй, буурай монгол мэтийн орон руу болохоор чанар муу үйлдвэрлэдэг. Энэ үнэн бодитоор байна шүү дээ. Энийг манай монголчууд нөгөө тендерийн нэрийн дор, эмийн тендерийг ерөөсөө болиулъя гэж бодож байна. Зогсоомоор байна, сайд аа. Энэ эмийн тендер энэ юмнаас болж хямд эмүүд их хэмжээгээр орж ирж байна шүү дээ, нэгдүгээрт.

Хоёрдугаарт, энэ гол асуух гээд байгаа зүйл эмийн үнэ тогтворгүй байна. Аль ч аптект очиход нэг эм өөр өөр үнэтэй байна. Зарим нь 25000 төгрөг, зарим нь 5000 төгрөг, 15000 төгрөг, 10000 төгрөг гээд бүгдээрээ тогтворгүй байна. Энэ эмийн үнэ дээр анхаарсан, энэ хуулин дээр оруулсан юм байна уу?

Дээр нь сая яриад байна л даа, уламжлалт анагаах ухаан гээд. Энэ дээр лам нар, бөө нарын өгөөд байгаа эм, тан, рашаан энэ дээр судалгаа авсан юм байна уу? манай монголчууд чинь хоёр хуваагдчихаад байна шүү дээ. Нэг нь анагаахын эмүүд, хөдөө бол дандаа лам нарын эм уудаг. Тэгээд эдгэчихлээ гэхээр баярлаад яваад байдаг, зарим нь болохоор аллерги харшил, улам хордлого өгөөд байдаг. Ийм хоёр асуудал байна. Энэ дээр товчхон хариулт өгнө үү.

Г.Батхүү:-Ажлын хэсгээс Мөнхдэлгэр

Ч.Мөнхдэлгэр:-Сүлжээний эм гоо сайхны бараа гэж яригдаад байна. Яг сүлжээгээр зарж байгаа эм үндсэндээ байхгүй. Биологийн идэвхт нэмэлт бүтээгдэхүүн, хүнсний нэмэлтүүд явж байгаа. Гэхдээ хүнсний нэмэлтүүд дотор маань бас янз бүрийн витамин ч юмуу, тамир тэнхээ сайжруулдаг ийм бодисууд ороод яваад байгаа, ийм юм байгаа.

Биологийн идэвхт нэмэлт бүтээгдэхүүний асуудал одоо бол Эрүүл мэндийн тухай хуулиар зохицуулагдаж байгаа.

Эмийн үнэ тогтворгүй байна гээд энэ дээр 2006 онд орсон нэмэлт өөрчлөлт дээр зөвхөн төрөөс зайлшгүй шаардлагатай эмийн жагсаалтанд орсон эмийн үнийг л зохицуулж болно гэсэн заалт байгаа. Энэ дээр үнэхээр сүүлийн үед ард иргэдийн хамгийн их бухимдаад байгаа асуудал энэ байгаа. Эмийг янз бүрийн үнээр зарж байна гээд. Уг нь Засгийн газраас бусад улсуудын хувьд ч гэсэн эмийн үнийн дээд хязгаарыг тогтоох, ашиг олж болох хэмжээг нь тогтоох юм байдаг болохоор уг нь энэ хуулиар бид нар УИХ-аас зохицуулаад өгчихвөл илүү уг нь хэрэгтэй байх гэж бодож байна.

Уламжлалт эм, лам, бөө нарын олгож байгаа эм гэж байна. Энэ дээр бол яахав ерөнхийд нь уламжлалт эмийн үйлдвэрлэл, худалдааг зохицуулж байгаа боловч үнэхээр яг лам бөө, өөрсдөө лам нарын өөрсдөө хийгээд барьж байгаа эмэн дээр хянах боломж байдаггүй. Ер нь европын орнууд ч юмуу, дэлхий нийтээрээ уламжлалт эмийг зарим тохиолдолд эм гэж үзэх үү, үгүй юу гэдэг асуудал одоо болтол маргаантай. Биологийн нэмэлт бүтээгдэхүүний хэмжээнд авч үзэх юмаа гэсэн юунууд явж байгаа.

Одоогийн хуулин дээр нэг заалт байгаа нь уламжлалт эмийг эрх авчихсан лам хүмүүс өөрсдөө барьж болох тиймэрхүү заалт байгаа.

Г.Батхүү:-Баярлалаа. Ингээд илтгэлтэй холбогдуулан асуух асуулт дууслаа. 15 цагаас Их Хурлын гишүүдээс ирсэн хоёр асуулга бий. Ерөнхий сайд хариулт өгнө. Дүгнэлтээ хурал завсарлаад орж ирээд уншъя.

ЗАВСАРЛАГА

Г.Батхүү:-Монгол Улсын Их Хурлын гишүүн Ц.Батбаяраас Хөдөлмөрийн тухай хуулийн хэрэгжилт болон Налайхын уурхайн ажилчдын нөхөн олговрын талаар Монгол Улсын Ерөнхий сайдад тавьсан асуултыг хойшлуулах санал гарсан.

Мөн УИХ-ын гишүүн Батхүүгээс Тогтвортой амьжиргаа-2 төслийн явцын тухай асуулгыг хойшлуулах санал гарсан учраас үдээс өмнө хэлэлцэж байсан асуудал буюу Эм, эмнэлгийн хэрэгслийн тухай хуулийн шинэчилсэн найруулгын төсөл, Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төслийг үргэлжлүүлэн хэлэлцье.

Ингээд хуулийн төслийн талаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Баярсайхан танилцуулна.

Ц.Баярсайхан:-УИХ-ын дарга, эрхэм гишүүд ээ,

Монгол Улсын Засгийн газраас 2010 оны 1 сарын 19-ний өдөр УИХ-д өргөн мэдүүлсэн Эм, эмнэлгийн хэрэгслийн тухай хуулийн шинэчилсэн найруулгын төслийн хэлэлцэх эсэх асуудлыг Нийгмийн бодлого, боловсрол, соёл, шинжлэх ухааны байнгын хороо 2010 оны 1 сарын 26-ны өдрийн хуралдаанаараа хэлэлцлээ. 

Тус Байнгын хорооны хуралдаан дээр УИХ-ын гишүүн Очирбат уламжлалт анагаах ухааны эмийг улсын бүртгэлд хамруулдаг болгох талаар хуулийн төсөлд тусгах, гишүүн Алтангэрэл импортоор орж ирж байгаа эмийн хяналтыг сайжруулах, зайлшгүй шаардлагатай эмийн жагсаалтыг шинэчлэн боловсруулах, гишүүн Оюунхорол эмийн хадгалалтын стандартыг сайжруулах тал дээр онцгой анхаарах, гишүүн Гүндалай төсөлд хувийн хэвшлийн дэмжсэн бодлого тусгах, олон улсын стандарт хангасан эмүүдийг Монгол Улсад бүртгэлгүйгээр хэрэглэх боломжийг судлах, гишүүн Даваасүрэн антибиотикийн төрлийн эмийг эмчийн жороор олгож байх, гишүүн Батбаяр, Одбаяр нар хүн болон мал эмнэлгийн эмийн асуудлыг тусад нь хуульчлах, эмийн бүртгэлийн тогтолцоог боловсронгуй болгох нь зүйтэй гэсэн саналуудыг тус тус гаргасан болно.

Эм, эмнэлгийн хэрэгслийн тухай хуулийн шинэчилсэн найруулгын төслийг УИХ-ын чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг Байнгын хорооны гишүүд санал нэгтэй дэмжлээ.

Эрхэм гишүүд ээ,

Эм, эмнэлгийн хэрэгслийн тухай хуулийн шинэчилсэн найруулгын төслийн хэлэлцэх эсэх асуудлаархи Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Г.Батхүү:-Байнгын хорооны санал, дүгнэлттэй холбогдуулан асуулт асуух УИХ-ын гишүүд нэрээ ирүүлнэ үү. Алга байна. 

Ингээд Байнгын хорооны санал, дүгнэлттэй холбогдуулан үг хэлэх УИХ-ын гишүүд байна уу? алга байна.

Байнгын хорооны санал, дүгнэлттэй холбогдуулж үг хэлэх гишүүд алга байна. Одоо хуулийн төслийн хэлэлцэх эсэх асуудлаар санал хураалт явуулъя. 

Гадуур байгаа гишүүдийг хурал зохион байгуулагч нар оруулмаар байна.

Байнгын хорооны саналаар Эм, эмнэлгийн хэрэгслийн тухай хуулийн шинэчилсэн найруулгын төсөл, Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төслийг хэлэлцэх нь зүйтэй гэсэн саналын томъёоллоор санал хураая.

Санал хураалтад 45 гишүүн оролцож, 28 гишүүн зөвшөөрч, 17 гишүүн татгалзаж, 62.2 хувийн саналаар Байнгын хорооны санал дэмжигдлээ.

Ингээд уг хуулийн төслийг хэлэлцэх нь зүйтэй гэж үзлээ. Хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлье.

Гурав.Хөдөлмөрийн хөлсний доод хэмжээг тогтоох тухай 

хуулийн шинэчилсэн найруулгын болон Статистикийн тухай 

хуульд нэмэлт оруулах тухай, Хөдөлмөрийн хөлсний доод 

хэмжээний тухай хуулийг хүчингүй болсонд тооцох тухай 

хуулийн төслүүд /анхны хэлэлцүүлэг/;
 

Дараагийн хэлэлцэх асуудалдаа оръё. Хөдөлмөрийн хөлсний доод хэмжээний тухай хуулийн шинэчилсэн найруулгын төсөл болон Статистикийн тухай хуульд нэмэлт, өөрчлөлт оруулах тухай, Хөдөлмөрийн хөлсний доод хэмжээний тухай хуулийг хүчингүй болсонд тооцох тухай хуулийн төслүүдийн анхны хэлэлцүүлгийг явуулъя. 

Хуулийн төслүүдийн талаархи Байнгын хорооны санал дүгнэлтийг сонсоё. Нийгмийн бодлого, боловсрол, соёл, шинжлэх ухааны байнгын хорооны дүгнэлтийг УИХ-ын гишүүн Оюунхорол танилцуулна. Оюунхорол гишүүнийг индэрт урьж байна.

Д.Оюунхорол:-Улсын Их Хурлын дарга, эрхэм гишүүд ээ, 


Монгол Улсын Засгийн газраас 2010 оны 1 дүгээр сарын 19-ний өдөр Улсын Их Хуралд өргөн мэдүүлсэн Хөдөлмөрийн хөлсний доод хэмжээний тухай хуулийн шинэчилсэн найруулгын төсөл, Статистикийн тухай хуульд нэмэлт оруулах тухай, Хөдөлмөрийн хөлсний доод хэмжээний тухай хуулийг хүчингүй болсонд тооцох тухай хуулийн төслүүдийг Улсын Их Хурлын 2010 оны 1 дүгээр сарын 29-ний өдрийн чуулганы нэгдсэн хуралдаанаар хэлэлцээд анхны хэлэлцүүлэгт бэлтгүүлэхээр  тус Байнгын хороонд шилжүүлсэн билээ. 

Хуулийн төслүүдийн анхны хэлэлцүүлгийг Нийгмийн бодлого, боловсрол, соёл, шинжлэх ухааны байнгын хороо 2010 оны 4 дүгээр сарын 14-ний өдрийн хуралдаанаараа хийж, гаргасан санал, дүгнэлтийг Та бүхэнд танилцуулж байна. 

Төслүүдийг хэлэлцэх явцад Улсын Их Хурлын гишүүн С.Эрдэнэ Монгол хүний хөдөлмөрийн бүтээмжийн үнэлэмжийг дээшлүүлэх зохицуулалтыг хуулийн төсөлд тусгах, Улсын Их Хурлын гишүүн З.Алтай хөдөлмөрийн хөлсний доод хэмжээг шинэчлэн тогтоохдоо хувийн хэвшлийн байгууллагын ачааллыг тооцоолон, уян хатан хандах нь зүйтэй, Улсын Их Хурлын гишүүн Д.Дондог  хөдөлмөр, нийгмийн зөвшлийн  гурван талт Үндэсний хороо асуудлыг 100 хувийн саналаар шийдвэрлэх  заалтыг хуульчилж өгөх нь зүйтэй  гэсэн саналуудыг тус тус гаргасан болно.

Хуулийн төсөлд ажилтан цалингаа хөдөлмөрийн хөлсний доод хэмжээнээс өндөр тогтоолгох, ажил олгогч болон ажиллуулагч хөдөлмөрийн хөлсний доод хэмжээнээс илүү тогтоосон цалин хөлс олгоход саад болохгүй байх гэж өөрчлөх,  хөдөлмөрийн хөлсний доод хэмжээг ажил олгогчийн болон ажилтны эрх ашгийг төлөөлөн, хамгаалах салбарын байгууллагууд харилцан тохиролцож, салбар болон салбар дундын хэлэлцээрээр нийгмийн зөвшлийн гурван талт Үндэсний хороо зааснаас нэмэгдүүлэн тогтоож болно,  гурван талт Үндэсний хороо нь хөдөлмөрийн хөлсний доод хэмжээг тогтоох, шинэчлэх тухай тогтоол гаргах эрхтэй байх заалт нэмэх зэрэг  Ажлын хэсгээс гаргасан зарчмын зөрүүтэй саналуудыг Байнгын хорооны хуралдаанд оролцсон гишүүдийн олонхи нь дэмжсэн болно.

 Байнгын хорооны хуралдаанаар дэмжигдсэн болон дэмжигдээгүй зарчмын зөрүүтэй саналын томъёоллыг Та бүхэнд тараасан болно.

Байнгын хорооны хуралдаан дээр Улсын Их Хурлын гишүүн А.Тлейханаас Статистикийн тухай хуульд нэмэлт оруулах тухай хуулийн төслийг хэлэлцэх шаардлагагүй гэж үзэж төсөл санаачлагчид нь буцаах тухай санал гаргасан бөгөөд Байнгын хорооны хуралдаанд оролцсон гишүүдийн олонхи дэмжсэн тул хуулийн төслийг буцаах тухай Улсын Их Хурлын тогтоолын төслийг оруулж байна.

Хууль, тогтоолын төслүүдийг анхны хэлэлцүүлгээр нь батлах саналыг Байнгын хорооны хуралдаанд гаргасныг оролцсон гишүүд санал нэгтэйгээр дэмжсэн болно. 

Монгол Улсын Засгийн газраас Улсын Их Хуралд өргөн мэдүүлсэн Хөдөлмөрийн хөлсний доод хэмжээний тухай хуулийн шинэчилсэн найруулгын  төсөл, Статистикийн тухай хуульд нэмэлт оруулах тухай, Хөдөлмөрийн хөлсний доод хэмжээний тухай хуулийг хүчингүй болсонд тооцох тухай хуулийн  төслүүдийн талаар тус Байнгын хорооноос гаргасан санал, дүгнэлт болон зарчмын зөрүүтэй саналын томъёоллыг хэлэлцэн, төслийг баталж  өгөхийг хүсье. Анхаарал тавьсанд баярлалаа.

Г.Батхүү:-Байнгын хорооны санал, дүгнэлттэй холбогдуулан асуулт асуух гишүүд. Эрдэнэ гишүүнээр таслая.

Сэдванчиг гишүүн

Ц.Сэдванчиг:-Энэ хуулийн төслийг Байнгын хороон дээр яригдах үед … Монгол хүний хөдөлмөрийн үнэлэмжийг нэмэгдүүлэхтэй холбоотой заалтууд энэ хуулинд яаж тусгагдсан юм бол? Байнгын хороон дээр яригдсан гэсэн юм сая танилцуулгад орох шиг боллоо.

Гадаадын хөрөнгө оруулалттай аж ахуйн нэгжүүд, тухайлбал, Төмөр зам, Эрдэнэт, Оюу Толгой гээд. Энэ компаниудад ажиллаж байгаа монгол хүн гадаадын ажилчин хоёрын хооронд цалингийн зөрүү дэндүү их байдаг гэж байгаа юм. 2-3 дахин зөрүүтэй байх жишээтэй. Энийг зохицуулах ийм заалтууд орсон уу? энэ талаар Байнгын хороон дээр аль зэрэг яригдсан бэ?

Хоёрт, холбогдох яамтай гэрээ байгуулаад тусгай зөвшөөрөл аваад гадагш нь монгол залуучуудыг олноор нь гаргасан. Солонгос, Чех, АНУ гээд. Энэ залуучууд тэр улсдаа очоод тэр улсын тэр улсад мөрдөгдөж байгаа хөдөлмөрийн хөлсний доод хэмжээнээс дээгүүр цалин авч чадаж байна уу, үгүй юу? миний авсан мэдээллээр бол тэрнээс доогуур цалинтай амь зогоодог юм шиг санагдсан. Энэ талаар зохицуулсан юм байгаа юу, энэ талаар бас Байнгын хороон дээр яригдсан уу?

Г.Батхүү:-Арвин дарга

Д.Арвин:-Сэдванчиг гишүүний асуултуудыг Байнгын хорооны хурал дээр асууж байсан л даа. Гэхдээ энэ асуудлууд яг энэ хуулийн хүрээнд шийдэгдэхгүй асуудал л даа. Жишээлбэл, монгол хүний хөдөлмөрийн үнэлэмжийн асуудал бол өнөөдөр хөдөлмөр эрхлэлтийг дэмжих хууль энүүгээр зохицуулагдана. Энэ хууль бол ерөөсөө л Засгийн газар гурван талт байгууллага хөдөлмөрийнхөө хөлсний доод хэмжээг яг хэрхэн яаж тогтоож байх вэ гэдэг энэ асуудлуудыг энэ байгууллагуудын өөрсдийнх нь эрх хэмжээнд зааж өгсөн. 

Нөгөө талаар салбаруудын хүмүүсүүдийн цалингийн доод хэмжээ, дээд хэмжээг салбарууд нь зааж өгөх ийм эрхийг нь олгосон ийм хууль юм гэдгийг хэлмээр байна.

Хоёрдугаар асуудал бол гадаадад гарч байгаа залуучуудын цалингийн асуудал ярьж байна. Энэ асуудал бол энэ хуулинд хамаарахгүй. Энэ асуудал бол гадаадад ажилтан гаргах энэ хуулинд хамаарагдах асуудал. Тэгэхээр энэ хоёр асуудалд яг энэ хуулинд энэ асуудал ороогүй, таны асууж байгаа асуудал.

Г.Батхүү:-Сэдванчиг гишүүн тодруулъя.

Ц.Сэдванчиг:-Гадагшаа гаргаж байгаа гаднын аж ахуйн нэгжүүдтэй энэ хөдөлмөрийн хөлсний хэмжээг ярихад төвөгтэй байж болох юм. Дотооддоо ажиллаж байгаа аж ахуйн нэгжүүд дээр ярьж болдоггүй юмуу гэдэг санаа байна л даа. Тухайлбал, Эрдэнэт, Төмөр зам гээд. Миний санаж байгаагаар Төмөр замын ажилчид саяхан бас цалингийн асуудлаар жагсаал цуглаан хийгээд байсан санагдах юм. Тэгэхээр дотоодын хуулийн этгээдүүд, дотоодод ажиллаж байгаа гаднын хөрөнгө оруулалттай компаниуд дээр монгол ажилчин, гадаадын ажилчин хоёрын цалингийн зөрүү арилгаж. Арилгаж болдоггүй юмаа гэхэд ядаж дөхүүлж болдоггүй юмуу. Энэ чинь дэндүү их хол байна гээд байгаа шүү дээ. 2-3 дахин зөрүүтэй байна гээд байгаа юм. Энийг л би яриад байна л даа.

Г.Батхүү:-Арвин гишүүн

Д.Арвин:-Наад асуудал чинь энэ хуулин дээр орсон. Энэ хуулин дээр яаж орсон юм бэ гэхээр яг энэ хуулинд тэгж орно, тэдэн төгрөг байна гэсэн заалт ороогүй. Ерөөсөө тэр салбар. Жишээлбэл, Төмөр зам гэхэд чинь төмөр замын салбарын байгууллага нь тэр зүйлээ өөрсдөө дотроо зохицуулна гэдэг ийм заалтыг нь уян хатан. Жишээлбэл, төмөр замын ажилчид бид төд авах ёстой гэдэг энэ хөрөнгө мөнгөний энэ асуудлаа шууд салбарынх нь байгууллага нь тогтоож өгөхөөр ингэж заасан байгаа. 

Г.Батхүү:-Буд гишүүн

Р.Буд:-Хоёр асуулт байна. Хөдөлмөрийн хөлсний доод хэмжээг нэмэгдүүлсэн тохиолдолд цалингийн фонд улсын хэмжээнд хэдэн төгрөгөөр нэмэгдэж байгаа вэ, нэгдүгээрт.

Хоёрдугаарт, сонин л юм яриад байна л даа. Нэгдүгээрт, хөдөлмөрийн хөлсний доод хэмжээг тогтоож байгаа ч юм шиг шинэчилж. Нөгөө талаасаа тогтоохгүй хуучин хэмжээгээ бариад аж ахуйн байгууллагууд эрхийг нь олгож байгаа юм шиг яриад байна. Тэгсэн тохиолдолд нөгөө гадаадаас оруулж ирж байгаа ажиллагсдын хөдөлмөр эрхлэлтийг дэмжих санд тушааж байгаа мөнгө бий шүү дээ. Тэр чинь ухаандаа хөдөлмөрийн хөлсний доод хэмжээг 10 дахин нэмэгдүүлж авна гэсэн байгаа. Тэгэхээр энийг чинь яаж төлбөр хийх болж байна вэ? 108-аараа төлөх юмуу, үзэмжээрээ болох нь уу. Тийм учраас энэ чинь тийм сонин юм болох нь байна шүү дээ. Бас нэг хуулийн цоорхой гарч ирээд гадаадаас дотоодынхоо зах зээлийг хамгаалах, ажиллах хүчний зах зээлийг хамгаалах гэсэн хуулийн заалт байгаа шүү дээ. Тэгэхээр энийгээ зөнд нь орхихоор нэг байгууллагын даргын үзэмжээр шахуу тооцож авах ийм юм болох нь уу, эсвэл 108-аараа тооцож авах уу энэ бас их тодорхой баймаар байгаа юм. Энийг юу гэж төсөөлж, юу гэж тооцож оруулсан бэ?

Г.Батхүү:-Арвин гишүүн. Ер нь гишүүд асууж байгаа асуултаа Байнгын хорооны санал дүгнэлттэй холбогдуулж, зарчмын зөрүүтэй саналуудтай холбоотой асуудлууд асуумаар байна. Тэгээд хэлэлцэх эсэх асуудлыг хэлэлцэж байгаа юм шиг ийм асуулт асуумааргүй байна шүү.

Д.Арвин:-Гадаадын ажилчдыг хэдэн төгрөгөөр ажиллуулах вэ гэдэг ийм заалт энэ хуулинд ерөөсөө ороогүй юм. Энэ чинь гадаадад ажилтан гаргах, оруулах хуулиар зохицуулагдах юм. Энэ бол монгол хүн монголдоо ажил хийхдээ хөдөлмөрийн хөлсний доод хэмжээг хэд авах юм бэ гэдэг. Жишээлбэл, эдийн засгийн өсөлт нэмэгдээд байх үед. Одоо бол яг 108-аараа заасан байгаа шүү дээ. Цаашдаа нэмэх асуудлыг гурван талт байгууллага гурвуулаа шийдэх л асуудал. 108 ч байлгаж болно. Эдийн засаг унаад Монгол Улс эдийн засгийн өсөлт байхгүй байсан тохиолдолд 90 хэд ч болгож болно. Ерөнхийдөө зохицуулалтыг л хийх л ийм хууль байна. Тэрнээс гадаадын байгууллагатай харьцуулах биш. 

Тэгэхээр салбарын байгууллагууд бол бас зарим байгууллагууд өөр шүү дээ. Эрүүл мэндийн яам, боловсролын чиглэлд ажиллаж байгаа хөдөлмөрийн хөлсний доод хэмжээ авдаг ийм хүмүүсүүд бол бас нэг өөр. Уул уурхайд ажиллаж байгаа хүмүүсүүдийн хөдөлмөрийн хөлсний доод хэмжээ авах мөнгө нь тэс ондоо байгаа шүү дээ. Эмнэлэгт нэг ажиллах өдрийнхөө хөлсийг авах, уул уурхайд өдрийнхөө хөлсийг авах хоёр өөр. Энийг чинь манайх нэг  хуулиар 108000 төгрөг гээд бид нар өнөөдөр энэ хуулин дээр явж байгаа. Гэтэл энийг чинь эрх авах улсуудад нь өмнөх хууль харшлаад байсан. Бага авах улсуудад нь ч гэсэн энэ хууль харшлаад байсан учраас энийг уян хатан зохицуулъя гэсний үндсэн дээр л энэ хууль хийгдсэн юм. Тэрнээс гадаадын ажилтнуудтай холбож байгаа ийм хууль бишээ.

Г.Батхүү:-УИХ-ын үйл ажиллагаа, төрийн ордны үйл ажиллагаатай танилцахаар Эрдэнэ гишүүний урилгаар Гурвантамир бүрэн дунд сургуулийн багш, ажилчид хүрэлцэн ирсэн байна. Та бүхний ажил хөдөлмөрт өндөр амжилт хүсье. /УИХ-ын гишүүд алга ташив/

Буд гишүүн тодруулъя. Арвин гишүүн тодорхойлолтоо товчхон өгөөд явбал зүгээр байна.

Р.Буд:-Хоёр дахь асуултынхаа хариултыг авч чадсангүй. Жишээлбэл, хөдөлмөр эрхлэлтийг дэмжих сан дотор чинь гадаадаас ажиллах хүч оруулж ирсэн тохиолдолд хөдөлмөрийн хөлсний доод хэмжээг 10 дахин үржүүлсэнтэй хэмжээний мөнгийг хөдөлмөр эрхлэлтийн санд тушаана гээд заачихсан байгаа байхгүй юу. Тэгэхээр энийг өнөөдөр гадаадаас ажиллах хүч нь тодорхой хэмжээгээр орж ирнэ шүү дээ. Монгол өөрийнхөө мэргэшсэн ажилчнаар бүх юмаа хангаж чадахгүй. Ийм тохиолдолд алиныг нь барьж тогтоох, 10 дахин төлбөр авах вэ? энэ чинь ухаандаа салаа утгатай юм болчих гээд байна шүү дээ. Тэгэхээр энийг яаж зохицуулна гэж байгаа, хууль хэлэлцэх үед яаж ярьсан юм бол?

Г.Батхүү:-Арвин гишүүн

Д.Арвин:-Энэ хууль бол гадаадын иргэнд хамаарахгүй л дээ. Гадаадын иргэнд хамаарах хууль чинь гадаадаас ажилтан авах, гадаадад ажилтан гаргах хууль гэж байгаа шүү дээ. Тэр хуулиараа наадах чинь зохицуулагдана. Энэ хуулинд энэ асуудал огт хамаагүй.

Г.Батхүү:-Ц.Баярсайхан гишүүн

Ц.Баярсайхан:-Зарим асуудал энэ хуультай огт холбоогүй л юм яригдаад байна. Би энэ хуулийн төсөл дээр гаргасан хоёр саналын талаар асуух гээд байгаа юм. Томъёоллыг нь би арай өөрөөр бичиж өгсөн юм. Тухайлбал, төслийн 6 дахь санал байгаа, Байнгын хороо дэмжсэн. 5.4-өөр хөдөлмөр нийгмийн зөвшлийн гурван талт үндэсний хороо энэ хуулийн 4.5-д заасан хүчин зүйлийн дагуу хөдөлмөрийн  хөлсний доод хэмжээг 2 жилд нэг удаа тогтооно гэж байгаа юм. Шаардлагатай бол олон удаа тогтооно гээд. Олон удаа гэдэг бол тодорхойгүй зүйл шүү дээ. Тэгэхээр ерөнхий зарчим нь 2 жилд нэг удаа тогтоох нь мэдээж эдийн засгийн өсөлт олон юмтайгаа уялдана. Гэтэл олон удаа гэдгээ хэрэггүй юмаа гээд энэ 6-р зүйл дээр ажилтны болон ажил олгогчийн эрх ашгийг төлөөлөн хамгаалах улсын хэмжээний байгууллага, Засгийн газар санал гаргасан энэ 6.1, 6.2-оор нь энэ гурван талт нэг нь санал гаргах юм бол бас дахиад л шинэчлэн тогтоож болно гэснийг өөрөөр томъёолоод оруулчихсан байна. Энийг Байнгын хорооны ажил хариуцсан хүн надаас ирж асуусан. Энийг дутуу ойлгож хийсэн байна. Энийгээ засаачээ гэж байгаа юм.

Хоёрт, би бас энэ хөдөлмөрийн хөлсний доод хэмжээг тогтоохдоо 4.2-ын дагуу дараахь хүчин зүйлийг  харгалзан тогтооно гэдэг дээр нэг ийм л зарчим хэлсэн юм л даа. 4.2.2-ыг бол зөвхөн цалин хөлсний дундаж түвшин биш, бас нэг цалин хөлснийхөө дундаж түвшинг салбаруудаараа тооцож үзээд тухайн тодорхой салбарууд дээр хөдөлмөрийн бүтээмжийн харьцаа энийгээ харгалзъя гээд хөдөлмөрийн хөлс, хөдөлмөрийн бүтээмж, дундаж цалингийн зохистой харьцаа юмаа гаргаж бас нэг харгалзвал яасан юм бэ гэсэн санал тавьсан. Энийг Байнгын хороо дэмжээгүй юм байна.

Хоёрт, энэ эдийн засгийн өсөлт, хөдөлмөр эрхлэлтийн түвшингээ харгалзаж тогтооё гэсэн ийм редакц маягийн санал өгсөн. Энэ дэмжигдээгүй юм байна. Уг нь үнэхээр хөдөлмөрийн хөлсний доод хэмжээг тогтоохдоо харгалздаг зүйл бол мэдээж амьжиргааны түвшингийн өөрчлөлт байгаа, үнэ ханшны өсөлт байгаа, дундаж цалин, хөдөлмөрийн бүтээмж байж байгаа, эдийн засгийн өсөлт, хөдөлмөр эрхлэлтийнхээ түвшинг л харгалзаад тогтоовол чухал гэж үзээд байгаа юм. Энэ гурван саналын нэгийг нь томъёолохдоо арай өөрөөр томъёолчихсон байна. Санал хураалгах үед бас ойлгомжтой байхгүй бол ерөөсөө хөдөлмөрийн  хөлсний хэмжээг 2 жилд нэг удаа шинэчлэн тогтоохоор оруулчихсан. Хуулийн төсөл дээр олон удаа гэдгийг нь л тодорхой нөхцөл тавигдвал шинэчилж тогтоож болно гэдгээр оруулсан. Энийг бас редакцийн хувьд нь Байнгын хороо засаад санал хураалгачихвал хэрэгтэй болов уу гэж бодсон юм.

Тэрнээс биш олон удаа тогтооно гэх юм бол өнөөдөр тогтоочихоод маргааш тогтооно, нөгөөдөр тогтооно гээд явна шүү дээ.

Г.Батхүү:-Арвин дарга

Д.Арвин:-6-р саналыг Баярсайхан гишүүний яг бичиж өгсөн томъёоллоор уншиж байгаад л хураалгачихсан юм. Бичихдээ эд нар жаахан алдаа гаргачихав уу, яачихав. Тэрнээс биш таны яг өөрийн чинь бичиж өгснөөр яг хураалгасан шүү. Таны тэр санал чинь дэмжигдсэн юм.

Сүүлийн хоёр бол Байнгын хорооны гишүүд ярьж байгаад унагачихлаа л даа.

Г.Батхүү:-Дэмжигдээгүй юм байна.

Баделхан гишүүн

Х.Баделхан:-Би бас Баярсайхан гишүүнтэй адил санал асуух гэж байсан л даа. Эхний төсөл дээр 2 жилд нэг удаа, тэгээд олон удаа гэсэн санал байж байсан. Миний саналаар бол энэ чинь зах зээлийн нөхцөлтэй уялдаад хөдөлмөрийн хөлсний доод хэмжээг үнэлэхээс биш заавал хугацаа тогтоох шаардлага байна уу? энэ чинь ерөөсөө хямрал явагдаад үнэ буурч болно, үнэ өсч болно, үнэ уруудаж болно. Тэрэнтэй холбоотойгоор хөдөлмөрийн хөлсний доод хэмжээг тогтоохоос биш заавал 2 жилд нэг удаа, эсвэл олон удаа гэснээр ер нь хугацаа заах шаардлага байна уу?

Г.Батхүү:-Ганди сайд тодруулж хариулах уу?

Т.Ганди:-Баярсайхан, Баделхан гишүүний асуултанд би Байнгын хорооны даргын өгсөн хариултан дээр нэмээд тодруулъя. Ер нь хөдөлмөрийн хөлсний доод хэмжээг тодорхой салбаруудаар нь тогтоохгүй бол болохгүй байна. Ажил олгогчийн хувьд Засгийн газар нэг удаа өөрийнхөө ажил олгож байгаа субъектүүдэд хөдөлмөрийн хөлсний доод хэмжээг тогтоож байгаа. Баялаг үйлдвэрлэж байгаа салбаруудын түвшинд аваад үзэх юм бол харьцангуй хөдөлмөрийн бүтээмж өндөр, эргээд цалин хөлс нь өндөр авагдаж байгаа учраас уул уурхай, эрдэс баялаг гэх мэтчилэн дэд бүтцийн салбаруудын хөдөлмөрийн хөлсийг дээш нь татах бололцоотой гэж үзэж байгаа. Ингэснээрээ монгол хүний хөдөлмөрийн үнэлэмж дээшилнэ, харьцангуйгаар. Гаднын хөдөлмөр оруулагчид танай хөдөлмөрийн хөлсний доод хэмжээ 108000 төгрөг шүү гээд элэг барихгүй болно гэж үзэж байгаа.

Нөгөө талаар 2 жилд нэг удаа тогтооно гэсэн ийм заалт дэмжигдсэн. Өмнө нь ингэж байсан. Өмнө нь жилд нэг удаа байсан юм. 2 жилд нэг удаа тогтоогоод явах юм бол энэ эдийн засгийн үр ашигтайгаа, үр дүнтэйгээ уялдуулсан байдлаар төсөв тодорхой хэмжээгээр нэмэгддэг, эдийн засгийн үр ашиг нэмэгдэх тохиолдолд хөдөлмөрийн хөлсийг дээш нь татах ийм бололцоотой болно гэж үзсэн. Энүүгээрээ л хураалгасан даа.

Г.Батхүү:-Ганбямба гишүүн

Н.Ганбямба:-Хөдөлмөрийн хөлсний доод хэмжээг тогтоох тухай хуулиар нэг их айхтар гажуудал явдаг юм. Тухайлбал, энэ бол энгийн хөдөлмөрийн хөлсний доод хэмжээ шүү дээ. Гэтэл мэргэжлийн ур чадвар шаардсан тэр албан тушаалуудыг яг адилхан. Өөрөөр хэлбэл, төрийн албан хаагчтай адилтгахаар хэмжээний тийм сэхээтнүүд, мэргэжилтнүүдийн ажилладаг тэр ажлуудыг хүртэл бусад байгууллагууд чинь адилтгаад, хөдөлмөрийн хөлсний доод хэмжээний хуультай андуураад энэ хөдөлмөрийн хөлсний доод хэмжээтэй адилтгах гээд яваад ирсэн юм. Энэ бол олон жил явж ирж байгаа нэг гажуудал л даа. Гэтэл энэ хөдөлмөрийн  хөлсний доод хэмжээ чинь энгийн хөдөлмөрийн хөлсний доод хэмжээг тогтоогоод байгаа шүү дээ. Өнөөдөр амьжиргааны доод түвшин чинь 101000 төгрөг байна, Улаанбаатар хотод. Бүсчлэлээр зүүн бүсэд 86400 төгрөг. Энэ бол хүний амьд явахын хамгийн наад талын хэрэгцээ. 2500 ккал-ийн хоол идэх, даарч хөлдөхгүйн тулд хувцаслахаас авахуулаад наад талын амьжиргааны доод түвшин гэж нэрлэдэг. Энэ бол 101000 төгрөг байна. Өнөөдөр хөдөлмөрийн хөлсний доод хэмжээ 108000 төгрөг байна. Өөрөөр хэлбэл 7000 төгрөгний зөрүүтэй явж байгаа юм.

 Гэтэл энийг өнөөдрийн хуулиар харин зохицуулалтыг өөрчлөөд гурван талт бол хоорондоо тохирч тогтоодог болох гэж байна шүү дээ. Тэгэхдээ энд нэг л зүйл цаашдаа хэлэлцүүлгийн явц дунд анхаараасай гэдэг үүднээс, өөрөөр хэлбэл, яг нарийндаа хөнжлийнхөө хэрээр сэтгэчих тийм магадлал их өндөртэй болно, одоо энэ хувилбараар. Яагаад гэвэл хуучин Үйлдвэрчний эвлэл ажил олгогчийн саналыг аваад Засгийн газар тогтоодог байсан бол одоо гурвуулаа зэрэг тогтоогоод, үндэсний хороо байгуулаад зэрэг тогтоох нь байна шүү дээ. Тэр битгий хэл салбарууд нэмж тогтоох нь ээ. Энэ чинь явж явж ер нь жаахан тийм хий тоонууд гарч ирэх магадлалтай. Яг өнөөдрийн бодит байгаа мөнгөний хэмжээнээс илүү өнөөдөр яг 108000 төгрөг өгөх бололцоотой байтал энэ чинь 110000 гараад, 120000 болох магадлал их өндөртэй. Тэгэхээр энэ зохицуулалтынхаа механизмыг яг их нарийн л тохируулахгүй бол энэ чинь одоо ингээд хууль батлаад гаргачихад их амархан л даа. 

Нөгөөтэйгүүр  гадаадын иргэд бол яахав энэ хуулинд зохицуулахгүй ч гэсэн бид нар яг нарийндаа Монгол Улс гадаадын иргэн ирж ажилладгаас дутуугүй л хэмжээтэй байгаачээ гэдэг санал зарим гишүүдээс гараад байгаа юм. Яг ний нуугүй хэлэхэд монгол хүн гадаадад гарахаараа боол болдог, гадаадын иргэн монголд ирэхээрээ босс болдог нэг ийм философи байгаа шүү дээ, бий болчихсон юм чинь. Тэрнээс дутуугүй л хөдөлмөрийн хөлсний доод хэмжээтэй байгаасай гэсэн санал уг нь гарч ирээд байгаа юм. Яг нарийндаа бол түрүүчийн тэр Баярсайхан гишүүний уналаа гэдэг санал хамгийн гол юм байгаа юм. Хөдөлмөрийн бүтээмжтэй л харьцуулахгүй бол өнөөдөр цалин, тэтгэврийн өсөлтөөс хөдөлмөрийн бүтээмж 7 дахин бага явж байгаа шүү дээ. Хий хоосон эдийн засаг яваад байна гэсэн үг. Хөдөлмөрийн бүтээмжээс 7 дахин бага байгаа юм. Өөрөөр хэлбэл, хөдөлмөрийн бүтээмжээс цалин тэтгэврийн нэмэлт 7 дахин өндөр байгаа юм. 

Тэгэхээр хөдөлмөрийн бүтээмжийн энэ харьцааг энэ хуулин дотроо тэр унасан саналыг босгож ирээд энэ хуулин дотор уг нь суулгаж өгвөл их зүгээр юм байгаа юм. Тэгэхгүйгээр хөдөлмөрийн бүтээмж нь бага байдаг, хий хоосон гурван талт үндэсний хороо чинь их өндөр тоо тогтоогоод байвал эдийн засаг сүйрнэ шүү дээ. Энэ чинь олон юм, тэтгэвэр тэтгэмжийг чинь чирч явдаг 75 хувиар. Тэрнээс нөгөө хувийн  хэвшлээ айхтар чирчих вий гээд олон асуудал цаана нь байгаа учраас хөдөлмөрийн бүтээмжтэй холбох Ц.Баярсайхан гишүүний саналыг дахин хураалгах тийм боломж байгаа байх. Унасан саналууд энэ дээр бас хураагдах боломжтой болов уу гэж бодож байгаа юм. Хөдөлмөрийн бүтээмжийн харьцааг бас дахиад оруулж ирж болдоггүй юм уу гэсэн ийм хэдэн асуулт байна.

Г.Батхүү:-Арвин гишүүн хариулъя

Д.Арвин:-Ганбямба гишүүний ярьсан асуудлыг гишүүд маш сайн ярьж ярьж байгаад унагасан юм л даа. Яагаад гэвэл мэдээж бид нар энэ гурван талт байгууллага, салбарууд цалингаа хөдөлмөрийн хөлснийхөө хэмжээг тогтоохдоо мэдээж хөдөлмөрийн бүтээмжийн асуудлыг хийж байж, маш олон журам гаргаж байж л тогтооно шүү дээ.Тэгэхээр тэр тогтоох юм руу бид нар орж зааж өгөх нь юу бол гэж ингэж ярьсан гишүүд бас байгаа юм. Тэгэхээр энэ энгийн хөдөлмөр хийж байгаа 108000 төгрөгнөөс илүү гарч уу гэж бас болохгүй юм л даа. За яахав эрүүл мэндийн салбар, жижигхэн зах дээр ажиллаж байгаа хүмүүст бол мэдээж 108000 аваад байгаа хүн байхгүй шүү дээ. Тэд нар чинь хөөрхий 5000, 10000, 20000 гээд л авч байгаа. Гэтэл уур уурхайн салбарт ажиллаж байгаа, эдийн засгийн ололттой, маш их хөрөнгө мөнгөтэй, өндөр түвшинд хөрөнгө шаардагдаж, ингээд бүр гар биегүй зүтгэж байгаа ийм хүмүүсүүд чинь хөдөлмөрийн хөлсний доод хэмжээ 108000 төгрөг гээд хуульчлаад заагаад өгчихдөг.

Нөгөө хувийн байгууллага чинь 108-аа бариад байдаг. Гэтэл өнөөдөр 500 авчихаж болно, 400 авчихаж болно. Хуулиндаа захирагдаж, зарим салбарын улсууд маш их хохироод байна гэдэг ийм гомдол ирж энэ хууль өргөн баригдсан юм байна лээ. Ийм учраас 108-аас доош ч байж болно, дээш ч байж болно. Энэ салбарууд энэ мөнгөө яаж тогтоох вэ гэдэг эрхийг нь бид нар олгож өгөх хууль юм. Тэрнээс бид нар салбар болгонд ингэж тогтоогоорой гэдэг зүйлийг бас хэлж болохгүй шүү дээ. Энэ чинь журмын дагуу л тэр мөнгө тогтоохоос биш гэдэг ийм зүйлээр энэ санал унасан юм.

Г.Батхүү:-Ажлын хэсгийн бүрэлдэхүүнд Нийгмийн хамгаалал, хөдөлмөрийн сайд Ганди, Нийгмийн хамгаалал, хөдөлмөрийн яамны стратеги төлөвлөлтийн газрын дарга Аюуш, Монголын ажил олгогч эздийн холбооны хөдөлмөрийн харилцааны газрын дэд дарга Эрдэнэбаатар, МҮЭ-ийн холбооны бодлого зохицуулалтын газрын дарга Отгонтунгалаг нар оролцож байна. Ганди сайдын зүгээс нэмж тайлбарлах юм байна уу?

Т.Ганди:-Энэ дээр нэг тайлбар хэлэхгүй болохгүй байна. Гуравны хоёр дээр Ганбямба гишүүний асуусан асуулт байгаа юм. Тусгай мэргэжил, боловсрол, ур чадвар шаардах ажилд хөдөлмөрийн болон хөлсөөр ажиллах гэрээ, тэдгээртэй адилтгах бусад гэрээгээр ажиллагчийн цагийн үндсэн хөлсийг хөдөлмөрийн хөлсний доод хэмжээгээр тогтоохыг хориглоно гээд. Энэ заалт орчихсон, санал хураагдаагүй. Тэгэхээр энэ заалт хэвээрээ байгаа гэж Ганбямба гишүүнийг ойлгоорой гэж хэлэх гэж байна. Яагаад гэхээр тусгай мэргэжил, боловсрол, ур чадвар шаардаж байгаа ажил маань харьцангуйгаар хөдөлмөрийн хөлсний доод хэмжээгээр хязгаарлагдчих юм бол ур чадвар ямар нэгэн тусгай онцлог зүйл нь хязгаарлалтанд орох гээд байгаа юм.

Тийм учраас энэ бол арай өөр зохицуулалтаар явагдана. Энэ хуулин дээрээ байгаа, үлдчихсэн байгаа гэж хэлэх гэж байна.

Г.Батхүү:-Оюунхорол гишүүн

Д.Оюунхорол:-Энэ бас нэлээн чухал хууль л даа. Ер нь өнөөдөр Монгол Улсад хөдөлмөрийн хөлсний доод хэмжээ бол яг баялаг үйлдвэрлэж байгаа салбарт ажиллаж байгаа хүмүүсийн хувьд бол их доогуур үнэлгээтэй байгаа. Тэгэхээр энийг өөд нь татахад саяны Арвин, Ганди гишүүний хэлж байгаа зөв л дөө. Энийг босгыг нь өндөр болгохын тулд л энэ хууль боловсруулагдаж орж ирж байгаа гэж ойлгож байна.

Хоёрдугаарт, энэ хуультайгаа давхар хөдөө аж ахуйн салбарт ажиллаж байгаа мал аж ахуй, газар тариалангийн салбарт улирлын шинж чанартай ажилтнуудыг нэлээн авдаг болчихсон шүү дээ. Тийм учраас энэ салбарт ажиллаж байгаа хүмүүст ийм хатуу босго бас тавьж болохгүй ээ. 108 ч гэдэг юмуу хэд гэдэг юм. Яагаад гэвэл нөгөө мал төл хүлээж авах үеэр малчид туслах ажилтан гээд авдаг. Газар тариалан хурааж эхэлж авах гэж байгаа тэр үедээ бас газар тариалан эрхэлж байгаа хүмүүс бас туслах ажилтнууд авдаг. Тэгэхээр ийм хатуу тоо тавьчих юм бол энийг бас зохицуулахад тэр ажлын байр бий болгоод, бас тэр нэг бизнесээ эрхэлж байгаа тэр малчинд, эсвэл газар тариалан эрхэлж байгаа аж ахуйн нэгжид бас хүндрэл учрах ийм боломж үүсчих байхаа. Тийм учраас энийг бас уян хатан аль болохоор зохицуулж авч гарах нь илүү чухал байхаа гэсэн ийм ойлголттой байгаа.Тийм учраас энийг хуулиараа ингэж зохицуулах боломжтой байхаа гэж бодож байна.

Г.Батхүү:-Арвин гишүүн

Д.Арвин:-Оюунхорол гишүүний хэлсэн саналын дагуу энэ боломжтойгоор орсон юм. Салбарууд өөрсдөө яг хөдөлмөрийнхөө хөлсний доод хэмжээг зохицуулахаар орсон учраас 108-аас доош ч байж болно, дээш ч байж болно. Тийм учраас тоо заагаагүй, салбарууд өөрсдөө тэр хөдөлмөрийнхөө бүтээмжийнхээ хэмжээгээр дүнгээ уян хатан болгоно гэсэн ийм хууль байгаа.

Г.Батхүү:-Ганди сайд

Т.Ганди:-Уучлаарай. Би нэмж тодруулга хийж байгаа юм шүү. Хамгийн гол нь хөдөө аж ахуйн салбарт ажиллагсад юмуу, улирлын түр чанартай ажил хийж байгаа улсуудыг арай өөр механизмаар зохицуулалт хийж байгаа. Энэ нь юу юм бэ гэхээр цагийн хөлсний тарифыг тогтоосон. Энэ нь 21 өдөр цагийн фонд, 168 ажлын цагийн фонд оногддог. Ингээд бодоход энэ дотор нь хуваагаад үзэх юм бол 1 цагийн хөлсний тариф үндсэндээ гарч байгаа юм. Энэ нь 6700-гаад төгрөг. Тэгэхээр энэ цагийн хөлсний тариф гарснаар төр гэрээгээр цагийн хөдөлмөр эрхлэх бололцоотой. Ажилгүйдлийг бууруулах, тодорхой хуримтлагдсан ажлыг ажил олгогчтой шууд иргэний гэрээ хэлцэл хийгээд шийдвэрлэх бололцоотой.

Г.Батхүү:-Ингээд Байнгын хорооны санал, дүгнэлттэй холбогдуулж үг хэлж дууслаа. Одоо хуулийн төслийн хэлэлцэх эсэх асуудлаар санал хураалт явуулъя. Байнгын хорооны саналаар Эм, эмнэлгийн хэрэгслийн тухай хуулийн шинэчилсэн найруулгын төсөл, Эм, эмнэлгийн хэрэгслийн тухай хуулийг хүчингүй болсонд тооцох тухай хуулийн төслийг хэлэлцэх нь зүйтэй гэсэн саналын томъёоллоор санал хураалт явуулъя.

Уучлаарай, би андуурсан байна. Хөдөлмөрийн хөлсний доод хэмжээний тухай хуулийн шинэчилсэн найруулгын төслийг батлах санал хураалт явуулъя. Хөдөлмөрийн хөлсний доод хэмжээний тухай хуулийг хүчингүй болсонд тооцох тухай хуулийн төслийг батлах санал хураалт явуулъя. 

Зарчмын зөрүүтэй санал байгаа юмуу? Өгсөн материалууд дотор будилаад байна. Зарчмын зөрүүтэй саналууд маш олон байгаа юм байна. Одоо зарчмын зөрүүтэй саналуудаар санал хураалт явуулъя.

Нийгмийн бодлого, боловсрол, соёл, шинжлэх ухааны байнгын хороогоор дэмжигдсэн саналууд байна.

1.Төслийн 1.1 дэх хэсгийн “боловсрол, ур чадвар багатай ажиллагчийн эрх ашгийг хамгаалах, тэдний” гэснийг хасах. Санал гаргасан: УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ дэмжье.

Санал хураалтанд 42 гишүүн оролцож, 25 гишүүн зөвшөөрч, 59.5 хувиар саяны хасах санал дэмжигдэж байна.

2.Төслийн 3.1 дэх хэсгийн “нийтээр дагаж мөрдвөл зохих” гэснийг хасах саналыг УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нар гаргасан байна. Энэ саналыг дэмжье.

Санал хураалтанд 41 гишүүн оролцож, 15 гишүүн зөвшөөрч, 26 гишүүн татгалзаж, энэ санал дэмжигдсэнгүй. 

3.Төслийн 3.3 дахь хэсгийг дор дурдсанаар өөрчлөн найруулах:

3.3.Энэ хуулийн 3.1 дэх хэсгийн заалт нь ажилтан цалин /хөлс/-гаа хөдөлмөрийн хөлсний доод хэмжээнээс өндөр тогтоолгох, ажил олгогч болон ажиллуулагч /цаашид “ажил олгогч” гэх/ хөдөлмөрийн хөлсний доод хэмжээнээс илүү тогтоосон цалин /хөлс/ олгоход саад болохгүй” гэдэг саналыг УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нар гаргасан байна. Энэ саналыг дэмжье.

Санал хураалтанд 41 гишүүн оролцож, 28 гишүүн зөвшөөрч, 68.3 хувиар энэ санал дэмжигдэж байна.

4.Төслийн 5-р зүйлд дор дурдсан агуулгатай заалт нэмэх:

“5.2.1.хөдөлмөрийн хөлсний доод хэмжээг тогтоох,шинэчлэх тухай тогтоол гаргах” гэсэн саналыг УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нар гаргасан байна. Энэ саналыг дэмжье.

Санал хураалтанд 38 гишүүн оролцож, 24 гишүүн зөвшөөрч, 61.5 хувиар энэ санал дэмжигдэж байна.

5.Төслийн 5-р зүйлд дор дурдсан агуулгатай хэсэг нэмэх:

“5.3.Хөдөлмөрийн хөлсний доод хэмжээг ажил олгогчийн болон ажилтны эрх ашгийг төлөөлөн хамгаалах салбарын байгууллагууд харилцан тохиролцож, салбар болон салбар дундын хэлэлцээрээр энэ хуулийн 5.1-д заасан Хөдөлмөр,  нийгмийн зөвшлийн гурван талт Үндэсний хорооноос тогтоосон хэмжээнээс нэмэгдүүлэн тогтоож болно.”  гэсэн саналыг УИХ-ын гишүүн Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нар гаргасан байна. Энэ саналыг дэмжье.

Санал хураалтанд 41 гишүүн оролцож, 26 гишүүн зөвшөөрч, 63.4 хувиар энэ санал дэмжигдэж байна.

6.Төслийн 5.4 дэх хэсгийг дор дурдсанаар өөрчлөн найруулах:

“5.4.Хөдөлмөр, нийгмийн зөвшлийн гурван талт Үндэсний хороо энэ хуулийн 4.2-т заасан хүчин зүйл, мөн  хуулийн 6.1, 6.2-т заасан саналыг харгалзан хөдөлмөрийн хөлсний доод хэмжээг хоёр жилд нэг удаа шинэчлэн тогтооно” гэсэн саналыг УИХ-ын гишүүн Ц.Баярсайхан оруулж ирсэн байна.


Энийг чинь өөр буруу болчихлоо гэж засаад дахиж оруулж ирээд сая намайг будилуулаад байгаа чинь энэ шүү дээ. Аль нь зөв юм бэ? Тамгын газрынхан. Тамгын газрынхнаас тайлбар авъя. Яагаад Байнгын хороон дээр гарсан зарчмын зөрүүтэй саналуудыг өөрчилж оруулж ирээд байгаа юм бэ? Эхлээд материал тарааж өглөө, дахиж буцааж оруулаад, дахиад тараагаад зөв болгоод орж ирж байгаа нь энэ шүү дээ. Наад дээрээ тайлбар өг.

Д.Насанжаргал:-Энэ ийм учиртай юм. Ц.Баярсайхан гишүүний гаргасан санал бол яг өргөн баригдсан төслийн 5.3-тай холбогдуулж гаргасан санал байгаа. 5.3-т болохоор зэрэг хөдөлмөрийн хөлсний доод хэмжээг 2 жилд 1 удаа, шаардлагатай тохиолдолд түүнээс олон удаа шинэчлэн тогтооно гэдэг энэ заалтын шаардлагатай тохиолдолд түүнээс олон удаа  гэдэг үгийг нь хасаад төслийн 6.1, 6.2-т гаргасан саналын дагуу гэж өөрчлөх гээд. Бид найруулгаар авчихсан юм. 6.1, 6.2-т заасныг харгалзан гэдгээр. 

Хоёрдугаарт, 5.3-ыг 5.4 гээд одооныхоо нэг заалт шинээр нэмчихэж байгаа учраас одоогийнхоо төсөлд тусгаснаар дугаарыг нь дугаарлаад явагдчихсан байгаа.

Г.Батхүү:-Шинэ дугаараар гэж ойлгох уу?

Д.Насанжаргал:-Тийм. Шинэ дугаараараа орчихсон явж байгаа гэсэн үг.


Г.Батхүү:-Баярсайхан гишүүнийг сонсоё.


Ц.Баярсайхан:-Сая зөв уншлаа. Гэхдээ найруулж болохгүй байхгүй юу. Өөрөөр хэлбэл, хөдөлмөрийн хөлсний доод хэмжээг 2 жилд нэг удаа тогтооно, шаардлагатай тохиолдолд үүнээс олон удаа гэдгийг нь энэ гурван талууд аль нэг санал гаргасан нөхцөлд нь шинэчлэн тогтоож болно гэдгийг нээж байгаа юм. Тэгэхгүй бол хуулин дээр шаардлагатай бол түүнээс олон удаа гэхээр зэрэг жилд 10 ч удаа тогтоож болох байхгүй юу. Тэгэхээр гурван тал чинь хариуцлага хүлээнэ шүү дээ. Тэгэхээр 6.1, 6.2-оороо санал гаргавал гээд. Тэр чинь бас үндэслэлтэй улсын хэмжээний томоохон ажилчдын буюу ажил олгогчдын эрх ашгийг хамгаалсан байгууллага, дээр нь Засгийн газар санал гаргаж болох байхгүй юу. Тэр нөхцөлд нь шинэчилж тогтооно. Тэрнээс биш ерөөсөө хуулийн дагуу 2 жилд л нэг удаа тогтооно.

6.1, 6.2-оор санал гарахгүй бол 2 жилд нэг тогтооно гэдгээрээ явах юм. Найруулчихаар зэрэг 2 жилд л нэг удаа тогтооно, санал гарвал болчихож байгаа байхгүй юу. Тийм учраас түрүүний Тамгын газрын уншсанаар хураачих юм бол болно.

Г.Батхүү:-Яаж хураах вэ, Баярсайхан  гишүүн ямар саналтай байгаа юм бэ? Томъёоллоо Баярсайхан гишүүн микрофонд хэлчих. Тэр томъёоллоо салгаж хураалгах гээд байгаа юмуу?

Ц.Баярсайхан:-Үгүй, салгахгүй. Ерөөсөө энэ хуулийн 4.2-т заасан хүчин зүйлийг харгалзан хөдөлмөрийн хөлсний доод хэмжээг 2 жилд нэг удаа, энэ хуулийн 6.1, 6.2-т заасны, санал гаргасан нөхцөлд шинэчлэн тогтооно гээд ингээд болчихож байгаа байхгүй юу.

Г.Батхүү:-Дондог гишүүн

Д.Дондог:-Би Баярсайхан гишүүний саналыг дэмжиж байна. Томъёоллоор нь хурааж болно. Түрүүнд Арвин гишүүн ч хэлсэн. Тэгэхдээ ийм маягаар дараа орж ирэх санал, ямар нэгэн хүн миний санал ийм биш байна гээд юм уншаад оруулаад байх боломж гарчих учраас протоколд Тамгын газар тайлбараа сайн хийгээд, Байнгын хорооны дарга тайлбар нь ийм байсан гэж хийхгүй бол дараа ямар нэгэн үг үсгийн юм оруулах гээд миний санал ийм байгаагүй шүү гээд юм оруулахад урд нь Баярсайхан гишүүн оруулж байсан, болж байсан гээд ингээд өөр саналууд хураагдаад байх процедур үүсчих учраас энийг протоколд сайн тэмдэглээд хураах нь зүйтэй байхаа гэсэн санал хэлэх гэсэн юм.

Г.Батхүү:-Би тийм учраас Тамгын газраас тайлбар хэл гээд байгаа нь тэр шүү дээ. Баярсайхан гишүүний саяны томъёолол микрофонд бүрэн тусч чадсан уу, бичлэгт? Тамгын газар сая тайлбараа өглөө. Одоо Баярсайхан гишүүний яг саяны өөрийнх нь хэлсэнчлэн, томъёолсончлон энэ саналыг дэмжих эсэх асуудлаар санал хураалт явуулж болж байна уу?

Санал хураалт явуулъя. 6-р санал буюу 5.4 дэх заалтанд өөрчлөлт оруулахаар. Тамгын газар дахиад тайлбар өгчих.

Д.Насанжаргал:-Баярсайхан гишүүний энэ томъёоллыг биеэ даасан хоёр заалт болгоод редакцаар авчихаж болно. Эцсийн найруулга дээр. Зарчим нь ерөнхийдөө суучихсан, тэр нь ойлгогдож байгаа.

Г.Батхүү:-Тамгын газар зөвшөөрч байгаа, гишүүдтэй ярьж ойлголцож, Баярсайхан гишүүний хэлсэн томъёоллоор энэ санал хураалт явуулах нь зүйтэй юм гэж ойлгоод би санал хураалт явуулах гэж байна. Баярсайхан гишүүний хэлсэн тэр томъёоллоор дэмжье гэж санал хураалт явуулъя.

Санал хураалтанд 40 гишүүн оролцож, 30 гишүүн зөвшөөрч, 75.0 хувиар энэ санал дэмжигдэж байна. 

Протоколд орчихсон энэ бүх юмаа сайн тулгаж, хуулийн хүрээнд энэ асуудлаа шийдвэрлэхийг Тамгын газрынхан бас сайн зохион байгуулаарай.

7.Төслийн 6.1 дэх хэсгийг дор дурдсанаар өөрчлөн найруулах:

“6.1.Хөдөлмөрийн хөлсний доод хэмжээг тогтоох, өөрчлөх саналыг Хөдөлмөр, нийгмийн зөвшлийн гурван талт Үндэсний хороонд төлөөлөл бүхий аль нэг тал, эсхүл талууд хамтран гаргаж болно” гэсэн саналыг УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нар гаргасан байна. Энэ саналыг дэмжье.

Санал хураалтанд 40 гишүүн оролцож, 28 гишүүн зөвшөөрч, 70.0 хувиар энэ санал дэмжигдэж байна.

8.Хөдөлмөрийн хөлсний доод хэмжээний тухай /шинэчилсэн найруулга/ хуулийг 2011 оны 1-р сарын 1-ний өдрөөс эхлэн дагаж мөрдөх гэсэн саналыг УИХ-ын гишүүн П.Алтангэрэл, Х.Бадамсүрэн, Д.Дондог, Д.Батбаяр, Д.Одбаяр, А.Тлейхан, С.Эрдэнэ нар гаргасан байна. Энэ саналыг дэмжье.

Санал хураалтанд 40 гишүүн оролцож, 30 гишүүн зөвшөөрч, 75.0 хувиар энэ санал дэмжигдэж байна.

Одоо Байнгын хороогоор дэмжигдээгүй саналуудаар санал хураалт явуулъя.

1.Төслийн 4.2.2 дахь заалтын “улсын хэмжээний цалин хөлсний дундаж түвшин” гэснийг “хөдөлмөрийн бүтээмж, дундаж цалингийн зохистой харьцаа” гэж өөрчлөх саналыг УИХ-ын гишүүн Ц.Баярсайхан гаргаж, Байнгын хорооноос дэмжигдээгүй байна. Энэ саналыг дэмжих боломжгүй гэдэг санал хураалт явуулъя.

Санал хураалтанд 41 гишүүн оролцож, 11 гишүүн зөвшөөрч, 73.1 хувиар энэ санал босч байна, дэмжигдэж байна гэсэн үг.

2.Төслийн 4.2.4 дэх заалтын “эдийн засгийн өсөлт, хөдөлмөр эрхлэлт болон хөдөлмөрийн бүтээмжийн түвшин” гэснийг “эдийн засгийн өсөлт, хөдөлмөр эрхлэлтийн түвшин” гэж өөрчлөх саналыг УИХ-ын гишүүн Ц.Баярсайхан гаргаж, Байнгын хорооноос дэмжигдээгүй байна. Энэ саналыг дэмжих боломжгүй гэдэг санал хураалт явуулъя.

Санал хураалтанд 41 гишүүн оролцож, 12 гишүүн зөвшөөрч, 70.7 хувиар энэ санал босч байна, дэмжигдэж байна гэсэн үг.

Статистикийн тухай хуульд нэмэлт оруулах тухай хуулийн төслийн талаархи зарчмын зөрүүтэй санал

1.Хөдөлмөрийн хөлсний доод хэмжээний тухай хуулийн төсөлтэй хамт өргөн мэдүүлсэн Статистикийн тухай хуульд нэмэлт оруулах тухай хуулийн төслийг хэлэлцэх шаардлагагүй гэж үзэж төсөл санаачлагчид нь буцаах саналыг саналыг УИХ-ын гишүүн А.Тлейхан гаргаж, Байнгын хорооноос дэмжигдсэн байна. Энэ саналыг дэмжье гэдэг санал хураалт явуулъя.

Санал хураалтанд 41 гишүүн оролцож, 26 гишүүн зөвшөөрч, 63.4 хувиар энэ санал дэмжигдлээ.

Хөдөлмөрийн хөлсний доод хэмжээний тухай хуулийн шинэчилсэн найруулгын төслийг анхны хэлэлцүүлгээр нь баталъя гэсэн горимын санал хураалт явуулъя.

Санал хураалтанд 41 гишүүн оролцож, 27 гишүүн зөвшөөрч, 65.9 хувиар горимын санал дэмжигдлээ.

Хөдөлмөрийн хөлсний доод хэмжээний тухай хуулийн шинэчилсэн найруулгын төслийг бүхэлд нь баталъя гэсэн санал хураалт явуулъя.

Санал хураалтанд 41 гишүүн оролцож, 30 гишүүн зөвшөөрч, 73.2 хувиар хуулийн шинэчилсэн найруулгыг баталлаа.

Хөдөлмөрийн хөлсний доод хэмжээний тухай хуулийг хүчингүй болсонд тооцох тухай хуулийн төслийг батлах санал хураалт явуулъя.

Санал хураалтанд 41 гишүүн оролцож, 30 гишүүн зөвшөөрч, 73.2 хувиар хуулийг  баталлаа.

Санал хураалтаар Статистикийн тухай хуульд нэмэлт, өөрчлөлт оруулах тухай хуулийн төслийг Хууль санаачлагчид нь буцаах санал дэмжигдсэн тул хуулийн төслийг буцаах тухай УИХ-ын тогтоолын төслийг батлах санал хураалтыг явуулъя.

Санал хураалтанд 41 гишүүн оролцож, 29 гишүүн зөвшөөрч, 70.7 хувиар тогтоолыг баталлаа.

Хуулийн төслийг буцаах тухай УИХ-ын тогтоолын төслийн эцсийн найруулгыг сонсоё. Эцсийн найруулгатай холбоотой саналтай гишүүд байна уу? 

Ингээд эцсийн найруулгыг сонслоо.

Дөрөв.Төрийн жинхэнэ албаны удирдах албан тушаалд 

тавигдах тусгай шаардлагыг тогтоох тухай УИХ-ын

 тогтоолын төсөл /хэлэлцэх эсэх/;
 
Дараагийн асуудалдаа оръё. Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай УИХ-ын тогтоолын төслийг хэлэлцэж эхэлье.

Байнгын хорооны санал, дүгнэлтийг сонсоё. Төрийн байгуулалтын байнгын хорооны санал, дүгнэлтийг УИХ-ын гишүүн Дондог танилцуулна. Дондог гишүүнийг индэрт урьж байна.

Д.Дондог:- Улсын Их Хурлын дэд дарга, эрхэм гишүүд ээ,

Төрийн байгуулалтын байнгын хороо Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуулийн 22 дугаар зүйлийн 22.2 дахь хэсэгт заасны дагуу Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай Улсын Их Хурлын тогтоолын төслийг Төрийн албаны зөвлөлөөс ирүүлсэн саналыг тусган боловсруулсныг тус Байнгын хороо 2010 оны 01 дүгээр сарын 27-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын чуулганы нэгдсэн хуралдаанд оруулж байна.

 
Байнгын хорооны хуралдаанд оролцсон Улсын Их Хурлын гишүүн Р.Раш төсөлд тухайн хувь хүний 3 үеийн намтар түүхийг судалж үзэж байх талаар тусгах, Улсын Их Хурлын гишүүн Н.Энхболд төслийн "хангалттай мэдлэгтэй", "адилтгах" гэсэн нэр томъёонуудыг тодруулах, Улсын Их Хурлын гишүүн Ж.Батсуурь дипломын дараахь сургалтад хамрагдсан гэдгийг кредит цагаар нь нарийвчлан зааж өгөх зэрэг саналуудыг гаргаж байсан болно.

 
Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай Улсын Их Хурлын тогтоолын төслийг хэлэлцэх нь зүйтэй гэж үзэж Улсын Их Хурлын чуулганы нэгдсэн хуралдаанд оруулах тухай саналыг Байнгын хорооны хуралдаанд оролцсон гишүүд санал нэгтэй дэмжлээ.

Улсын Их Хурлын эрхэм гишүүд ээ,

Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай Улсын Их Хурлын тогтоолын төслийн хэлэлцэх эсэх асуудлаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

Г.Батхүү:-Байнгын хорооны санал, дүгнэлттэй холбогдуулан асуух асуулттай гишүүд нэрсээ ирүүлье. Очирбат гишүүнээр нэрсийг тасалъя.

Батсуурь гишүүн асуултаа асууя.

Я.Батсуурь:-Манай улсын хувьд төрийн албаа бэхжүүлэх, залгамж чанарыг нь хадгалах, төрийн албыг тогтвортой байлгах, улс төрийн сонгуулиар байнга солигдоод байдаггүй ийм мэргэшсэн албатай болох нь үнэхээр чухал байгаа. Тэр утгаараа энэ тогтоолын төсөл чухал юм. Гэлээ гэхдээ энэ дотор бас тодруулах зүйл их байна. Ерөнхийдөө энэ тогтоолыг нэлээн олон шалгууртай мөртлөө шалгуурууд нь маш бүдэг, тодорхой бус ийм шалгуурууд их олон байна. Ийм бүдэг будаг шалгуурууд шаардлагууд тавигдсан учраас дараа нь хэрэгжихдээ янз бүрийн цоорхой тойрох, арын хаалга барих, улс төр орох боломжийг нээж өгнө. 

Нэгдүгээрт, магистрын зэргээс дээш гэж байгаа юм. Магистрын зэргийн ямар сургуулийн ямар магистрыг тооцох юм бэ? Өнөөдөр бол монголд олон сургууль байгаа, улсынх ч байна, төрийнх ч байна. Зарим сургууль бол олон улсын хэмжээнд битгий хэл монголдоо хүлээн зөвшөөрөгдөхөөргүй сургалт чанар муутай сургуулиуд зөндөө байдаг. Ямар сургуулийг магистрыг тодорхой зааж өгөх ёстой. Миний бодлоор бол олон улсын хэмжээнд хүлээн зөвшөөрөгдсөн диплом, сертификат олгодог тийм хэмжээний сургууль гэж тодорхой зааж өгвөл яасан юм бэ? ингэж болоогүй юмуу? Өнөөдөр хувийн сургуулийн доктор, профессорууд зөндөө болсон шүү дээ. Юун магистр битгий хэл. Тэр нь болохоор ямархуу чанартай хэн бэ гэдгийг та нар бүгдээрээ л мэдэж байгаа. Тэгж байж төрийн албаа жаахан бэхжүүлэх, шаардлагыг нь өндөржүүлэх, сургуулиуд нь ч гэсэн бас тэр хэмжээний олон улсын хэмжээнд хүлээн зөвшөөрөгддөг тийм хэмжээнд хүмүүсээ сургадаг, бэлтгэдэг, диплом сертификат олгодог болгоход чухал ач холбогдолтой болно. Яагаад ингэж болоогүй юм.

Хоёрдугаарт, албан тушаал болгон дээр шахуу гадаад хэлний түгээмэл аль нэг гадаад хэлний гэж байгаа шүү. Дундаас доошгүй түвшний мэдлэгтэй гэж. Нэгдүгээрт, түгээмэл гадаад хэл гэж ямар хэлийг хэлээд байгаа юм бэ? тодруулаач. Дэлхий дээр хамгийн олон хүн ярьдаг хэл гэвэл араб хэл байгаа байх. Тэр түгээмэл хэлэнд орох юмуу, ямар хэлийг тооцоод байгаа юм, араб хэлийг. Эсвэл НҮБ-ын 5 хэл орж байна уу? албан ёсны. Ингэж олон бүрхэгдүү хийж байхын оронд тодорхой манай өнөөдөр албаны гадаад хэл, хамгийн түгээмэл хэл болж байгаа англи хэл гээд тодорхой заачихаж болоогүй юмуу? энэ талаар нэг тайлбар авъя.

Гуравдугаарт, дундаас доошгүй түвшний гадаад хэлний мэдлэг гэж ямар мэдлэгийг хэлээд байна? Гадаад хэлний мэдлэгийн чинь, англи хэлний мэдлэгийг чинь тодорхойлдог тодорхой шалгуурууд байж байгаа шүү дээ, АНУ-ын англи хэлний ТОЕFL-ийн шалгалт байж байна, олон түвшингээр, олон төрлөөр авдаг, Англи, Шинэ Зеланд, Австралийн IELTS-ийн шалгалт байж байна. Яагаад тодорхой шалгуурууд, заавал хэлний шалгалт өгөөд англи хэлнийх нь мэдлэгийг эдгээр шалгуураар тогтоож болоогүй юм бэ? энэ мэтчилэн бүдэг тодорхой бус шаардлагууд нөхцөл тавигдсан учраас энэ нь дараа нь амьдрал дээр хэрэгжихдээ нөгөө элдэв бус, бусармаг, хууль бус, шударга бус томилгоо хийх, улс төрийн захиалгатай томилгоо энэ албан тушаал дээр явагдах ийм үүд хаалгуудыг нээж өгөөд байна. Энийгээ жаахан дэлгэрүүлж тайлбарлаж өгнө үү гэж хүсч байна.

Г.Батхүү:-Өнөөдөр ажлын хэсгийн бүрэлдэхүүнд Төрийн албаны зөвлөлийн дарга Зүмбэрэллхам, Төрийн албаны зөвлөлийн гишүүн Өнөбаатар, Төрийн албаны зөвлөлийн ажлын албаны дарга Самбаллхүндэв нар хүрэлцэн ирсэн байгаа. Хэн хариулах вэ? асуултанд. За Дондог гишүүн.

Д.Дондог:-Байнгын хорооны оруулж байгаа дүгнэлттэй холбогдуулаад би эхний ээлжинд хариулъя. Дараа нь тодорхой зүйлүүд дээр манай Төрийн албаны зөвлөлийнхөн нэмж хариулна. Шалгуур тодорхой бус байна гэж байна. Эртээд Байнгын хороон дээр хэлэлцэж байхад энэ шалгуур чинь дэндүү хатуу, дэндүү тодорхой байна гээд улсууд бас шүүмжлээд байсан юм. Тэгээд аль аль нь байгаа юм байна. Шалгуурыг тодорхой болгох, тодорхой байгаагий нь бас бууруулах гээд юмнуудыг хэлэлцүүлгийн явцад тодорхой болгож болно байхаа гэж бодож байна.

Магистрын зэргийг дан тийм сургуулийн гэхээр зэрэг бүгдээрээ тэр заасан сургууль юмуу, заасан түвшний мэдлэгийг эзэмшиж ирсэн магистр ажиллана гэвэл бас учир дутагдалтай болчихно л доо, төрийн албанд. Тэгэхээр зэрэг яаж оруулах вэ гэдгийг ярилцаж байгаад хэлэлцүүлгийн явцад дундаж хувилбараар л оруулах нь зөв юм байна гэж ойлгоод байна. Энэ дээр анх боловсруулахдаа бас ямар түвшний, ямар санаа агуулж оруулж ирснийг манай Төрийн албаны зөвлөлийнхөн хариулна. Хэлэн дээр ялгаа байхгүй, дундажаас доошгүй хэлний мэдлэг гэдэг дээр бас Төрийн албаны зөвлөлийнхөн нэмж хариулаг. 

Батсуурь гишүүний ярьж байгаагаар тодорхой оруулчихад болохгүй юм байхгүй. Гэтэл яг амьдрал дээр очихоор зэрэг яг тэр л болзлыг хангасан гэвэл одоогийн энэ төрийн албанд ажиллаж байгаа улсууд чинь бүгдээрээ биш болоод явчихна л даа. Магистр хамгаалсан шалгууртай, шаардлагатай болчихсон газрынх бол өөр болох л тийшээ хандана гэсэн үг. Бүгдийг нь тийм болчих юм бол амьдралтай нийцэх юмуу, манай Төрийн албаны зөвлөлийнхөн нэмээд хариулаг. Тодорхой асуудлууд байвал бас хэлэлцүүлгийн явцад алиныг нь ч гэсэн хэлэлцээд тэгээд олонхийн саналаар дэмжигдвэл оруулаад явахад болохгүй юм байхгүй.

Г.Батхүү:-Зүмбэрэллхам дарга

Д.Зүмбэрэллхам:-Магистрын зэрэг гэдэг бол Монгол Улсад Боловсрол, соёл, шинжлэх ухааны яамнаас магистрын зэрэг олгох зөвшөөрөл олгосон сургуулиудад л зөвшөөрөл олгож байгаа. Зөвшөөрөл олгосон сургуулиуддаа стандартын шаардлагыг Боловсрол, соёл, шинжлэх ухааны яам тавьж байгаа. Тийм учраас олгож байгаа магистрын зэргүүдийг бүгд Боловсрол, соёл, шинжлэх ухааны яамны тавьсан стандартын минимумыг хангасан ийм зэргийг магистрын зэрэг олгож байгаа сургуулиуд олгож байгаа гэдэг ийм байр сууринаас бид нар энэ шаардлагыг боловсруулахдаа бас ярьсан юм. 

Хоёрдахь асуудал, нийтлэг хэл гэдэгт англи хэлний юуны түрүүнд орох байх. Тэгээд орос, хятад гэдэг юмуу ямар ч байсан гэсэн европын орнууд зарим төрийн албан тушаалтанд 1, 2-р хэл гэсэн шаардлага тавьдаг юм байна лээ. Бид нар ер нь нэг гадаад хэлтэй, тэрүүгээрээ бас төрийн албыг өөрийнхөө хашиж байгаа албаны хэмжээнд мэдээлэл авах ийм хэмжээний гадаад хэлтэй байх шаардлагатай гэсэн ийм зүйлүүдийг ярьж байж энийг оруулсан. Ажлын хэсэг энд хэлэлцэх эсэх асуудал шийдэгдэх учраас цаашдаа ажлын хэсэг ажиллахад энийг англи хэл гэх үү, яахав гэдгийг бас тодорхой болгох боломжтой байхаа гэж бодож байна. 

Англи хэлний дундаас доошгүй шатны мэдлэгтэй гэдэг бол ер нь англи хэлний мэдлэгийг доод, дунд, дундаас дээш, дээд гээд ингээд англи хэлний сургалт явуулдаг байгууллагууд ангилаад шалгуур тавьдаг ийм бас шалгууртай байдаг. Энийг ямар шалгуураар хийх вэ гэдгийг УИХ-ын тогтоолын төсөл энд хавсрагдсан байгаа. Төрийн жинхэнэ албаны удирдах албан тушаалд тавигдах тусгай шаардлагыг хэрэгжүүлэх журмыг баталж мөрдүүлэхийг Төрийн албаны зөвлөлд зөвшөөрсүгэй гэсэн. Энэ журмаараа ерөнхийдөө дунд шатны мэдлэг гэдгийг юугаар тогтоох вэ, хангалттай гэдгийг юугаар үнэлэх вэ гэсэн энэ босгонуудыг энэ журмаараа тогтоож өгөөд явчих ийм боломжтой гэсэн ийм тооцоотойгоор боловсруулсан юм. Баярлалаа.

Г.Батхүү:-Бямбацогт гишүүн

С.Бямбацогт:-Төрийн жинхэнэ албаны удирдах албан тушаалд тавигдах тусгай шаардлага хавсралтаар гаргасан байгаа юм л даа. Урд өмнө нь гаргаж байгаагүй. Одоо анх удаа гаргаж байгаа юм шиг байгаа юм. Тэгэхээр зарим ерөнхий шаардлагуудыг хараад байхад мэдлэг, мэргэшил, ур чадвар гээд эд нар маань нэлээн тийм ерөнхийдүү харагдаад байгаа юм. Тэгсэн мөртлөө туршлага гэдэг дээр 15 жил байх ёстой, 15 жилээс яг 12 нь төрийн албанд ажилласан жил нь 15 жил байх ёстой. Жинхэнэ албанд 12 жил байх ёстой, эсвэл 8 жил байх ёстой, 9 жил байх ёстой. Энэ дээр маш тодорхой заагаад өгчихсөн. Өнөөдөр ерөөсөө төрийн албанд олон жил ажилласан хүн л ахиж дэвшээд урагшаа явж байх ёстой. Төрийн албанаас гадна байж байгаа, гадаад дотоод сургууль төгссөн, өндөр боловсролтой, мэргэжилтэй, чадвартай, өөрийгөө авч яваад алдаад, оноод ажил амьдралын туршлагатай болчихсон, үнэхээр монголын төрд хоёргүй сэтгэлээр зүтгэх тийм ухамсартай болчихсон. Ийм залуучууд, ийм иргэд төрийн албан хаагч биш иргэд зөндөө бий л дээ. Эд нарт энэ төрд, Монгол Улсынхаа төлөө зүтгэх тийм боломжийг энүүгээр хаагаад байх шиг санагдаад байгаа юм даа. Заавал яагаад 8 жил, 6 жил, 9 жил, 12 жил, 15 жил гэж энэ хугацааны шалгуур тавих ёстой юм бэ? энэ дээр нэг тодорхой хариулт өгөөчээ гэж нэгдүгээр асуулт.

Хоёрдугаарт, бид нар ер нь төрийн албан хаагчдын, ер нь төрийн төлөө ажиллаж байгаа гэж байгаа шүү. Төрийн албан хаагчдын эрхийг нь эдлүүлээд, эрх, хангамж, тусгай шаардлага гээд нэмэгдүүлээд хамгаалаад байдаг. Төрийн албан хаагчид ямар л эрх эдлүүлэх, ямар л хангамж эдлүүлэх боломж байна тэр болгоныг хуулиар хамгаалаад бий болгоод бид нар хууль батлаад өөрөөр хэлбэл төрийн албан хаагчийг хуяглаад л байдаг. Хэр их төрийн албан хаагч хуяглагдаж байна, төр хэмжээгээр хүнд сурталтан болж байна өнөөдөр. Өөрөөр хэлбэл, энэ төр засаг чинь төрийн албан хаагч нараа хуулиар хамгаалагдсан, хуулиар хамгаалсан хүнд сурталтангууд болгож байгаа. Өнөөдөр ард түмний татвар төлөгчдийн мөнгөөр цалин авч, ард түмний төлөө ажиллана гэж тангараг өргөж ажиллаж байгаа улсууд. Тэр татвар төлөгчдийнхөө төлөө ажиллаж чадаж байгаа билүү? Тэр ард түмнийхээ төлөө ажиллаж чадаж байгаа билүү? Тангараг өргөсөн татвар төлөгчдийнхөө, өөрсдийг нь тэжээж байгаа улсуудынхаа эсрэг дандаа тэгж хүнд суртал гаргаж ажиллаж байгаа шүү дээ, энэ тал дээр бид яах ёстой юм бол?

Эрхийг эдлүүлж болно, эрхээ эдлүүлж байгаатай адилхан араас нь үүргийг нь яагаад оруулж ирж болдоггүй юм бэ? Төрийн жинхэнэ албаны удирдах албан тушаалд тавигдах тусгай шаардлага гэж одоо оруулж ирж байна. Тусгай шаардлага гэдэг эрх эдлүүлж байгаа бол түүнийг дагуулж ямар үүрэг бид нар дагуулах ёстой юм. Эрхийг дагуулж. Төрийн албан  хаагчид төрийн төлөө ажиллана гээд тангараг өргүүлж байна. Төрийн албан хаагч болгож төрөөс цалин өгч байна, татвар төлөгчдийн мөнгөнөөс цалинжуулж байна. Тэр эрхийг өгч байгаа бол ард түмнийхээ төлөө үйлчил гэдэг ямар үүргийг бид нар тавих ёстой юм. Төрийн албан хаагчийн үйл ажиллагааны стандарт гэдэг юмуу, та бол ажлын байран дээрээ ийм үүрэгтэй, ийм эрхтэй. Ард түмэн ийм эрхтэй, төрийн албан хаагч ийм үүрэгтэй гэдгийг мэдүүлэх ямар бололцоо боломж байна вэ? өнөөдөр ард түмэн нь эрхээ мэддэггүй, миний мөнгөөр миний татвар төлсөн мөнгөөр энэ хүмүүс чинь миний төлөө ажиллах гэж тангараг өргөсөн юм шүү гэдгийг ард түмэн мэддэггүй. Төрийн албан хаагчид нь ард түмний төлөө би ажиллах гэж байгаа юм шүү, ард түмний татвар төлөгчдийн мөнгөөр би амьдарч байгаа юм шүү гэдгээ мэддэггүй, үүргээ мэддэггүй. Ийм л нийгэмд бид нар амьдраад байна л даа, энийг яаж өөрчлөх бололцоо боломж байна вэ? энэ дээр Төрийн албаны зөвлөл бас цаашид юу хийх гэж, хэрэгжүүлэх гэж байгаа бол. Энэ талаар тодорхой мэдээлэл өгөөчээ гэсэн асуулт байна.

Д.Дэмбэрэл:-Дондог гишүүн хариулъя.

Д.Дондог:-Шалгуурын хувь дээр туршлагын хувьд эртээд хэлэлцэх эсэхийг ярих гэж байхад гишүүд бас санал гаргасан. Аль аль бүлгийн гишүүдээс санал гарч байсан. Энэ хугацаагий нь нэг жаахан хармаар байна. Дэндүү их өндөр хугацаагаар тавигджээ гээд. Энэ тавигдсан хугацаануудын зарим нь бас хуулин дээр байгаа хугацаанууд. Төрийн албаны болоод төсвийн байгууллагын удирдлага, санхүүжилтийн хууль гээд энэ оруулж байгаа тогтоолын танилцуулга, төсөл дээр хэд хэдэн хуулийг заачихсан байгаа. Тэрэн дээр байгаа хуулийн заалтуудыг тэр чигээр нь хуулж тавьсан юмнууд бас байгаа. Тийм бус шалгуурууд дээр хугацаа тавьчихсаныг нь хэлэлцүүлгийн явцад өөрчлөх. Хэрвээ тийм хуулинд заачихсан заалтыг нь хүртэл өөрчилье гэвэл тэр хуулинд нь нэмэлт, өөрчлөлт хийх асуудлууд хэлэлцүүлгийн явцад байж болох юмаа гээд энийг хэлэлцэх эсэхийг ярьчихъя гэдэг үндсэндээ ойлголтууд явж байгаа.

Ерөнхий тавигдаж байгаа хугацааны агуулга бол бас төрийн албыг бас нэг гольдиролтой, бас нэг карьерын системээр шат ахиж хаших маягаар явах нь зүйтэй юм болов уу. Гэнэтийн нэг сонгуулийн дараа төрийн албыг сайн мэдэхээргүй хүн орж ирээд хамт олныг удирдаад явахаар зэрэг өөрт нь ч, тухайн дэвшүүлсэн намд ч төрд бас нэлээн хүндрэл гараад байгаа, энийг бас харгалзсан тал бий. Тэгэхдээ өндөр байна гэдэг дээр нэлээн олон гишүүд саналтай байгаа учраас доошлуулж болох юмаа гэдэг саналыг хүлээж авах боломжтой гэж үзэж байгаа.

Төрийн албан хаагчдыг хамгааллаа, хуяглалаа гэж байна. Тэрнийг Төрийн албаны зөвлөлийнхэн нэмж хариулна биз. Ер нь төрийн албан хаагчид бид хатуу шалгуур тавьдаг шүү дээ. Амьдралынхаа төрийн албыг хашиж байх хугацаанд нь та бизнес эрхэлж болохгүй, өглөө 9 цагт ир, орой 18 цагт яв гээд өдөр болгон заачихсан. Тийм тохиолдолд бас ажиллах баталгааг нь сайн хангаж өгөхгүй бол бас бололцооны боловсон хүчин төрд ирж ажиллах нь хомс. Тэгээд цалин ямар байгаа билээ. Энэ энэ талыг бодож бас төрийн албан  хаагчдыг чадалтай, мэргэжилтэй, мэдлэгтэй боловсон хүчин орж ажиллуулах үүднээс нь бас ийм нөхцөл шалгуурууд хийж өгч байгаа юм. 

Тэнцэхгүй байгаа, ажил дээрээ алдаа хийгээд байгаа, үүргээ ухамсарлахгүй байгаа, ойлгохгүй байгаа, тэрнийгээ гүйцэтгэж чадахгүй байгаа албан тушаалтныг нь хуулийн дагуу чөлөөлөөд байх нөхцөлүүд нь хуулиар байж байгаа. Холбогдох тогтоол, шийдвэрээр байж байгаа. Тэрнийг нь хамгаална гэсэн юм байхгүй. Ажиллаж байгааг нь хамгаалах тухайд л ийм юм байгаа. Төрийн албаны хуулин дээр, тухайн салбарын хуулиуд дээр үүргүүд нь тодорхой байгаа. Тухайн байгууллага дээр ч байж л байгаа, эрх үүрэг нь. Энэ бүхэн нь тодорхой. Энэ дээр Төрийн албаны зөвлөл нэмж хариулт өгөх байхаа. Огт үүрэг байхгүй гэж ойлгож болохгүй. Төрийн албан хаагчдыг бас дандаа хамгаалагдсан, хуяглагдсан, тэгээд хүнд суртал гаргагчид гэж 100 хувиар бас тэгж ойлгож болохгүй. Дотор нь алдаа юм байдаг байх, тэрнийг нь янз бүрийн шалгуурууд, янз бүрийн шалгалтууд явагддаг. Тэрүүгээрээ холиод, солиод яваад байх боломжтой.

Д.Дэмбэрэл:-Бямбацогт гишүүн тодруулъя.

С.Бямбацогт:-Би Төрийн албаны зөвлөлөөс эрхийг нь нэмэгдүүлэхээс гадна, үүргийг нь нэмэгдүүлэх тал дээр бас юу хийх вэ гэдэг асуултандаа хариулт авъя гэж бодож байна, нэгдүгээрт.

Хоёрдугаарт, сая Дондог гишүүн хавтгайд нь төрийн хаагч нарыг хүнд сурталтай, хуулиар хамгаалагдсан хүнд сурталтангууд гэж хэлсэн гэж намайг ойлгочих шиг боллоо. Би тэгж ойлгогдохоор асуусан бол үгүй ээ. 130 гаруй мянган төрийн албан  хаагч байж байгаа. Эндээс 10 хувь нь тийм байх шиг байгаа юм. Хавтгайдаа биш. Үнэхээр тийм улсуудаа бид шахаж зайлуулж, цэвэрлэх талд бас нэлээн бодлого явуулах хэрэгтэй байх гэж бодож байгаа. Энэ талд еще ямар шаардлага тавих ёстой юм бол энэ дээр нэмж хариулж өгөөчээ гэж Төрийн албаны зөвлөлөөс хүсч байна.

Д.Дэмбэрэл:-Зүмбэрэллхам дарга хариулъя

Д.Зүмбэрэллхам:-Энэ шалгуур тавиад, жил тавьсан. Шалгуур тавьсны гол ач холбогдол нь бас энэ жилдээ байгаа юм. Тэгэхдээ ажилласан жилийн туршлага нь их бага байх уу гэдэг асуудал УИХ дээр, Байнгын хороон дээр ажлын хэсэг томилогдоод ажиллаад энийг их бага болгох асуудал чөлөөтэй байгаа. Гэхдээ яагаад бас ингэж ажилласан жил, туршлагыг нь өндөр тавьсан бэ гэвэл энэ тусгай шаардлагад, төсөлд тусгагдсан албан тушаалтнууд бол төрийн захиргааны албан тушаалын хамгийн өндөр албан тушаалтнууд, хамгийн орой дээр нь байгаа албан тушаалтнууд байгаа. Агентлагийн дарга нар, төрийн нарийн бичгийн дарга нар, аймгуудын Засаг даргын Тамгын газрын дарга, энэ удирдлага, санхүүжилтийн тухай хуулийн 45.1-д дандаа ерөнхий менежер,  хамгийн өндөр албан тушаалтнуудын. Тийм учраас энэ өндөр албан тушаалтан дээр нь шаардлага тавиад ингээд доошоо яваад хамгийн удирдах албан тушаалтны шатлалаар доошоо яваад байх юм бол энэ дээр нам шалгуур тавьчихаар доошоо бид нар шалгуур тавих боломжгүй болчихоод 45.1-д заасан албан тушаалтнууд дээр УИХ энэ шалгуурыг нь баталж өгнө, бусдыг нь төрийн албаны төв байгууллага батална гэж заасан байгаа юм.

Тэгэхээр энэ дээр өндөр албан тушаалтнууд дээр жаахан өндөр шаардлага тавиад батлаад өгчихвөл бид нарт дараачийн албан тушаал дээр тавих шаардлагыг батлахад нэлээн боломжтой болно. Энийг нам тавьчих юм бол бид нар доошоо шалгуур тавихад жаахан хэцүү болох ийм л талтай. Тийм учраас УИХ-ын эрхэм гишүүд бас энэ дээр анхаарал хандуулаад тэгээд их бага болгох асуудал УИХ-ын бүрэн эрхэд байгаа гэдгийг би бас тайлбарлаж хэлмээр байна. Яагаад энэ дээр жаахан өндөрдүү, тэгэхдээ ч бас өндөр биш өндөрдүү тавьсан бэ гэвэл энэ албан тушаал бол хамгийн өндөр ТЗ-ийн албан тушаал учраас ингэсэн юмаа гэдгийг би бас нэмж тайлбарлаж хэлье гэж бодсон юм. 

Энэ шалгуурыг тавьсан онолын үндэс нь мерот зарчим гэдэг меротокрасый гэж англиар ярьдаг, оросууд заслугийн зарчим гэж ярьдаг. Засгийн газрын тэргүүн Ерөнхий сайд Батболд сайд ажил аваад энд үг хэлэхдээ мерот зарчмыг төрийн албанд хэрэгжүүлнэ гэсэн ийм үг дотор нь нэг бүлэг болж орсон байгаа. Мерот зарчмыг хэрэгжүүлнэ гэх юм бол дороосоо төрийн албаны хамгийн анхан шатны шатлалаас яваад ингээд дээшээ мэргэшиж ажиллаж, хамгийн өндөр албан тушаал руу хүрдэг ийм л зам байгаа. Яг практик зовлонг ярих юм бол өнөөдөр ийм шалгуур тавиагүйгээс болоод 21 аймгийн Засаг даргын Тамгын газрын даргын албан тушаал дээр сонгон шалгаруулалт явуулъя гэдэг захиалга ирүүлэхдээ 21 төрлийн шалгуур тавьдаг. Нэг нь ерөөсөө огт туршлага харгалзахгүй, нэг нь 5 жил, нэг нь 3 жил гэх мэтийн. 

Төрийн албаны зөвлөл тэр шалгуур, ирүүлсэн захиалгыг өөрчлөх эрх байхгүй. Сайндаа л бол энэ арай дэндэж байна, энийг арай шаардлагыг нь чангаруулаачээ гэдэг ийм зүйлийг хэлж буцаадаг. Буцаагаад нөгөөдөхийгөө арай өөрчлөөд ингээд оруулаад ирдэг. Үнэхээр энэ ажил дээр ажиллаж байгаа бид нарт зовлон их мэдрэгдэж байгаа. Тэгэхээр нэгдсэн шаардлага тавиад өгчих юм бол ерөөсөө бидэнд ч ажиллахад амар болно. Төрийн албанд ч шударга ёс тогтоход маш их чухал ач холбогдолтой болох юм байгаа юм.

Би нэг удаа Сингапурт явж байгаад төрийн албаны ажилтай танилцахад нэг мэргэжилтэн залуу хойтон би хэлтсийн дарга болох гэж байгаа юмаа гэж ярьж байгаа байхгүй юу. Яагаад чи хойтон хэлтсийн дарга болохоо мэдэж байгаа юм гэхээр зэрэг манай дарга дээшээ дэвших юм байгаа юм. Би бол шалгуурыг нь хангачихаад байгаа юмаа гэж. Тэгэхээр төрийн албанд дээшээ дэвших зам бол ийм шалгуур тавиад өгчихөөр их тодорхой болно. Тэгээд хүмүүс энэ  шатлалаар явахад маш ойлгомжтой шударга болох юмаа гэсэн ийм л үзэл баримтлалын үүднээс энэ шалгуурыг тавьж орж ирсэн юм. Баярлалаа.

Д.Дэмбэрэл:-Ганбямба гишүүн асуултаа тавья.

Н.Ганбямба:-Төрийн удирдах албан тушаалд, ийм асуулт нийтээс гарч ирнэ л дээ. Зарим албан тушаалд нь ерөнхий шаардлагаар сонгох шалгаруулдаг, заримд нь болохоор нарийвчилсан шаардлага тавьдаг гээд ингээд дотроо ангилал нь өөр болоод явчихлаа шүү дээ. Өнөөдөр бид нар жинхэнэ албаны удирдах албан тушаалд тавигдах тусгай шаардлагын тухай хэлэлцэж байдаг. Тэгэхээр энийг чинь бүгдээрэнд нь нарийвчилсан шаардлага тавьж болоогүй юмуу, энийг чинь эсвэл салбарлаж болоогүй юмуу, ямар учиртай ийм сонин юм орж ирчихээд. Тэгээд сүүлд нь бас сонин сонин ярилцлагууд гараад ирэх юм биш биз дээ.

Төрийн албаны зөвлөлийн дарга Дондог даргаа нэг сонин дээр ярилцлага байгаа шүү дээ. Дээр нь гарчиг нь Төрийн албанд ах дүү нараа шахах гээд бүтээгүй улсууд төрийн албаны хуулийг өөрчлөх гэж байгаа юмаа гэж. Тэгэхээр тэр чинь Төрийн албаны хууль өөрчилдөг субъект чинь Их Хурлын гишүүд л байгаа шүү дээ. Чухам юу хэлсэн дарга вэ, энэ дарга. Ах дүү нараа, төрөл төрөгсөдөө төрийн албанд шахах гээд бүтээгүй улсууд төрийн албаны хуулинд өөрчлөлт оруулах гэж байгаа юмаа гэсэн гарчигтай Зүмбэрэллхамын ярилцлагыг би уншлаа. Их Хурлын гишүүд рүү хандсан ярилцлага байж таарна биз дээ. Өөр хэн Төрийн албаны хуулинд өөрчлөлт оруулах вэ дээ.

Өнөөдөр бас нэг сонин юм бид ярилцаж байна л даа. Нэг хэсэгт нь нарийвчилсан шалгуур тогтоогоод нөгөөдүүл нь зүгээр ерөнхий шаардлагаар болох нь байна л даа. Тэгэхээр олон нийт асууна шүү дээ. Ямар төрийн албан тушаалын ямарт нь нарийвчилсан, ямарт нь ерөнхий шаардлагаар сонгон шалгаруулах гээд байгаа юм бэ? Өнөөдөр бол үнэхээр төрийн албаны сонгон шалгаруулалт явагдаж байдаг бол Улаанбаатар хотын ерөнхий менежер яагаад ерөнхий шалгаруулалтанд ороогүй юм, статистикийн ерөнхий менежер, Сонгуулийн ерөнхий хорооны ерөнхий менежер, Үндсэн хуулийн цэцийн ерөнхий менежерүүд яагаад шалгаруулалтанд ороогүй юм бэ гээд асуудлууд байж байхад. Тэр битгий хэл бид нар сая тэр Оюу Толгой дээр усны нөөц гэж ямар их проблем болов. Усны ХЭГ чинь малын эмч ажилладаг гээд өөдөөс бид нарт тийм л тайлбар тавиад байж байгаа шүү дээ. Тэгээд энэ сонгон шалгаруулалт чинь яаж явагдахаараа усны мэргэжил гидрогеологи байх ёстой юман дээр малын эмч байж байдаг байна. Гээд аваад үзэх юм бол энэ төрийн албаны ажлын тайланг авч хэлэлцэх шаардлагатай болсон байгаа шүү, Их Хурлын даргаа. УИХ-аас томилогддог албан тушаал шүү дээ.

Д.Дэмбэрэл:-Дондог гишүүн

Д.Дондог:-Энэ шалгуур гаргах тухай асуудал бол шинэ нэмэлт өөрчлөлт оруулах Төрийн албаны хуулийн дагуу гарч ирж байгаа юм. Ер нь бүх төрийн албан хаагчид дээр шалгуур тавигдана шүү дээ. Тухайлбал, орон нутгийнх дээр бид нар орон нутгийн хуулиудыг ярьж байхад бид нар тодорхой шаардлагууд тавьсан. Төдөөс доошгүй жил ажилласан байх ёстой. Тийм мэргэжилтэй байх ёстой гээд шалгууруудыг тавиад яваад байгаа. Одоо үлдчихсэн байгаа хэсгүүд дээр яваандаа тавина гэсэн бодлого байгаа. Ингээд хэсэгтээ тавиад явж байгаа. Тухайн тухайн нэг түвшний албан тушаал дээр зэрэг зиндааг нь харгалзаж байгаад ингээд шаардлагуудыг нь тавина. Одоо орж ирж байгаа энэ ангилал дотроо эд нар чинь яг ижил түвшний шаардлагууд л тавигдаж байгаа. Үлдэж байгаа хэсгүүд дээр нь шаардлага тавина гэсэн бодолтой байгаа.

Сонинд өгсөн ярилцлагын тухайд би юу хариулах вэ? тухайн хүн гарчиг тавиад ярилцлага өгсөн байгаа байлгүй. Өөрөөс нь товч хариулт авсан зөв байхаа.

Д.Зүмбэрэллхам:-Ерөнхий тусгай шаардлага гэдгийг Төрийн албаны зөвлөл санаачилгаараа оруулж ирээгүй, Төрийн албаны тухай хуулин дээр тусгай шаардлагыг төрийн албаны төв байгууллага боловсруулж, УИХ-аар батлуулна гэсэн ийм заалттай учраас бид нар энэ хуулийн заалтыг биелүүлэх гэж оруулж ирж байгаа юм. Энэ удирдлага, санхүүжилтийн тухай хуулийн 45.1-д заасан албан тушаалтнуудын тусгай шаардлагыг төрийн албаны төв байгууллага боловсруулж, УИХ-аар батлуулна гэсэн ийм заалттай учраас энэ албан тушаалтнуудын тусгай шаардлагыг УИХ-д оруулж ирж байгаа. Бусад албан тушаалтнууд тусгай шаардлагыг төрийн албаны төв байгууллага тогтоож мөрдүүлнэ гэсэн ийм заалттай. Ийм учраас төрийн жинхэнэ албаны бүх албан тушаалтнуудад тусгай шаардлага тавигдана. Заримд нь бишээ гэдгийг би нэмж тайлбарлахыг хүсч байна. Баярлалаа.

Д.Дэмбэрэл:-Сонинд ярилцлага ямар юм явсан? Зүмбэрэллхам дарга.

Алтангэрэл гишүүн асуултаа тавья.

П.Алтангэрэл:-Би ганцхан асуулт асууя. Туршлага гэдэг дээр өндөр жил тавиад байгаа юм. Энэ жил 15 жил, 10 жил, 8 жил гээд тавьж байгаа энэ үндэслэл нь ер нь юу юм бэ? жишээлбэл, энэ дээр Ерөнхийлөгчийн Тамгын газрын дэд дарга төрийн албанд яагаад заавал 15 жил ажилласан байх ёстой юм, Засгийн газрын ХЭГ-ын тэргүүн дэд дарга яагаад заавал 8 жил ажилласан байх ёстой юм. Энэ нь яг бодит амьдрал дээр үзэхээр жишээлбэл, аймгийн Засаг даргын Тамгын газрын дарга яагаад 8 жил ажилласан байх ёстой юм. Яг амьдрал дээр аваад үзэхээр зэрэг нэг аймаг дээр очихоор тэнд төрийн албанд 1, 2, 3 жил ажиллаад дадлагажчихсан, маш өндөр боловсролтой, зохион байгуулах чадвартай мундаг мундаг залуучууд байж байдаг. Гэтэл жил тавьчихаар зэрэг за би төрийн албанд ажилласан хүн байгаа юм гээд бүүр нэг тийм догширчихсон, ажил хийхээ больчихсон, хоцрогдчихсон ийм улсууд л тэнд суугаад байгаа байхгүй юу. Жил тавиад залуучуудыг энэ рүү орж ирэх энэ боломжийг хаагаад байгаа учраас энэ төрийн алба чинь шинэчлэгдэхгүй байгаа юм. Ерөөсөө шинэчлэгдэхгүй байгаа юм. 

Тэгэхээр энэ жилийг яг ямар үндэслэлээр тавиад байгаа юм. Би энийг ерөөсөө хүлээн зөвшөөрөхгүй байгаа юм. Тэр яахав Ерөнхийлөгч нь, Ерөнхий сайд нь ч байдаг юмуу, Ерөнхий нарийн бичгийн дарга нь, Ерөнхийлөгчийн Тамгын газрын дарга эд нар нь жилээр хязгаарлаад байх шаардлага байхгүй шүү дээ. Тэнд 1 жил ажиллаад мундаг сайн дадлагажаад төрийн албыг цааш нь гялалзтал аваад явах залуучууд зөндөө л байж байна. Тэд нарыг хааж боомооргүй байна. Ингэхгүйгээс болж энэ төрийн албаны чинь ялзрал яг үнэндээ эндээс эхлээд байгаа юм шүү дээ. Өчнөөн олон жил ажиллачихсан. Тэгээд юу ч хийхээ больчихсон, муу муухай юманд суралцчихсан. Залуучуудыг дандаа хааж боож байдаг. Тэрнээс болоод төрийн алба нь явахаа больчихсон. Ийм юм руу бид нар яваад байгаа шүү дээ. Бид бүгдээрээ тэрнийг мэдэрч л байгаа. Энэ дээрээ улам нэрмээс болгоод нэг баахан өндөр жил тавиад хэдхэн хүмүүсийн, хэсэг бүлэг хүмүүсийн ашиг сонирхолд нийцсэн нэг ийм юм тавиад байх нь болж байгаа юмуу, болохгүй байгаа юмуу? Үндэслэлээ яг нарийн сайн гаргаж хэлээд өгөөч.

Д.Дэмбэрэл:-Дондог гишүүн

Д.Дондог:-Би түрүүнд хариулчихсан. Яг тодорхой тэр тэр гэдэг дээр нь Төрийн албаны зөвлөлийнхэн хэлээдэх. Зарим нь хуулинд заасан нь аль юм, хуулинд заагаагүй тавигдсан нь аль юм гэдгийг тодорхой жаахан хэлээдэх. Би түрүүнд ерөнхийд нь зарчмыг нь тайлбарлачихсан.

Д.Дэмбэрэл:-Зүмбэрэллхам дарга нэмчихье. 

Энд УИХ-ын чуулганы ажиллагаатай Чингис хаан сургуулийн багш, оюутны төлөөлөгчид орж ирж УИХ-ын чуулганы ажиллагаатай танилцаж байна. Багш оюутнуудад сурлага, хөдөлмөрийн өндөр амжилт хүсье. Баяр хүргэе. /УИХ-ын гишүүд алга ташив/

Ц.Самбаллхүндэв:-Би ажилласан жилийг яагаад өндөр тогтоов гэдэгтэй холбогдуулаад ганц нэг зүйлийг хэлье. Ажилласан жил, туршлага гэдэг бол аль ч улс оронд тухайн албан тушаал дээр юмуу, тухайн мэргэжлээрээ хэдэн жил ажилласан бэ гэдэг шалгуур үзүүлэлтээр л хэмжигддэг юм билээ. Энэ нь дэлхий нийтэд ерөөсөө түгээмэл юм билээ. Манай хуулиудыг аваад үзэхээр зэрэг төрийн өндөр албан тушаалын зэрэг зиндаа, тэдгээртэй адилтгах албан тушаалын зэрэглэлд хамаардаг төрийн өндөр албан тушаалтнуудад тавигддаг шаардлагууд нь бас хуулиар тогтоочихсон. Монгол Улсын Ерөнхий прокурор бол 10-аас доошгүй жил ажилласан байна ч гэдэг юмуу, Үндсэн хуулийн цэцийн, Улсын дээд шүүхийн шүүгч бол 10-аас доошгүй жил ажилласан байна ч гэдэг юмуу, Авилгатай тэмцэх газрын дарга нь төрийн албанд гэж байгаа шүү. Төрийн албанд 15-аас доошгүй жил ажилласан байна. Авилгатай тэмцэх газрын дэд дарга нь 10-аас доошгүй жил ажилласан байна. Төрийн албаны зөвлөлийн дарга бол төрийн жинхэнэ албанд 15-аас доошгүй жил ажилласан хүн байна. Төрийн албан зөвлөлийн орон тооны гишүүд нь төрийн жинхэнэ албанд мөн 15-аас доошгүй жил ажилласан байна гэх зэргээр хуульчилсан энэ зүйлүүдийг бид нар ерөнхий дээд талын түвшин гэж үзээд энэнээс доош нь аажмаар бууруулж төрийн захиргааны албан тушаалын ТЗ-ын 14 буюу төрийн нарийн бичгийн дарга, 12 буюу агентлагийн дарга, за тэгээд доошоо яваад 11 буюу аймаг, нийслэлийн Засаг даргын Тамгын газрын дарга гэж Төсвийн байгууллагын удирдлага, санхүүжилтийн тухай хуулийн 45.1-д заасан удирдах албан тушаалтнуудад энэ туршлагын жилүүдийг доош нь буулгаж тавьсан.

Түрүүний даргын хэлдгээр тэрнээс доошхи ТЗ-ын 1-ээс 13 хүртэлх албан тушаалд тавигдах энэ туршлагын шаардлагыг бид нар эндээсээ доош нь аажим бууруулах замаар тавина гэж бодож байгаа. Энэ нөхцөлд хэрвээ энэ оруулж ирсэн шаардлага буюу туршлагын тавигддаг жилийн шаардлагыг хэтэрхий их бууруулчих юм бол дээшээ ч үгүй, доошоо ч үгүй болчихоод ер нь доош нь туршлагын тухай асуудал огт яригдахааргүй ийм байдалд хүрэх гээд байгаа юм. Ийм учраас бид нарын тавьсан шаардлага бол 4 төрлийн албан тушаалыг 15-аас доошгүй жил, төрийн 4 төрлийн албан тушаалыг 8-аас доошгүй жил гэж ингэж ойлгож тавьсан.

Гэтэл миний саяны хэлдэгт бол төрийн жинхэнэ албан тушаал буюу захиргаа, тусгай гэсэн хоёр албан тушаалыг л 15-аас доошгүй жил ажилласан байх ёстой гээд урд өмнө гарсан хуульд ийм тусгай шаардлага тавьчихсан байгаа юм. Энэнд тус үндэслэсэн гэдгийг хэлмээр байна.

Дээр нь дэлхийн улс орнуудын практик, Дэлхийн банкны зөвлөхүүдийг урьж бид  энэ тусгай шаардлага дээр ажиллуулж, санал, онолыг нь авсан. Энэ хүмүүсийн юун дээр үндсэндээ бид нарын оруулж ирж байгаа энэ түвшингийн шаардлага байгаа. Заримыг нь жилийг нь бид нар бууруулсан байгаа гэдгийг бид нар нэмж хэлэх нь зүйтэй байхаа гэж бодож байна.

Д.Дэмбэрэл:-Баярсайхан гишүүн

Ц.Баярсайхан:-Би төрийн жинхэнэ албаны удирдах албан тушаалд тавигдах тусгай шаардлага, тэр дотроо туршлага, жилээр тавигдаж байгаа зүйлийг зөв л гэж бодож байгаа юм. Манайхан нэг л юманд туйлширч байгаа юм л даа. Хууль хяналтын байгууллагад ажиллаж байгаа ганц нэг хүний алдаатай үйл ажиллагааг бүхэлд нь хавтгайруулдаг, төрийн албыг бүхэлдээ болохгүй байгаа мэтээр ярьж бас л таарахгүй л дээ. Бид шийдвэр гаргаад төрийн албан хаагчдыг улс төрийн намын харьяалалгүй болгосон. Уг нь энийг шатлалтай хийх байсан. Би дотроо тэгж боддог. Шаталбартай хийх юм бол тодорхой шаардлагуудаар тэнцсэн тэр төрийн албаны төлөө, тангаргийнхаа дагуу ажиллах тэр хүмүүс нь ажиллах учиртай байсан. Гэтэл бүгдийг нь шилжүүлчихсэний дараа тодорхой шаардлага тавихад жаахан хүндрэлтэй байгаа юм.

Төрийн албаны зөвлөлөөс оруулж ирж байгаа энэ асуудал дээр тодорхой шаардлагууд маань цаашдаа төрийн албыг жинхэнэ төрийн албан хаагчдаар бүрдүүлэхэд л чиглүүлэх учиртай. Тийм учраас ур чадвар, мэргэжил, мэдлэг, туршлагын шаардлагыг анх ажилд орсон тэр мэргэжилтнээс авахуулаад тэр хүний, төрийн албан хаагчийн карьер нь одоо энэ оруулж ирж байгаа ерөнхий менежерүүд дээр л хүрч зогсоно шүү дээ. Аймгийн Засаг даргын Тамгын газарт мэргэжилтнээр орсон хүн хэдэн жилийн дараа сайн ажиллах юм бол Тамгын газарт хүрч чадах вэ? Ямар хэмжээний цалин хөлс авах вэ гэдгийг тодорхойлох ёстой. Тэгж байж бид нар төрийн албан хаагчдаа бэлтгэж чадна. Тийм учраас эхлээд ерөнхий менежерүүд дээр тавих шаардлагаа өнөөгийн нөхцөлдөө тохируулаад тавьчих. Дараа нь мэргэжилтнүүд дээр тавих, хэлтэс, газрын дарга нар дээр тавигддаг шаардлагыг ер нь цаашдаа мэргэшээд энэ төрийн албаныхаа бүтцээр дээшээ ахидаг тэр тогтолцоо руу нь хандуулах ёстой гэж үзэж байгаа юм. Тийм учраас та бүхэн бас зөв тооцно биз.

Ер нь 25 хүрээд дээд сургууль төгсөнө. Дээд сургууль төгссөн хүн тодорхой хэмжээнд төрийн албаны шалгуурыг хангаад орсон нөхцөлд хэдэн жил мэргэжилтэн байх вэ, сайн ажилласан мэргэжилтэн газар хэлтсийн дарга болно, ахлах мэргэжилтэн болно, энэ албыг хэдэн жил хийх вэ гээд  ингээд бодохоор зэрэг дор хаяж Тамгын газрын дарга 40 эргэм насандаа болох, Тамгын газрын даргаар тодорхой ажилласны дараагаар улс төрийн албан тушаал, Их Хуралд нэр дэвших ч байдаг юмуу. Ийм зөв тогтолцоо руугаа бид нар уг нь тавигдаж байгаа шаардлага, шалгуураараа явчихаар байгаа юм. Тийм учраас мэдээж хэлэлцэх эсэхийг нь шийдсэний дараагаар бас энэ талдаа төрийн албанд туршлагатай хүмүүс саналаа хэлж, энэ шалгууруудыг, жилүүдийг тодорхой болгох шаардлага гарах болов уу гэж бодож байгаа юм.

Тийм учраас зарим нэг шаардлагын хувьд бас нэг жаахан тийм шилжилтийн хэлбэртэйгээр хийж өгөх юм бол илүү тогтвортой систем болж өгч чадна. Өнөөгийн нөхцөлдөө тохируулаад 5, 10 жил гээд хэлчих юм бол зарим нэг бололцооны хүмүүсийг энэ албан дээр тавьж болохгүй тийм нөхцөл байдал үүснэ гэдгийг харгалзаж үзвэл зүгээр юм болов уу гэж бодож байна. Энэ саналыг бас анхны хэлэлцүүлгийн үед анхааралдаа аваачээ гэж хүсч байна. Баярлалаа.

Д.Дэмбэрэл:-Санал хэллээ гэж ойлголоо. Очирбат гишүүн асуултаа тавья.

Д.Очирбат:-Би бас төрийн албанд ажиллаж байсан хүний хувьд зарим нэг улс төрчид төрийн албан хаагчид руугаа дайрах, энэ юун дээр их эсрэг байр суурьтай байдаг юм. Ер нь улс орны гадаад улс орнуудын төрийн албан хаагч нарыг харахад төрийн албаных нь зүгээс төрийн албан хаагч нарынхаа эрх мэдэл, ямба эдлэх, эрх үүргийг нь маш сайн тогтоож өгдөг юм байна лээ. Манайд харамсалтай нь энэ тогтоож өгч чадахгүй байна л даа. Төрийн албан хаагч нэртэй, цалин багатай нэг ийм ажилд, төрийн албан хаагч нар юугаараа бусад албан хаагч нараас илүүтэй хангамж эдэлдэг юм бэ гэхээр төрд нэг хүүхдээ үнэгүй сургах нэг л ийм боломжтой. Илүү давуу тал нь тэр л юм шиг байгаа юм. Тэгээд энэ улсууд руугаа дайрч давшлаад төрийн албан хаагч нарынхаа нэр хүндийг унагаад байж болмооргүй юм шиг байна. Би ингэж боддог.

Харин бусад орнуудын туршлагаар төрийн албанд оруулж байгаа саяны тэр шалгуурыг, орж байгаа үнэлэлтүүдийг, төрийн албан хаагчаа үнэлэх үнэлэмж, үзүүлэлтүүдийг маш сайн тавьж өгөөд, хариуцлагын тогтолцоог маш сайн тавьж өгөх нь чухал. Орж болдог юмаа, бас гаргаж болдог юмаа, хариуцлага алдсан бол дандаа тэнд толгойг нь илээд байх биш, гаргаж болдог юмаа гэдэг хариуцлагын тогтолцоо, үүргийг нь сайн тавьж өгмөөр юм шиг байгаа юм. Төрийн албанд ер нь хугацааны асуудлыг мэдээж эргээд дахиад ярих байлгүй дээ. Тэгэхдээ ер нь төрийн албанд орох Монгол Улсын иргэн, аль ч насны хүн байх, тэрнийг нас, хүйс, төрсөн газар, орон нутгаар нь бас ялгаварлаж, салгахгүй юмуу, эсвэл төрсөн газар, нас хүйсээр нь хамаатан садан, нутгаар нь их давуутай тал болгохгүй байх хэрэгтэй л дээ. Сая манай гишүүд ярьж байна л даа. Төрийн албанд ороход төрийн албан хаагчийн анкетийг бөглөхдөө чи ямар үндэстэн бэ гэж асуудаг бөглөхөд нь тэр анкетан дээр  нь яс үндэс, төрсөн аймаг, орон нутаг гээд асуудаг. Энэ маань бас хүний эрхийн болоод хамгийн наад захын тэр төрийн албанд байх тэр зарчмуудыг бас зөрчиж байгаа асуудал юм. Америкт жишээлбэл, магадгүй чи хэдэн настай вэ, ямар вэ, халх гэдэг юмуу, ямар үндэстэн бэ гэдэг юмуу, чи сонирхолтой вэ гэдэг асуудлаар нь аягүй бол төрийн албанд орж байгаа хүн нь асуух юм бол тэр хүнийгээ буцаагаад аягүй бол шүүхэд өгнө байх. Тэгэхээр манайх өнөөдөр төрийн албанд орж байгаа, төрийн албаныхаа эхэлж бүртгэж авч байгаа анкетнаас өгсүүлээд төрийн албан хаагч нарыгаа хамгаалж, цаашид нь бэхжүүлэх, төрийн албаныхаа нэр хүндийг өндөр өргөж байх, төрийн албан хаагчийгаа монголын төр ивээлдээ авч бүрэн хамгаалалтандаа авч, эрх мэдлийг нь өгч, үүргийг нь, хариуцлагыг нь өндөржүүлж байх тал дээр төрийн албаны зөвлөл маань нэлээдгүй ажил хийх шаардлагатай байгаа гэж би бодож байдаг.

Ялангуяа нэг сонгууль болоод нэг бүрэн эрхийн хугацаа дуусахад тэр төрийн албан хаагч сонгуулийн үр дүнгээр юмуу халагдаж, дахиад нэг өөр хүн ирээд бүр 0 цэгээс дахиад тэр ажлыг эхлүүлдэг, төрийн албаны нөгөө уламжлал гэдэг зүйл алдагдаад байгаа энэ үед саяны тэр нас, хугацаагаар нь тавих асуудал зөв байхаа гэж бодож байгаа. 

Д.Дэмбэрэл:-Дондог гишүүн

Д.Дондог:-Очирбат гишүүн ер нь санал хэлчихлээ. Цаашдынхаа юун дээр анхааръя. Үүргийг тодруулах, хариуцлагыг тодруулах гэдэг дээр манай Төрийн албаны зөвлөлийнхөн, манай Байнгын хороо, дараа дараагийн гарах шийдвэрүүд, төслүүд дээр нэлээн анхаарах байхаа гэж бодож байна. Ер нь төрийн албан  хаагчдыг бас тогтвортой, мэргэшүүлж ажиллуулж, үр дүнгий нь үзэж байх ийм л шалгуурыг шат ахисан, карьерын системээр ажилладаг энэ нөхцөлийг бүрдүүлэхийн төлөө ойрын  хэдэн жил ийм бодлоготой ажиллаад байгаа, тэрнийхээ л нэг хувилбарыг оруулж ирж байгаа нэг хэсэг албан хаагчид гэж ойлгож байгаа, гишүүдийг дэмжиж байгаад баяртай байна.

Д.Дэмбэрэл:-Очирбат гишүүн

Д.Очирбат:-Сая чинь Гэр бүлийн тухай хууль дээр 60 настай гээд Цэцээс хориг тавьсан шүү дээ. Тэгэхээр орж ирж байгаа ажлын хэсгийн ахлагчаас төрийн албанд энд орж ирж байгаа улсынхаа нас хүйсийг тавихаар энэ маань бас Үндсэн хуулиа зөрчиж байгаа асуудал болох уу,  үгүй юу? 

Ер нь яагаад өнөөдөр орж ирсэн 6 албан тушаал ТЗ-ын төрийн том ТЗ-11 хүртэл тушаалыг оруулж ирсэн байна л даа. Өнөөдөр оруулж ирж байгаа асуудал нь ТЗ-11 хүртэл биш, ТЗ-2, 3-аас нь өгсүүлээд бүх төрийн албан хаагч нарынхаа асуудлыг бас оруулж ирж шийдэх ёстой байхгүй юу. Тэгж яагаад болоогүй, ингэж оруулж ирсэн юм бэ?

Д.Дэмбэрэл:-Дондог гишүүн

Д.Дондог:-Энэ тусгай шалгуур дээр нас заасан юм байхгүй, ажилласан хугацаагий нь л заагаад байгаа юм. Тэгээд тэр хугацаа заасан гэдгийг түрүүнд тайлбарласан, зарим нь хуулиндаа тодорхой заачихсан байгаа юм. Тэгээд ерөнхий төрийн алба хашиж байгаа, хамгийн өндөр албан тушаал хашиж байгаа улсуудыг дээд хугацаанаас нь доош нь цувуулах маягаар тавиад үлдэж байгаа төрийн албан хаагчид дээр төрийн захиргааны төв байгууллага нь тавина гэсэн бас хуулийн заалттай учраас тэр холбогдох байгууллагууд  нь тавиад явах ийм учиртай юм. Тийм учраас Их Хурлаар оруулж ирж батлуулах ёстой энэ шалгуурыг л энэ зохих албан тушаал дээр орж ирсэн гэдгийг хэлье. Бусад нь ер нь тавигдана. 

Д.Дэмбэрэл:-Гишүүд асуулт асууж, хариултаа авлаа. Голдуу үг хэлчих шиг боллоо. Тусгайлан үг хэлэх хүн байна уу? 

Гантөмөр гишүүн. Энэ чинь дэмжинэ, дэмжихгүй гэдгээр л үг хэлнэ шүү дээ.

Л.Гантөмөр:-Би энэ шалгуур үзүүлэлтүүдийг оруулж ирж байгаа нь хуулиараа оруулж ирж байгаа, санал болгож байгаа шалгуур үзүүлэлтүүд нь биш байна гэж ингэж харагдаж байна. Илүү тодорхой мэдлэгийн чиглэлийг нь барьсан шалгуурыг тавих ёстой байсан байх. Яагаад гэхээр өнөөдрийн Их Хурал дээр гарч байгаа шийдвэрүүд анхан шатан дээрээ буюу дунд шатан дээрээ очоод гацаад байгаа үндсэн шалтгаан бол манай төрийн албаныханд байгаа шүү дээ, бид нар л өмөөрөөд байгаа болохоос биш. Гэтэл яг тэнд ажиллаж байгаа өнөөдрийнхөө хүмүүсээр цаашдаа 20 жил төрийн албыг удирдуулна гэдэг ийм шалгуур оруулж ирж байгаа байхгүй юу. Хэрвээ өнөөдөр болж байгаа бол, бүх юм чинь болж байгаа бол энэ ахлах түшмэл, дээр нь төрийн албанд 15 жил ажилласан энэ хүмүүсийг чинь дарга болгоход бэлэн байна. Харамсалтай нь сүүлийн 10, 15 жил төрийн албанд гялалзтал сайхан ажилласан хүн хэн байна вэ гэдэг ийм асуулт байгаад байна.

Хэрвээ байдаг бол Төрийн албаны зөвлөл бас тэр хүмүүсээ бидэнд хэлж, харуулж баймаар байх юм. Ер нь энэ төрийн бодлого, шийдвэр гаргахад онцгой үүрэг гүйцэтгэсэн төрийн албан хаагчид хэн хэн байгаа юм, ямар хүмүүс байна. Харамсалтай нь төрийн  алба гүйцэтгэж байгаа хүмүүс дээр ирж байгаа шүүмжлэл нь давамгайлж байгаа болохоос биш магтаал нь давамгайлахгүй байгаа гэдэг бодит байдлыг бид хармаар байгаа юм. Ер нь цаашдаа залуу хүмүүс төрийн албанд ажиллах ямар ч боломжгүй болж байгаа юм. Ахлах түшмэл болохгүй л бол ямар нэгэн ажил дээр очихгүй. Ахлах түшмэл болохыг нь хуучин дарга нь шийднэ, хуучин дарга өөрийнхөө байр суурин дээр хүн ирүүлэхгүйн тулд ерөөсөө ахлах түшмэл болгохгүй. Яг л ийм юм руу явж байгаа байхгүй юу. Энэ асуудал оруулж ирсэн улсууд энийг анхаараач.

Нэг бол ахлах түшмэл болохын тулд хоорондоо алалцана. Хоорондоо л зодолдоод байна, ажил хийхээсээ илүү. Энэ бол үндсэндээ өнөөдрийн байгаа төрийн албаны бүтцийг цаашдаа 20 жил огт хөдөлгөхгүй гэдэг санаа. Энэ өөрөө зөв үү, буруу юу? яг маргаашийн монголын хөгжилд өнөөдөр байгаа манай албан хаагчид хөл нийцүүлж чадах уу, үгүй юу, удирдлагууд нь. Энд эргэлзэж байгаа учраас би эсэргүүцэж байна. Илүү тодорхой, нарийн шалгуурыг тавих ёстой гэж харагдаж байна.

Хоёрдугаарт, өнөөдөр ийм шалгуур тавьдаг, хэрэгжээд эхлэхэд өнөөдрийн байгаа дарга нар асуудалтай юу, асуудалгүй юу? жишээлбэл, Ерөнхийлөгчийн Тамгын газрын дарга, Ерөнхийлөгчийн Тамгын газрын орлогч дарга төрийн жинхэнэ албанд 10 жил ажилласан хүмүүс өнөөдөр байгаа юу? агентлагийн дарга нар, Төмөр замын ХЭГ-ын дарга чинь өнөөдөр төрийн албанд 15 жил ажилласан юмуу, 10 жил ажилласан юмуу? Яг өнөөдөр томилогдчихсон ажлаа хийж байгаа хүмүүст энэ хууль чинь зөрчилдөх юм биш үү гэсэн асуулт над гарч ирээд байна л даа. Тэгэхээр энэ шалгуур буруу байна, эсэргүүцэж байна.

Уг нь Ардчилсан намын бүлэг дээр Төрийн албаны хуулийг харъя. Зөрчил байна. Засаг үнэхээр хүлээцтэй байна, засаг ажлаа хийж чадахгүй байна, Засгийн газар. Тийм учраас Засгийн газраа ажил хийж чаддаг тэр Төрийн албаны хуулийг хийхээс өөр аргагүй юм байна. Тэгээд  хууль гартал энэ асуудал нь түр байж байг гэдэг асуудал тавьж байсан юм л даа. Харамсалтай нь ингээд ороод ирчихсэн яваад байдаг. Энэ бол төрийн албаныхаа өнөөдрийн байгаа будлианыг арилгаж дуустал түр хүлээгдэж байж болохоор ийм шалгуурууд юм биш үү гэдэг ийм саналтай байна. Энэ дээр гишүүд бас эрүүл саруулаар асуудалд хандаачээ гэдэг хүсэлт байна. Баярлалаа.

Д.Дэмбэрэл:-Балдан-Очир гишүүн

Д.Балдан-Очир:-Өнөөдрийн монгол төрөөс боловсон хүчнийг шилэх, сонгох, шалгаруулах энэ бүрдээд байгаа тогтолцоо чинь өөрөө үнэхээр энэ нийгэм, шударга ёс, нөгөө ар өврийн хаалга, авилгал хээл хахууль энэ бүх юмыг чинь уриалан дуудсан ийм систем л бий болох гээд байна л даа. Саяхан хаврын чуулган дээр Монгол Улсын Ерөнхийлөгч хэлсэн үгэндээ хэлсэн байна лээ шүү дээ. Төрийн албаны зөвлөлийн асуудал байх юмуу, үгүй юмуу гэж. Энэ яваандаа юмуу, очоод бид энд баахан ажил болгоод асуудлыг шийддэг, Монгол Улсын Ерөнхийлөгч дээр очоод энэ нь хүлээж авах юмуу, үгүй юмуу, хориг тавьчих юмуу. Хамгийн энгийн л амьдралын логик байгаа шүү дээ. Боловсон хүчинг шилэх, сонгох, дэвшүүлэх. Тэр албан тушаалын карьерын систем л байх хэрэгтэй шүү дээ. 10-р анги төгсөж байгаа жирийн хөөрхөн охин, хүү хоёр дээд сургууль төгсөөд амьдрал дээр үйлдвэрийн зааланд очоод тодорхой хугацаанд үйлдвэрийн дарга хүртэлх тэр бүх албан тушаалыг дамжаад ингээд энэний дараа би үйлдвэрийн дарга болох юм. Энэний дараа дахиад агентлаг, яам, тамгын газарт жирийн ажилтнаасаа авахуулж явсаар байгаад эцэстээ би 20 юмуу 30 жилийн дараа би төрийн нарийн бичгийн дарга болох юмаа гэсэн ийм карьерын шат өгсөх ийм зарчмыг заавал энэ нэг аймаар шинжлэх ухаан болгож, бүхэл бүтэн нүсэр төрийн аппарат болгож ингэж байхын оронд эгэл жирийн Монгол Улсын иргэн болгонд ойлгомжтой байхаар томъёолоод хаячихвал энэ бол амьдралын дүрэм болно шүү дээ.

Ингэж их орооцолдуулсан, хүн ойлгохгүй, бараг энд сууж байгаа би ч өөрөө энэ боловсон хүчнийг шилж сонгодог, дэвшүүлдэг энэ юмыг би ойлгодоггүй. Тийм учраас энэ асуудлыг түр хойшлуулж байгаад жирийн сэхээтэн боловсрол эзэмшээд амьдрал руу хөлөө тавьж байгаа эгэл жирийн залуучууд оюутнуудад хүртэл ойлгомжтой, тэгээд цаашаа Монгол Улсын шилдэг сэхээтэн, менежер, төрийн өндөр албан тушаалтан болох энэ их томъёоллыг л эгэл жирийн томъёолоод өгчихөд боллоо шүү дээ. Өнөөдөр сургууль дөнгөж төгсөөд миний ах дүү нар, Засгийн газар, энд тэнд байдаг, би сургууль төгсөөд л би яаманд агентлагийн дарга, газар хэлтсийн дарга болно гэдгийгээ мэдээд юу ч мэдэхгүй боловсон хүчин өнөөдөр тийм том юм мөрөөдөөд байгаа энэ юмыг чинь монголын төр өөрөө хийж өгөөд байна шүү дээ.

Тэгэхээр үнэхээр амьдралд ойрхон, нийцтэй… миний зарчим бол ерөөсөө тэрнийг илүү баримтлаачээ. Энэ их зузаан журам заавар чинь хэнд ч хэрэггүй. Маш энгийн байх хэрэгтэй. Юу байхав сургууль төгсөөд тэр хүүхэд шууд үйлдвэрийн дамжлагын цех дээр эгэл жирийн ажилчнаас хүрз барьж эхэлчихээд эцэстээ тэр Ерөнхий сайд болохыгоо, тэрнийгээ дэс дараалж хичнээн шатыг дамжаад би хэдэн жилийн дараа энэ өндөр карьерт хүрэхийгээ мэддэг тийм эгэл жирийн томъёоллыг агуулсан төрийн боловсон хүчний бодлогыг бид хуульчилж өгөх ёстой, би тэрнийг л хэлэх гэсэн юм.

Д.Дэмбэрэл:-Хаянхярваа гишүүн

Д.Хаянхярваа:-Гишүүд янз янзын л санал хэлж байна л даа. Миний хувьд төрийн жинхэнэ албаны удирдах албан тушаалд тавигдах тусгай шаардлага гэж энэ шаардлага оруулж ирж байгааг хүлээж авамгүй байгаа юм. Үнэхээр төрийн жинхэнэ албанд ажиллуулах гэж байгаа хүмүүсийг бид нар олон зүйлээс ярьдаг л даа. Азийн орнуудад тухайлбал, юу гэдэг юм төрийн албанд ороод төдөн жил болоод шалгалт өгөөд дахиад нэг зэрэг дэв ахидаг ч гэдэг юмуу энэ мэтчилэнгээр. Төрийн албыг жинхэнэ утгаараа байлгая гэвэл бид нар энэ төрийн албаны тусгай удирдах албан тушаалтанд тавигдах шаардлага биш, ер нь хуучин байдаг юмаа нэлээн боловсронгуй болгоод төрийн албаны ажилтанд тавигдах шаардлага гэдэг юмаа бүгдэд нь гаргаж тавиад ямар ямар шат дамжлагаар дамжиж явж байж дараачид нь удирдах албан тушаалтанд очиж болох юм бэ гэдэг юм нь тодорхой болох ёстой. 

Тэгэхгүйгээр өнөөдөр бид нар зүгээр нэг ийм удирдах албан тушаалтанд тавигдах шаардлага гэдэг юмыг тавьснаас чинь болоод одоо хэн нэгэн, аль нэг улс төрийн хүчин ялсныхаа дараачаар тодорхой хүмүүсийг гаргаж ирж ажил албан дээр тавьдаг юм бол хэдийгээр төрийн албан хаагчид намаас түдгэлзсэн ч гэсэн энэ салахгүй ээ. Тийм болохоор өнөөдөр энийг ингээд тусад нь тусгайлан удирдах албан тушаалтанд тавигдах тусгай шаардлага гэдэг юмыг авч үзээд байх шаардлага байхгүй байхаа гэж бодож байна. Энэ шаардлагыг ингээд харах юм бол өнөөдөр нэлээн өндөр шалгуур байна л даа. Тэгээд яг энэ албан тушаалууд дээр байж байгаа хүмүүсийг нь, өнөөдөр байж байгаа хүмүүсийг нь аваад үзэх юм бол энэ чинь энэ шаардлагыг хангахгүй хүн нэлээн хэд нь байгаа. Тэгсэн хэрнээ ажил төрлөө маш сайн гүйцэтгэж байгаа бас нэг хэсэг нь байгаа.

Гэтэл энийг өнөөдрөөс эхлээд хэзээ байдаг юм, хэлэлцээд, мөрдөөд эхэлье, тэгтэл аль нэг сонгуулийн дараачаар нэг улс төрийн хүчин нь гарч ирээд энэ шалгуурыг бариад нөгөө зүгээр мөрөөрөө ажил хийж байсан улсуудад чинь энэ шаардлагаа хангахгүй байна гэдэг үндэслэл гаргаж тавина л даа. Тэр ойлгомжтой байгаа юм. 

Хоёрдугаарт, би юу хэлэх гээд байна гэхээр энийг бид нар өөрсдөө дээд түвшиндээ хэрэгжүүлж чадах уу, үгүй юу гэдэг асуудал. Их Хурлын Тамгын газрын түвшинд, Ерөнхийлөгчийн Тамгын газрын түвшинд, Засгийн газрын түвшинд ч гэсэн бид нар энэ тавигдаж байгаа шаардлагаа хэрэгжүүлж чадах уу, үгүй юу? Ямар нэгэн сонгуулийн дараачаар бид нар энэ дээр энэ шаардлагыг харгалзахгүйгээр шууд тодорхой түвшиний албан тушаалтнуудыг тавьдаг шүү дээ. Тэгэхээр бид нар хэрвээ хэрэгжүүлж чадах юмаа өөрсдөө маш сайн түвшинд боловсруулаад, тэгээд дараачид нь энийгээ хэрэгжүүлж чадна гэсний үндсэн дээр батлах нь зүйтэй байхаа гэж бодож байна.

Өнөөдөр төрийн албанд хүмүүс хэлж байна л даа, олон зүйл дээр хэлж байгаа юм. Үнэхээр төрийн албанд оръё гэсэн хүмүүс бол их сонин сэтгэхүйгээр орж ирдэг. Орон нутагт ажил хийж байхад. Юу гэдэг вэ гэхээр өөдтэй ажил олоод өгөөчээ гээд. Хэн нэгэн хүний захиалгаар. Өөдтэй нь юу юм бэ гэхээр нэг л түвшиний даргын ажлыг хэлдэг л дээ. Тэгэхээр өнөөдөр монголын залуучуудын дунд, монголын төрийн албанд оръё гэж байгаа хүмүүсийн чинь сэтгэлгээнд юу үүрлээд байна вэ гэхээр төрийн албанд ороод тодорхой түвшиний нэг л удирдах албан тушаал дээр оччих юм бол ерөөсөө ажил амьдрал сайжирдаг, тэгээд тэр мөнгө ургадаг гэдэг ойлголт нь толгойд нь ноёлж эхэлж. Тэгэхээр өнөөдөр төрийн албыг жинхэнэ утгаар нь, жишээлбэл, түшмэлээр ороод, цаашаагаа тэр шалгуурыг нь 3 жил яваад, 4 жил яваад, дахин шалгалтаа өгөөд ахлах түшмэл, дараа нь өндөр зэрэглэлийн түвшин гэдэг юмуу хэлтсийн дарга гээд явна гэдэг тэр шалгуур байхгүйгээс болоод өнөөдөр нийгэмд бүхэлдээ нэг ийм заваан юмнууд явагдаад байгаа. 

Тийм болохоор төрийн жинхэнэ албан хаагчид тавигдах шаардлага гэдэг юмыг тусад  нь авч үзээд, тусгайлан энэ хуулийг бид нар нэлээн нарийн боловсронгуй болгох шаардлагатай гэж үзэж байгаа учраас өнөөдөр энийг дэмжихгүй байна гэдэг санал хэлж байгаа юм.

Д.Дэмбэрэл:-Дэмжихгүй байна гээд 3 хүн үг хэлчихлээ. Одоо дэмжихээр үг хэлэх хэн байна?

Одбаяр гишүүн

Д.Одбаяр:-Би янз бүрийн байдлаар бас гарч байгаа саналуудыг ойлгож байгаа. Би энэ удирдах албан тушаалд тавигдах тусгай шаардлагын цаад талд улс төрийн албан тушаал, төрийн алба хоёрыг маш сайн зааглая гэдэг ийм логик явж байгаа болов уу гэж би ойлгоод байгаа. Үүнтэйгээ зэрэгцүүлээд төрийн, улс төрийн алба хашиж байсан хүмүүсийн асуудал жичдээ яригдах болов уу гэж би найдаж байгаа юм. Тийм юм яригдах ёстой. Гэхдээ төрийн алба, улс төрийн алба хоёрын хооронд хэтэрхий шулуун гүүрэн холбоосууд олон байх нь дэмий байх. Бид нар өөрсдөө нэлээн хүнд ачааг үүрч яваа, би тэрнийг бусдын адил ойлгож байна. Гэхдээ УИХ-ын гишүүн гэдэг юмуу, төрийн албан, төрийн улс төрийн ямар нэгэн шатанд алба хашиж байгаа хүний амьдрал хугацаатай тийм л байгаа л даа. 4 жил болоод л нөгөө утсан чинээ улаан амь гэдэг шиг. Нэг талаасаа би тэгж боддог шүү дээ. УИХ-ын гишүүд нэг их эрхтэй, дархтай улсууд шиг. Үнэндээ бол УИХ-ын гишүүд гэдэг бол 4-хөн жилийн баталгаатай, амьдралтай ийм л улсууд шүү дээ, хэмжээгээрээ.

Гэхдээ энэ нь бас их айхтар буруу биш. Одоо ингээд яах вэ дараа нь гэдэг юм бодогддог л доо. Тэр хуулиараа л явах ёстой гэж би бодоод байгаа юм. Германы Гадаад харилцааны сайд таксины жолооч байж байгаад Гадаад харилцааны сайд болсон байна лээ. Дараа нь буучихсан чинь ямар ажил хийж байна вэ гэсэн таксиныхаа жолоочийг хийгээд явж байна лээ шүү дээ. Тэгэхээр энэ талаасаа бол энэ төрийн алба, улс төрийн алба хоёроо зааглах ийм юм байх юм болов уу гэж ойлгоод байгаа юм. Тэгэхдээ төрийн албандаа ажиллаж байгаа хүмүүстээ тавьж байгаа шаардлага маань үнэхээр энэ талын юм хангагдах нь уу гэвэл гишүүдийн ярьж байгаа нэг зүйлтэй би санал нэг байгаа юм. Сургалт, тэгээд нэг шат ахидаг, дараа нь сургалт, тэгээд дахиад нэг шат ахидаг ийм карьерын ойлголтын тогтолцоо руу орох ёстой гэдэг дээр санал нэгтэй байгаа юм.

Тавьж байгаа шалгуурын хувьд бид чинь төрийн албаны хэрэгжүүлж чадахгүй юмнууд байгаа. Тэрэнтэй санал нэг байна. Төрийн албаа бид нар чинь намаас түдгэлзүүлчихсэн, төрийн алба шиг байлгая гээд бэлтгэлүүд хийчихсэн ингээд явж байгаа. Гэхдээ хэрэгжилтэн дээр нь аль аль талдаа нөгөө гээндээ ч, гоондоо ч гэдэг шиг л асуудлууд байгаа. Тийм учраас оруулж ирж байгаа саналыг би зарчмын хувьд дэмжиж байгаа юм. Энэ нь төрийн албанд ажиллаж байгаа залуучууд, за ингээд дунд шатныхан гэдэг юмуу энэ улсуудад ер нь улс төрийн албан ажил гэдэг бол хариуцлагатай илүү ийм зүйл байна. Бид төрийн албаараа мэргэжиж ингэж явах ёстой байна гэдэг энэ зааг ялгааг нь гаргах талдаа энэ нь чухал юм байна гэж ойлгож байгаа.

Одоо ухаандаа энэ дотор байгаа шалгууруудыг би бол хангахгүй юм байна лээ. Би тэрэндээ нэг их гомдохгүй, энэ бол зөв байна гэж ойлгоод байна. Төрийн жинхэнэ албанд 12-оос доошгүй жил ажилласан гэдэг бол мань мэт бол хангахгүй. Гэхдээ энэ тийм айхтар буруу юм юу байна, багшлах ёстой, юу гэдэг юм хуулийн юмнууд байдаг л байх. Иймэрхүү зүйл бодогдоод байгаа юм. Тэгээд энэ оруулж ирсэн юмыг нь бид нар яаж явж байж арай сайжруулах юм, ерөнхий зарчим талаас нь дэмжээд байгаа юм. Би ийм л санаатай, яаж сонсогдох юм байгаа юм.

Д.Дэмбэрэл:-Оюунхорол гишүүн

Д.Оюунхорол:-Би дэмжиж үг хэлэх гээгүй, дэмжихгүйгээр л үг хэлэх гэж байна. Би түрүүний ярьсан гишүүдийн саналтай ер нь нэг л байна л даа. Ер нь төрийн жинхэнэ албаны удирдах албан тушаалд тавигдах тусгай шаардлагыг яг өнөөдөр хуулийнхаа дагуу оруулж ирж байгаа юм байна гэж ойлгож байна. Тэгэхдээ энийг нэлээн бодож шалгуур үзүүлэлтүүдийг нь эргэж харах зайлшгүй шаардлага байна. Өнөөдөр бид ирж яваа цагаа ямар ч байсан тосож авах л ёстой. Тийм учраас өнөөдөр ийм хатуу босго тавих нь бас төдийлөн зохимжтой бишээ гэж үзэж байгаа учраас энийг нэлээн нарийвчилж, өнөөдрийн бид нар залуу үеийнхээ мэдлэгт, бид нараас илүү хурд ихтэйгээр мэдээллийг олж авч байгаа тэр залуу үеийг хүлээж авахгүй гээд урдаас нь сууна гэдэг бол бас жаахан хатуу. Тийм учраас энийгээ аль аль талаас нь уян хатан зохицуулах тийм бодлогыг эргэж харах ёстой, илүү нарийн тийм тодорхой мэдлэг шаардсан тэр шалгууруудыг тавих шаардлага байна. Зүгээр л ажилласан жил юу гэдэг юм ийм юмаар ерөнхий том критерийг нь тавих юм бол энэ бас жаахан зохимжгүй байна гэсэн ийм ойлголт байна.

Нэгэнт бид нар өнөөдөр төрийн албан хаагчийг нам бус байх ёстой гэж яриад, энэ маань өнөөдөр амьдрал дээр ямархуу байдлаар хэрэгжиж байгаа билээ. Ямар цоорхой, учир дутагдал гарч байгаа билээ гээд ярих юм бол олон шаардлага байна. Тийм учраас энэ хуулийг эргэж сайн боловсруулаад шалгуур үзүүлэлтүүдийг нь нэлээн тодорхой түвшинд хүргэж тавьж байж орж ирэх нь зөв юмаа гэсэн тийм бодолтой байна. Дэмжихгүй.

Д.Дэмбэрэл:-Очирбат гишүүн

Д.Очирбат:-Оруулж ирж байгаа энэ асуудлыг би дэмжиж байна. Түрүүний хэлсэнчлэн ер нь төрийн албан хаагчийнхаа нэр хүндийг өргөж байх. Төрийн албанд үнэхээр тэнцсэн хүн бол төрдөө зүтгэж, тэр авилгал, хээл хахууль тэр бүх асуудлаас ангид байх тэр бололцоог нь төр өөрөө дааж өгч байх ёстой. Тэгснээрээ төрийн албанд ажилд орсон хүн өөрөө тэр ажилдаа идэвх сонирхолтой, гарахгүйгээр тогтвор суурьшилтай, ажиллах боломж бололцоог нь бас бүрдүүлж өгч байх ёстой. Ингэснээрээ тэр уламжлалт түрүү түрүүчийн хийсэн уламжлалт ажлын туршлага, тэр бүх юмнууд нь хуримтлагдаад энэ маш сайн ажиллах боломж бололцоог нь бүрдүүлж өгнө гэж би бодож явдаг. 

Цаг хугацааны хувьд шалгуур үзүүлэлтүүдийг магадгүй өнөөдөр их байна гэж манай гишүүд ярьж байх шиг байна. Энийг ажлын хэсгийн хуралдаан, Байнгын хорооны хуралдаан дээр засаад залруулаад явчихаж болно гэж бодож байна. 

Бас дээрээс нь хэлэхэд төрийн албан хаагчид удирдах албанд, өндөр зэрэглэлийн удирдах албан тушаалтанд гэлгүйгээр нийтлэг төрийн албан хаагчдынхаа эрх ашгийг хөндөж асуудлыг оруулж ирмээр байгаа юм. Энийг ч гэсэн бас явц дундаа дэмжиж энэ асуудлыг оруулж ирэх нь зүйтэй гэж бодож байгаа. Ер нь төрийн албан хаагч төрийн албыг бас дунд нь…ер нь төрийн албан хаагч гэдгийг бас ялгавартайгаар ойлгох ёстой л доо. Жишээлбэл, засаг захиргаан дээр ажиллаж байгаа, анхан шатан дээр дүүрэг дээр, хороод дээр, аймаг дээр, нийслэл дээр ажиллаж байгаа улсууд, агентлагууд дээр ажиллаж байгаа төрийн албан хаагч нарыг ялгаатай салгаатай ойлгож энэ асуудал дээр нь ялгаад салгаад заагийг нь гаргаж өгмөөр юм шиг байгаа юм. Тэгэхгүйгээр бид нар ерөнхийдөө төрийн албан хаагч нар гэж нэг ойлгоод, тэгээд төрийн албан хаагч нар болдоггүй гэж нэг хэсэгтэйгээ үзээд, болно гэж бас нэг  хэсэгтэйгээ үзээд байдаг.

Тийм учраас цаашдаа төрийн албаны зөвлөл, төрийн албанд орж байгаа, төрийн албанд дахиж нэмэгдэж байгаа, Төрийн албаны хуулинд дахин өөрчлөлт оруулаад, үнэхээр монгол төр монгол төрийнхөө албан хаагчийг нэг үзэж харсан, төрөөсөө харж хандсан шиг хандаж,  хамгаалж ийм уламжлалаараа бас нэг, уламжлалыг тогтоосон, уламжлалтай төрийн албан хаагчдыг бэлтгэдэг болмоор байгаа юм. Энэ асуудлыг дэмжиж байна. Байнгын хорооны хурал дээр тодорхой зарим хэлэх дутуу үлдсэн саналуудаа хэлнэ гэж бодож байна.

Д.Дэмбэрэл:-Гончигдорж гишүүн

Р.Гончигдорж:-Би энд шууд дэмжиж байгаа утга бас байхгүй юмаа. Бид нар төрийн албаны тухай мөн ч их олон жил том том төслүүд ч хөрөнгө зарж хэрэгжсэн. Өнөөдөр энд нэг хөшүүн юм яваад байгаа юм. Жишээлбэл, өнөөдөр хувийн салбарт, том байгууллага дээр, тэр том байгууллагын гол менежментийг  хийгээд явж байсан хүн яагаад төрийн ажлын үүрэгтэй адил хэлбэртэй агуулгаар яагаад үнэлэгдэж болдоггүй юм бэ. Яагаад гэвэл өнөөдөр төрийн алба гэдэг бол төрд ажиллаж байгаа болохоос биш ерөөсөө манай нийгмийн зарчим, менежментийн зарчим бол хаана ажиллаж байгаа нь биш, тэр хүний дадлага туршлага аль ч салбарт өөртөө бий болгож авч чадна. Тийм учраас адилсгах гэдэг зүйлүүдийг оруулж ирэх хэрэгтэй. Нэгэнт яагаад гэх юм бол түрүүнд хэлж байсан мерот систем. Мерот системээр бид яваагүй шүү дээ. Явсан шиг явсан бол  20 жилээ больё, яг энэ шинэтгэлийн тухай асуудал ярьж байсан 1996, 1998 оноос төсөл хэрэгжих гээд явж байсан бол жинхэнэ мерот системээрээ явсан бол асуудал өөр. Тэгвэл тэнд ажиллаж байсан улсууд өнөөдөр зохих түвшиндээ дараалал дарааллаараа. Бүх газрынхаа дарга байж байгаад хэлтэс рүүгээ очсон, бүх хэлтсийн дарга нь байж байгаад дараагийнх руугаа очсон ийм юм чинь аль хэдийнэ тогтчихсон, тэгдэг юм гээд тогтох ёстой байхгүй юу. Тэгж яваагүй. Өнөөдөр төрийн албаны карьерын систем чинь тэнэмэл яваа байхгүй юу даа. 

Тийм явсан учраас илүү чадварлаг улсууд менежментийг хаана хийсэн, хувийн салбарт хийсэн. Одоо хувийн салбарт менежмент хийж байгаад өнөөдөр төрд орж, төрийн ажлын менежмент, тэр хувийн бизнесийн салбар дахь менежмент бүр чиг үүргээрээ адилхан, илүү тэнд илүү туршлагажсан байгаа, энэ адилсгал байх ёстой.

Хоёрдугаарт, өнөөдөр өндөр дээд сургуулиудыг төгссөн залуучууд байна. Энэ залуучуудын, тухайлбал, нэр хүнд бүхий дээд сургуульд магистр хамгаалсныг, юу гэдэг юм АНУ-д хүлээн зөвшөөрөгдсөн Топ-50-д ордог энэ магистрын нэг зэргийг нь төрийн албанд 5 жил ажилласантай, 10 жил ажилласантай тэнцүүлж тийм жишгийг гаргаж ирэх хэрэгтэй. Тэгж адилсгах жишгүүдийг гаргасан харьцуулалтыг хийхээр зэрэг манай нөхдүүдийн хэлээд байгаа чинь аяндаа ороод ирнэ. Энэ ерөөсөө маш их дутагдаж. Тийм учраас гишүүний хэлээд байгаа шүүмжлэлүүдтэй санал нэгтэй байгаа. Тэр нь бүхэлдээ төрийн албыг муучилж байгаа утга биш, өнөөдөр төр, төрийн бус байгууллагууд, бизнесийн байгууллагуудын хоорондох боловсролоор ордог, мэдлэгээр дамждаг туршлага нэг байран дээр суугаад байдаг биш. Эдгээр хооронд нь харьцуулсан тийм харьцуулалтын урсгалыг бий болгох ёстой. Дүйцүүлэх үнэлгээнүүдийг бий болгох ёстой. Тэрнийгээ оруулж ирж байж энэ бүтэх ёстой.

Хоёрдугаарт, энэ ерөөсөө бүхэлдээ нэг систем байх ёстой. Толгойг нь тасалж хийчихээд, тэгээд доод талуудыг нь энэнээсээ асмеляци хийж гаргаж ирнэ гэсэн ийм зүйлээр биш, харин эсрэгээр дороос нь эхэлсэн стандартууд тэнд адилсгах адилсгалын дүйцүүлэх жилийн болон дадлагуудтай нь авчирч байгаад ганцхан босоо пирамидаа авчирч тавьчихаад тэгээд нэг зарла л даа. Өнөөдөр шийдэцгээг л дээ залуучууд. Энэ чинь ийм юм байна, ийм пирамид төрийн албаны пирамид байна. Энд би оръё гэвэл өнөөдрийн миний хувийн бизнесийн салбар болон олж авсан өндөр мэргэжлийн зүйлүүд чинь энд ийм хэмжээгээр надад дүйцэгдэж байна. Би яг энд нь байж байна. Одоо би тэр албанд орох юм бол яг энд нь орох юм байна. Тэгээд тэрнээсээ цааш тогтворжсон системээрээ аваад яв л даа. Энэ л дутагдаад байгаа байхгүй юу. 

Тийм учраас энэ бол хэтэрхий модон байна, хэтэрхий уян хатан биш байна, хэтэрхий үнэлгээний аргачлал нь ганцхан шугам дээр явж байна. Тийм учраас өнөөдөр монголын нийгэмд байгаа олон шугам дээрээс дүйцүүлэх харьцааг нь оруулж ирээд асуудлыг шийдэх ёстой. Энүүгээр дахин боловсруулах шаардлагатай.

Д.Дэмбэрэл:-Гишүүд үгээ хэллээ. Энэ шалгуур байх ёстой л доо. Зарим нь хатуудаад, зарим нь таарахгүй, дүйцүүлэх маягийн юмнуудаа оруулж ирээгүй, тэр нэлээн юмнууд байна. Төрийн алба руу…ер нь ерөнхий зарчимдаа нийцүүлж явъя. Төрийн мэргэжсэн албатай болъё Монгол Улс гэсэн тийм ерөнхий зарчим байж байгаа. Одоо бол ерөөсөө сургууль төгсчихөөд зовоогоод байгаа юмнууд бас их бий л дээ. Яагаа ч үгүй хэлтсийн дарга болно гээд ингэдэг. Гэхдээ яг тохирсон шалгууруудаа анхны хэлэлцүүлгийн явцад энэ гишүүдийн саналыг аваад маш сайн боловсруулъя. Тэртээ тэргүй шалгуурын асуудал тавьчихсан байгаа шүү дээ. Ерөнхий шалгуур байх нь зүйтэй гэж хуульчилсан ч зөв, тусгай шалгуур байх нь зүйтэй гэж хуульчилсан ч зөв. Огт шалгуур байхгүй задгай байна гэдэг бол хэдэн мянган хүн зүгээр л энэ рүү дайрч байдаг, хэзээ ч орж болдог юм шиг ингэж үздэг. Мэргэшиж чаддаггүй. Тэгэхээр энэний юмыг нь нэг сайхан тааруулаад шалгууруудаа анхны хэлэлцүүлгийн явцдаа оруулаад ирээчээ гэж хэлэхээр байна. 

Ингээд Байнгын хорооны саналаар хэлэлцэх нь зүйтэй гэсэн санал хураалтыг явуулж байна.

Санал хураалтад 42 гишүүн оролцож, 16 гишүүн зөвшөөрч, 61.9 хувиар энэ асуудлыг хэлэлцэх шаардлагагүй гэж гишүүд үзлээ.

Дэгээрээ явж байгаа, 53 хувийн ирцтэй байна, энэ яг л таарч байх шиг байна. Илүү кноп хэд байгаа юм бэ? нөлөөлсөн юм уу? 

Ер нь шалгуур байхгүй байна гэдэг ер нь төрийн алба руу…ер нь шалгууруудаа тодорхой болгохгүй бол энэ төрийн албаны замбараагүй байдал үргэлжлээд байх юм шүү, нөхөд өө. Энэ чинь анхаарах зүйл байгаад УИХ шийдвэр гаргаж өгсөн шүү дээ. Энэ хамаагүй задгай байж таарахгүй ээ. 

Тамгын газар ирцэд нөлөөлөх кноп байсан юмуу, үгүй юмуу? ганц хоёр хүн. За за дахин боловсруулж оруулъя. Энэ асуудлыг УИХ хэлэлцэх шаардлагагүй гэж үзлээ.

Тав.Төрийн албаны тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд

нэмэлт, өөрчлөлт оруулах тухай, Монгол Улсын иргэний

цэргийн үүргийн болон цэргийн албан хаагчийн эрх зүйн

байдлын тухай хуульд өөрчлөлт оруулах тухай

хуулийн төслүүд  /хэлэлцэх эсэх/;
Дараачийн асуудалдаа оръё. Төрийн албаны хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр тэтгэмжийн тухай хуульд нэмэлт, өөрчлөлт оруулах тухай, Монгол Улсын иргэний цэргийн үүргийн болон цэргийн албан хаагчийн эрх зүйн байдлын тухай хуульд өөрчлөлт оруулах тухай хуулийн төслүүдийг хэлэлцье. 

Хууль санаачлагчийн илтгэлийг Бямбацогт гишүүн тавина. Бямбацогт гишүүнийг индэрт урьж байна.

С.Бямбацогт:-УИХ-ын дарга, эрхэм гишүүд ээ,

Монгол Улсын Үндсэн хуулийн 26-р зүйлийн 1 дэх хэсэг, УИХ-ын тухай хуулийн 7-р зүйлийн 7.1.3-т заасан бүрэн эрхийнхээ дагуу УИХ-ын гишүүн Бямбацогт, Амаржаргал, Бадамсүрэн, Баделхан, Балдан-Очир, Ж.Батсуурь, Я.Батсуурь, Дашдорж, Жекей, Занданшатар, Наранхүү, Одбаяр, Оюунхорол, Сайхансамбуу, Раш, Чойжилсүрэн, Цэнгэл, Шинэбаяр, Энхбаяр, Хүрэлбаатар, Даваасүрэн, Г.Баярсайхан, Ц.Баярсайхан нарын гишүүд бид Төрийн албаны тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслийг санаачлан боловсруулж УИХ-д өргөн мэдүүлж байна.

Монгол Улсын Их Хурал 2001 онд Монгол Улсын бүсчилсэн хөгжлийн үзэл баримтлалыг баталсан. Үүнд хүн амын үйлдвэрлэлийн өнөөгийн зохисгүй бөөгнөрөлийг задалж, хот хөдөөгийн хөгжлийн ялгаа, аймаг, бүс нутаг хоорондын тэгш бус, тэнцүү байдлыг багасгаж, хөгжлийн түвшинг ойртуулна гэж тодорхойлсон. Мөн Монгол Улсын мянганы хөгжлийн зорилтод суурилсан үндэсний хөгжлийн цогц бодлогод газар нутгийн алслагдалтын болон цаг уурын онцгой нөхцөлийн нэмэгдэл олгох арга хэмжээг хэрэгжүүлэхэд тусгасан Засгийн газрын 2008-2012 оны үйл ажиллагааны хөтөлбөрт алслагдсан болон говийн бүсийн нэмэгдэл олгох оновчтой хэлбэрийг бий болгоно гэж заасан юм. Сүүлийн үеийн судалгаагаар нийслэлээс алслагдсан аймгуудад амьжиргааны өртөг төвийн бүсийн аймгийнхаас 1.5-2.5 дахин өндөр болж хот хөдөөгийн амьжиргааны ялгаа эрс ихэсч хөдөөд ядуурал газар авах хандлагатай байна.

Энэ байдал нь улс орны эдийн засгийн өсөлт, хуримтлалын чадавхийг бууруулж, хөгжлийн хурдацыг сааруулах, хүн амын эрүүл мэндэд сөргөөр нөлөөлөх зэрэг үр дагаварыг бий болгосон байна. Бүс нутгийн  хөгжлийн ялгавартай байдал, нөөц бололцоо, үйлчилгээ нь тэгш бус хүртээмжийн улмаас төвийн аймаг, хотууд, ялангуяа нийслэл Улаанбаатар хот руу чиглэсэн шилжилт хөдөлгөөн сүүлийн 10 гаруй жилийн хугацаанд эрчимтэй явагдаж байна. Энэ талаар Нийслэлийн статистикийн газрын 2009 оны 1-р сарын 5-ны өдрийн судалгаанд харуулснаар Монгол Улсын хүн амын 40 гаруй хувь буюу 5 хүн тутмын 2 нь Улаанбаатар хотод байнга оршин сууж байна. Өөрөөр хэлбэл, Монгол Улсын нутаг дэвсгэрийн дөнгөж 0.3 хувийг эзэлсэн нийслэл Улаанбаатар хотод нийт хот суурин газрын хүн амын 65 хувь нь аж төрж байгаа юм.

Хүн амын энэхүү хэт төвлөрөл нь гэр хорооллын тэлэлт, замын хөдөлгөөний нягтшил, бөөгнөрөл, нийгмийн үйлчилгээний ачаалал, хүн амын эрүүл мэнд гэх зэрэг олон асуудлуудын эх сурвалж болж байна. Иймд эдийн засгийн болоод нийгмийн үзүүлэлтээр хангалтгүй байгаа төвөөс алслагдсан, дэд бүтэц, үйлдвэрлэл сул хөгжсөн, бүс нутгийн иргэдийн амьжиргааг дэмжих зорилгоор бүсийн нэмэгдэл олгодог болох бөгөөд энэ нь бүсчилсэн хөгжлийг хангах талаар төрөөс явуулж байгаа бодлогын томоохон хэсэг гэж үзэх үндэстэй юм. Бүсчилсэн хөгжлийн бодлого хэрэгжүүлэхэд хэрэгжүүлдэг олон аргын нэг нь санхүүгийн дэмжлэг үзүүлэх арга юм. Энэ нь олон улсын хөрөнгө оруулалт хийх, хөнгөлөлттэй зээл олгох, татварын хөнгөлөлт үзүүлэх, зарим нэмэгдэл олгох, бүсийн болон хилийн, хүйтний, алслалын гэх мэт нэмэгдэл олгох, үндсэн хөрөнгийн элэгдэл хорогдлыг нөхөхөд дэмжлэг үзүүлэх, ажлын байр шинээр бий болгосны шагнал олгох, тээврийн хөнгөлөлт үзүүлэх зэргээр хэрэгждэг байна.

Дэлхийн улс орнууд ч энэ талаар хууль тогтоомжоороо зохицуулсан байдаг бөгөөд тухайлбал ОХУ төвөөс алслагдсан Якут, Камчатка зэрэг бүсийн иргэд цалингийн 200 хувиар нэмэгдүүлсэн нэмэгдэл олгох, умард хязгаар, түүнтэй адилтгах нутагт ажиллагсадад цалингийн 20-60 хувийн нэмэгдэл олгох, ажлын богиносгосон цагаар ажиллуулах зохицуулалт хийх, холбооны болон хөдөлмөрийн хуульдаа тусгасан байхад Канад Улс хүн амын орлогын албан татварын хуульдаа цаг агаарын хувьд хүнд, бараа үйлчилгээний хязгаарлагдмал бүсийн иргэдэд татварын хөнгөлөлт үзүүлэх зэрэг заалтыг тусгасан байх жишээтэй.

Манай улсын хувьд ч 1971 онд говийн бүсийн мал аж ахуйн үйлдвэрлэлд хүүхдийн хамт шилжин суурьшихад эхний 3 жил дараалан, цалингийн 10 хувийн, мөн Халх голд байгуулах сангийн аж ахуй түшиглэсэн ажилчин, албан хаагч, малчдад үндсэн цалин дээр нь 10 хувь, говийн болон түүнтэй ойролцоо байгаль цаг уурын нөхцөлд ажилладаг дээд, тусгай дунд боловсролтой ажилтан албан хаагчдад сар бүр 10-15 хувийн нэмэгдлүүд тус тус олгож байсан байна. 

Иймд дээр дурьдсан үндэслэл шаардлагыг харгалзан алслагдсан болон говийн бүс нутагт ажиллаж, амьдарч буй иргэдийн амьжиргааг дэмжих, орлогыг нэмэгдүүлэх, иргэдийн орон нутагт ажиллаж, амьдрах нөхцөлийг сайжруулах арга хэмжээ авах үүднээс Төрийн албаны тухай хуульд нэмэлт, өөрчлөлт оруулах тухай хуулийн төслийг боловсрууллаа.

Энэхүү хуулийн төсөлтэй холбогдуулан алслагдсан болон говийн бүс нутгийн өндөр настанд өндөр настны тэтгэврийн нэмэгдэл олгох зохицуулалтыг бий болгох зорилгоор Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл, мөн Монгол Улсын иргэний цэргийн үүргийн болон Цэргийн албан хаагчийн эрх зүйн байдлын тухай хуульд өөрчлөлт оруулах хуулийг тус тус боловсруулсан.

Энэхүү хуулийн төсөл батлагдсанаар алслагдсан болон говийн бүс нутгийн иргэдийн амьжиргааны орлого нэмэгдэж, амьжиргааны түвшин дээшлэхэд түлхэц болох бөгөөд хүн амын хот суурин газар луу чиглэсэн төвлөрлийг сааруулж, үүнтэй холбоотойгоор алслагдсан болон говийн бүс нутгийг хөгжүүлэх боломж бүрдэнэ. Энэ бүсийн нэмэгдэл олгодог болсноор алслагдсан болон говийн бүс нутагт багш, эмч нар болон төрийн албан хаагчид тогтвор суурьшилтай ажиллах нөхцөл бүрдэж, тухайн бүс нутгийн иргэдэд үзүүлэх нийгмийн үйлчилгээний чанар хүртээмж сайжирна гэж үзэж байна. Энэхүү нэмэгдлийг олгоход төрийн захиргааны болон төрийн үйлчилгээний албан хаагчдын цалин болон өндөр настны тэтгэврийг нэмэхэд тус бүр 10 хувиар нэмэгдүүлэхээр тооцвол жилдээ 15 орчим тэрбум төгрөгний санхүүжилт шаардлагатай болно. 

Алслагдсан болон говийн бүс нутгийг тогтоохдоо бүс нутгийг  нийслэлээс алслагдсан байдал, хүн амын тоо, нийгэм, эдийн засгийн үзүүлэлтүүд болон байгаль цаг уурын онцлогийг харгалзан нэмэгдэл олгох шаардлагатай бүс нутгийг Засгийн газар, УИХ-д өргөн мэдүүлж тогтоохоор зохицуулсан болно. Ингээд энэ асуудлыг хэлэлцэж өгөхийг та бүхнээс хүсье.

Д.Дэмбэрэл:-Бямбацогт гишүүнд баярлалаа. Төсөл санаачлагчийн илтгэлтэй холбогдуулж асуух асуулттай гишүүд. Очирбат гишүүнээр тасаллаа.

Батсуурь гишүүн

Я.Батсуурь:-Хоёр намын сонгуулийн мөрийн хөтөлбөрт яг тов тодорхой үг үсгээрээ орсон байгаа. Аль аль намынх нь сонгуулийн хөтөлбөрт байна лээ. Алслагдсан болон говийн бүсийн нэмэгдэл олгоно гэсэн заалт байж байгаа. Энэ бол хоёр намын хоёулангийнх нь амалсан, энд сууж байгаа бүх улсуудынх нь хүлээсэн үүрэг, амлалт юм байгаа юм. Энэ яагаад ийм асуудал, амлалтаа өнөөдөр Байнгын хороон дээр унагасан юм гэдгийг би бас гайхаад байгаа юм. Ач холбогдлын хувьд гарцаагүй маш чухал шийдэх ёстой асуудал. Үнэхээр говийн нөхцөлд, алслагдсан аймгуудад аж төрнө, амьдарна гэдэг бол харьцангуй маш амьдралын ялгаа байгаа шүү дээ. Сая дүгнэлтэнд хэллээ. Барааны амьжиргааны өртөг хэд дахин өндөр байна. Энэ тодорхой. Улаанбаатараас алслагдсан аймгуудад тээврийн зардал бүх бараа, бүх үйлчилгээн дээр нэмэгдэж очиж байгаа.

Дээр нь говийн нөхцөлд цаг агаар бол туйлын хүнд байдаг. Үүнээс болоод говийн хүмүүс эрүүл мэндээ эрт алддаг, эрүүл мэндээр маш их хохирдог, ундны усны чанарын асуудал байдаг. Ийм учраас хатуу ширүүн цаг агаарын нөхцөлтэй учраас говьд амьдардаг хүмүүсийн тоо жилээс жилд цөөрч байгаа. Өнөөдөр говийн 3 аймагт хамгийн цөөхөн хүн амьдарч байгаа шүү дээ. Дундговь, Дорноговь, Өмнөговь аймгуудад. 60 хүрэхгүй, 50 гаруйхан мянган хүн амтай. Тэгэхэд хангайн болон төвийн аймгуудад 3 дахин, 2 дахин олон хүн амьдарч байгаа. Хөвсгөл аймаг Дорноговиос бараг 3 дахин олон хүнтэй байгаа. Энэ бол үнэхээр харж үзэх, шийдэх ёстой хоёр намын яах аргагүй сонгуулийн өмнө амласан томоохон амлалт. Энэ амлалтаасаа битгий буцаачээ гэдгийг нөхдүүдээс, гишүүдээсээ хичээнгүйлэн хүсч байна.

Ач холбогдлын хувьд сая хэллээ. Үнэхээр өнөөдөр Монгол Улсын хөгжилд Улаанбаатарын асуудал чухал байгаа. Өчигдөр бид нар өдөржингөө энэ асуудлыг ярьсан. Улаанбаатарын хүн амын төвлөрлийг яаж сааруулах вэ гэж. Улаанбаатарын хүн амын хэт өсөлт, төвлөрлийг сааруулахад үнэхээр чухал ач холбогдолтой ийм шийдвэр болох юм. Энэ асуудлыг бид нар шийдчих юм бол, энэ удаа хэлэлцээд. Энэ бүгдийг та бүхэн бодолцоод арай хандлагаа өөрчилж, нааштайгаар хандаж өгөөчээ гэж гишүүдээс хүсч байна.

Д.Дэмбэрэл:-Санал хэллээ. Ганбямба гишүүн асуултаа тавья.

Н.Ганбямба:-Дэмжиж байгаа юм. Хамгийн гол нь энийг шийдээд өгөх ёстой юм. Гэхдээ Төрийн албаны хуулиар хязгаарласан юмыг бүгдийг нь оруулахад л хамруулахгүй бол бас зарим улсууд цаана нь үлдчих тийм юм байна л даа. Төрийн албатай л холбоотой юмаа л өргөн барьсан байх. Тэрнээс тэтгэвэртэй холбоотой нэмэгдлүүдээ цуг оруулж ирээд, уг нь цогц багц хуулиар шийдчихмээр асуудал байгаа юм. Энэ бол үндсэндээ яг нарийндаа хүний эрх зөрчигдсөөр яваад ирсэн. Яг энэ өргөн хэрэглээний барааны үнийг ч гэсэн шал өөр нөхцөлд эдэлж хэрэглэж байгаа, тэрэнд хүртэж байгаа хэмжээ гээд авах юм бол нөгөө нийгэм, соёлын, эдийн засгийн эрх гээд нөгөө олон эрхүүдийг аваад үзэх юм бол их олон эрх зөрчигдөөд явж ирсэн шүү дээ. Тийм учраас энийг шийдэх нь зүйтэй. Гагцхүү асуулт бол бусдыг нь, одоо энд өргөн барьсан хуулин дотор ороогүй юмнуудыг яавал оруулж ирэх вэ, энийг дараа нь оруулж ирэх юмуу, эсвэл цогцоор оруулчихаж болоогүй юмуу? 

Д.Дэмбэрэл:-Бямбацогт гишүүн

С.Бямбацогт:-Энэ удаагийн өргөн барьж байгаа хуулиндаа бид бас төрийн албан хаагчдын цалингаас гадна тэтгэвэр, нийгмийн даатгалын сангаас олгодог тэтгэвэр, тэтгэмжийг бас нэмэгдүүлэх тухай асуудал орж ирсэн. Үүнээс гадна цаашдаа хүн амын орлогын албан татварын хөнгөлөлт эдлүүлэх, аж ахуйн нэгжийн орлогын албан татвар, мөн нэмэгдсэн өртгийн албан татвар гээд татваруудын хөнгөлөлт эдлүүлэх замаар алслагдсан болон говийн бүс нутагт үйл ажиллагаа явуулж байгаа иргэд, аж ахуйн нэгж байгууллагын орлогыг нэмэгдүүлэх, тэнд ажлын байр эрхэлж, бизнес, жижиг дунд үйлдвэр эрхэлж байгаа бол татварын хөнгөлөлт үзүүлэх замаар бас тухайн хуримтлалыг бий болгох. Боомтуудаар орж ирэх өргөн хэрэглээний бараа бүтээгдэхүүн, бензин шатахуун, гурил будаа зэрэг бүтээгдэхүүний гаалийн татвар болон онцгой албан татвар, нэмэгдсэн өртгийн албан татварыг багасгах замаар бас зардлыг бууруулах бусад холбогдох хуулийн төслүүдийг санаачилж оруулж ирнэ. Үндсэндээ энэ асуудал бүгд нэгдсэн, эхний ээлжинд цалин тэтгэврийн асуудлыг шийдэж байя, үүнтэй уялдуулж бусад орлогыг нэмэгдүүлэх, зардлыг бууруулах холбогдох хуулийн төслүүдийг оруулж ирнэ гэж бодож байгаа.

Д.Дэмбэрэл:-Алтангэрэл гишүүн

П.Алтангэрэл:-Би энэ нэмэгдлийг дэмжихгүй биш дэмжиж байгаа юм. Гэхдээ алслагдсан бүс нутгаа ялгаварлаад байх шаардлага байхгүй. Дорнод аймаг бол адилхан л алслагдсан бүс нутаг. Дорнод аймагт дэд бүтэц муу хөгжсөн, амьдрал хүнд, 1000-аас дээш алслагдсан сум тэнд байж л байна. Халх гол, Чулуун хороот гээд. Уг нь би энэ хуулийн төслийг санаачлах ажлын хэсэгт оръё гэж бодож байсан юм. Тэгээд Шинэбаяр, Одбаяр гишүүн хоёрыг орчихсон болохоор нь би ороогүй байхгүй юу. Энэ хоёр нөхөр хууль санаачлагчид орчихсон, гарын үсэг зурчихсан мөртлөө Дорнодоо хасуулчихаад орж ирж байдаг. Би Шинэбаяр, Одбаяр хоёрыг очиж Дорнодын сонгогчиддоо хэлнэ. Энэ хоёр ажлын хэсэгт орсон мөртлөө та нарыг хасуулсан гэж. Би дэмжээгүй биш, дэмжиж байна, гэхдээ яагаад Дорнодыг хассан юм бэ? яг адилхан нөхцөлтэй, алслагдсан хязгаар нутаг шүү энэ. Энэ дээр нэг хариулт өгөөч.

Д.Дэмбэрэл:-Бямбацогт гишүүн

С.Бямбацогт:-Сая би хуулийн төсөл танилцуулахдаа бас хэлсэн. Алслагдсан болон говийн бүс нутгийг тогтоохдоо бүс нутгийг нийслэлээс алслагдсан байдал, хүн амын тоо, нийгэм, эдийн засгийн хөгжил, дэд бүтцийн хөгжил болон байгаль цаг уурын  нөхцөлийг харгалзан Засгийн газар боловсруулж, УИХ дээр батлуулна гэсэн тийм байдлаар оруулж ирж байгаа юм. Тэгэхээр энэ дээр ерөөсөө хуулийн төсөлд 1000-аас дээш алслагдсан бүс нутгийг алслагдсан гэж үзье. Говийн бүс нутгийг говийн гээд нэмэгдэл олгоё гэж байгаа юм. Ингээд үзэх юм бол энд Дорнод аймаг орох, Дорнод аймгийн алслагдсан сумдууд орох, байгаль цаг уурын хүндрэл бэрхшээлтэй Улаанбаатар хоттой адилхан ойрхон байж болно, үнэхээр хүнд байгаль, цаг уурын нөхцөлтэй сумууд орж болно. Нийгэм, эдийн засаг, дэд бүтцийн хөгжил сул, хөгжлийн түвшин сул дорой сум, аймгууд орох бололцоотой гэж үзэж байгаа юм. Тэгээд энийг Засгийн газар маань тодорхой хөгжлийн индексийг судалж, судалгаа хийсний үндсэн дээр оруулж ирэх бололцоотой. Яах аргагүй бас бидний хуулийн төсөл боловсруулах явцад судалгаа хийгээд үзэхэд Дорнод аймгийн Матад, Халх гол суманд хүн амын нягтшил маш их сийрэг байдаг. Үүнээсээ улбаалж бас тэнд тийм оюун ухааны хомсдолтой хүүхэд төрөх улсын дунджаас дээгүүр үзүүлэлт гардаг юм байна лээ. Энэ нь юу гэж хэлж байна вэ гэвэл Монгол Улсын генийн фондыг муудахад нөлөөлдөг, Монгол Улсын үндэсний аюулгүй байдалтай холбоотой.

Алслагдсан бүс нутагт ажиллаж, амьдарч байгаа ард иргэд маань ая тухтай амьдралын эрхээр төвийн бүс нутаг руу шилждэг. Тэнд үлдсэн хүмүүс нь цөөхөн. Цөөхөн ард иргэд маань хоорондоо суудаг, ах дүү нар хоорондоо суудаг, үүнээс болж цус ойртох, үүнээсээ болж оюуны хомсдолтой хүүхэд төрөх асуудлууд байдаг. Энэ маань эргээд Монгол Улсын үндэсний аюулгүй байдалд сөргөөр нөлөөлдөг тийм юм байдаг юм байна лээ. Үүнийг Засгийн газар алслагдсан болон говийн бүс нутаг, нэмэгдэл олгох бүс нутгийг эдийн засгийн хөгжил, цаг агаарын хөгжил, бусад байгаль цаг уурын онцлог, бүх юмыг харж байж хэлэлцүүлгийн явцад шийдэх тийм бололцоотой гэж үзэж байгаа.

Д.Дэмбэрэл:-З.Энхболд гишүүн

З.Энхболд:-1000 км нь яаж гарсан юм гэж асуух гээд байна л даа, яагаад 400 байж болоогүй юм. Бямбацогт Ховдод төрсөн болохоор тэгж байгаа юм гээд. Ер нь Үндсэн хууль зөрчсөн гээд дүгнэлт гарчих магадлалтай хууль болчихоод байгаа юм. Хэн хаана амьдарч байгааг нь хамааруулж цалин нэмдэг систем ороод ирэх юм бол өнөөдрөөс хойш 5 жилийн дараа Оюу Толгойд нэг хүний цалин 2 сая төгрөг болчих юм бол Улаанбаатарынхан татаас өгөөд эхлэх үү, бас 10 хувь, 20 хувийг. Өмнөговийнхон чинь замбараагүй баян болох нь байна шүү дээ. Ингээд болохгүй юмыг эхэлчихвэл улам болохгүй тал руугаа явчих буруу жишиг тогтчих гээд байгаа учраас би буруу гэж үзээд байгаа юм. 400 км би зүгээр л та бүхний анхаарлыг хандуулахын тулд хэлсэн юм. 

Алслагдсан бүс нутаг руугаа төмөр зам тавь, засмал зам тавь, тэнд очдог барааны үнийг бууруул, тэнд бизнес эрхлэх орчныг нь сайжруул гэдэг дохио бидэнд өгөөд байгаа болохоос биш, чи тэндээ сууж бай, чамд цалингий чинь нэмж өгье гэдэг ийм арга ядсан аргаар явахгүй байхаа гэж би бодож байгаа юм. Маш хурдан бүх аймгийн төвүүдээ засмал замаар холбоод, төмөр замаар холбоод, амьдралын түвшингээ дээшлүүлэхгүй бол энэ нэг арга ядсан, 10 хувийн цалингийн нэмэгдлээр хүн тэнд тогтохгүй шүү дээ. Тэндээ ажиллаж байгаа нэртэй цалингаа авчихаад энд амьдраад байдаг гэх мэтийн тийм сөрөг юмнууд үргэлж л дагалдаж гарна шүү дээ. 

Миний бодлоор бол хөгжлийн бүсийн хэвтээ тэнхлэгийнхээ төмөр зам, засмал замыг энэ жилээс эхэлж тавиад бушуухан дуусгамаар байгаа юм. Тэгэх юм бол хамгийн урт явдаг, хамгийн өртөг багатай тээврээр бүх улс даяараа үйлчилж болж байгаа юм. Тэгсэн тохиолдолд дахиад л өөр болно.

Хоёрдугаар асуудал, тэтгэвэр улсын байхаа больчихсон. Хүн ажиллаж байхдаа ямар цалингийн хуримтлал үүсгэсэн байна. Тэр тэтгэврээ л авдаг системтэй болчихсон. Төрийн албан хаагчдын цалинг улс өгдөг учраас нэмж,  хасч болж байгаа юм. Тэтгэврийн эх үүсвэрийг хаанаас авах вэ? тэр хүний өөрийнх нь л хуримтлуулсан мөнгө нэрийн данс гэдэг юм руу шилжээд бид нар 15 дахь жилдээ явж байна шүү дээ. Тэгэхээр бид нар дэд бүтцийнхээ хөгжлийн асуудлыг дараагийн 20, 30 жилд бас яг л энэ 5 жилдээ, 10 жилдээ хийж дуусгахгүй бол энэ мэтийн оролдлого зөндөө гарах байхаа. Би эсрэгээр харж байгаа юм. Бушуухан дэд бүтцээрээ холбоод алс хязгаар нутаг гэдэг ойлголтоосоо салаад хүн болгон боломжийн байшинтай, бизнестэй, амьдралтай болчих юм бол ийм зүйлийг  хийгээд байх шаардлага байхгүй. Магадгүй нээрээ Өмнөговийнхон Улаанбаатарынхнаас хэд дахин ажлын байртай баян болоод ирэхээр Өмнөговийнхны цалингий нь бууруулалтай биш, Улаанбаатарынханд цалингийн зөрүүг нь нэмж өгөх тухай асуудлыг Улаанбаатарын гишүүд ялгаагүй л гаргаж тавина шүү дээ 5 жилийн дараа. Ийм мэтээр асуудал тал талаас нь хандаж үзээгүй юмуу гэж төсөл санаачлагчаас асуух гээд байгаа юм.

Д.Дэмбэрэл:-Алтангэрэл гишүүн нэмээд тавьчих. Бямбацогт гишүүн хариулчих.

П.Алтангэрэл:-Танилцуулган дээр ийм байгаа юм. Алслагдсан бүс нутагт, баруун бүс Баян-Өлгий, Говь-Алтай, Завхан, Увс, Ховд аймгийн нийслэлээс 1000 түүнээс дээш км алслагдсан сумдыг, говь бүс нутгийн Дундговь, Дорноговь, Говьсүмбэр, Өмнөговь аймгийн нийгэм, эдийн засгийн үзүүлэлтээр хувь доогуур, байгаль цаг уурын хувьд онцлог, дэд бүтэц, үйлдвэрлэл сул хөгжсөн сумдыг оруулахаар тооцсон болно гээд бүр тов тодорхой, нэр усаар нь заачихсан байгаа учраас би ийм юм яриад байгаа байхгүй юу.

Хоёрдугаарт, та бол яахав энэ чуулганы танхимд Халх голынхон, Матадынхан цус холилдсон, оюун ухааны хомсдолтой хүмүүстэй ярьж болохгүй байх л даа. Харин тэр байтугай эсрэгээр одоо Дорнодын Халх гол, Матад сумаас  манай Дорнодын мундагчуул төрж байгаа шүү дээ. Аймагт явж байгаа олимпиад, уралдаан, тэмцээн бүх юманд энэ сумдынхан түрүүлдэг байхгүй юу. Энэ нэмэлттэй холбоотой юм ярина уу болохоос биш иймэрхүү юмыг ингээд яриад байх бол бас таалагдахгүй л байна.

Д.Дэмбэрэл:-Бямбацогт гишүүн хариулъя

С.Бямбацогт:-Алтангэрэл гишүүнээс, Дорнод аймгийнхаа ард түмнээс уучлалт гуйя. Үнэхээр судалгаанаас ганц нэг тоонууд гарсан юм, тэнд буруу зөрүү хэлсэн бол уучлаарай. Хууль, төсөл санаачлагч бид ийм байж болох юм гэдэг саналаа хуулийнхаа төсөлд оруулсан байгаа. Хэлэлцэх эсэхийг нь шийдчихвэл хэлэлцүүлгийн явцад яг үнэхээр алслагдсан бүс нутаг, говийн бүс нутаг, эдийн засаг, нийгэм, дэд бүтэц сул хөгжсөн бүс нутаг гэж алиныг үзэх вэ гэдгийг бид тодорхойлж болно. Хуулийн төсөлд Засгийн газар боловсруулж оруулж ирэхээр оруулж ирж байгаа. Ингээд үзэх юм бол бид тодорхой хөгжлийн индексээр бий болгоод түүгээрээ шалгуур тогтоогоод шийдчих бололцоотой гэж үзэж байгаа. 

Энхболд гишүүний асууж байгаа, яагаад 1000 гэж, 400-гаас дээш байж болохгүй юу гэж асууж байна л даа. Энэ тал дээр ч гэсэн би саяны хариултыг өгмөөр байгаа юм. Хэлэлцэх эсэхээ шийдчихвэл хэлэлцүүлгийн явцад… ер нь алслагдсан гэдэг маань Улаанбаатар хотоос өнөөдөр зүй тогтол болчихсон. Холдох тусмаа тээврийн зардал бараа, үйлчилгээний үнэ тээврийн зардлаа дагаад өртөг нэмэгдээд, үйлчилгээний зардал өсдөг. Орлого буурдаг тийм хандлагатай болчихсон байгаа. Ингээд үзэх юм бол бид Улаанбаатар хотыг тойрсон 200 км радиуст төвийн бүс нутаг гэж үзээд Улаанбаатараас 200-800, нэг коэффициент итгэлцүүр хэрэглэдэг. 800-гаас дээш дахиад дахиад нэг итгэлцүүр хэрэглэдэг тиймэрхүү байдлаар шийдэх хувилбарууд байж болох байхаа. Энийг хэлэлцүүлгийн явцад ярьж шийдчих бололцоотой гэж үзэж байна. 

Оюу Толгой хөгжиж байгаа, Оюу Толгой үнэхээр Улаанбаатараас илүү хөгжилтэй ард иргэд нь түүнийг дагаад илүү орлоготой болчихлоо, тэр үед Улаанбаатар хотод бас татаас өгдөг болох уу, ард иргэддээ гэж ярьж байна л даа. Энд тэгэхээр зөвхөн дэд бүтцийн асуудал ярихгүй байгаа юм. Хүн амын орлогын асуудлаа ярихгүй байгаа юм. Ер нь бүсчлэн хөгжүүлэх бодлогын  хамрах хүрээ гэдэгт яг яаж авч үздэг юм бэ гэхээр зах зээлийн тогтолцоот орнуудад болон манай Монгол Улсын бас бүсчилсэн хөгжлийн үзэл баримтлалд ингээд заачихсан байж байгаа юм. 

1.Хүн амын амьдралын түвшин нэг хүнд ноогдох орлого, ажилгүйдлийн түвшин гэх мэт.

2.дотоодын нийт бүтээгдэхүүний хэмжээ, 

3.аж үйлдвэрийн бүтэц, 

4.бүтээгдэхүүн үйлдвэрлэлт, борлуулалтын байдал, 

5.хүн ам зүйн үзүүлэлтүүд, 

6.эдийн засгийн голлох үзүүлэлт, 

7.нийгмийн хөгжлийн ерөнхий түвшин, 

8.байгалийн нөхцөл, нөөц баялаг, 

9.газар зүйн байрлал, цаг агаарын онцлог гэсэн ийм 9 шалгуур үзүүлэлтээр бүсийн нэмэгдлийг олгох асуудлыг авч үздэг юм байна лээ. Тэгэхээр тэнд орлогын асуудлаас гадна, дэд бүтцийн хөгжлийн асуудлаас гадна байгаль цаг уурын гээд саяны хэлдэг өөр хүчин зүйлүүд нөлөөлнө. Тийм болохоор Оюу Толгой гэдэг маань зөвхөн орлого талаасаа биш байгаль цаг уурын нэмэгдэл гэдэг талаасаа байж болох асуудал байж байгаа юм.

Үндсэн хууль зөрчих вий гэж. Үндсэн хуулинд бас заачихсан байгаа. Төртэй монгол улсын иргэдээ ялгаварлан гадуурхахгүйгээр адил тэгш орчинд амьдруулах үүрэгтэй, төрийн үүрэг. Нөгөө талаасаа ард иргэд маань ч гэсэн бас амьдрах, оршин суух, ая тухтай орчноо өөрсдөө сонгох эрхтэй. Өнөөдөр төр маань үүргээ биелүүлж чадахгүй байна, төр үүргээ биелүүлэхийн тулд энэ ярьж байгаа цалин болон тэтгэврийн нэмэгдэл, бусад татварын хөнгөлөлтүүд, зардлыг бууруулах бусад хувилбарууд, эднийг хэрэгжүүлэх, төр хуулиараа энийг хэрэгжүүлэх үүргээ биелүүлэх ёстой гэж үзэж байгаа.

Нөгөө талаас нь иргэд маань эрхээ эдлээд алслагдсан, хүнд хэцүү цаг агаартай, хүнд хэцүү орлого багатай зардал өндөртэй тэр бүс нутгаас төв рүүгээ их тэмүүлж нүүж байна. Энэ нь эргээд Улаанбаатар хотод ажиллаж амьдарч байгаа ард иргэдэд сөрөг нөлөөлөл бий болгож байна л даа. Энд өнөөдөр Улаанбаатар хотод судалгаа хийгээд үзэхээр сүүлийн жилүүдэд нэлээн олон төрлийн судалгаа хийж үзсэн байгаа юм. Сургууль дүүргэлт гэхэд 2, 3 дахин нэмэгдсэн, 10 жилийн хугацаанд. Авто замын бөглөрөл, хөдөлгөөний эрчим 2 дахин нэмэгдчихсэн, эмнэлгийн орны тоо, эмнэлгийн үйлчлэх ачаалал бас 2 дахин нэмэгдчихсэн гэдэг юмуу, орчны агаарын бохирдлоос авахуулаад та бүхэн мэдэж байгаа. 

Өнөөдөр үүнээс болж Улаанбаатар хотод ажиллаж, амьдарч байгаа ард иргэд маань бас Үндсэн хуулиар олгогдсон эрхээ эдэлж чадахгүйд хүрч байгаа юм. Үүнийг шийдэхийн тулд бас энэ хуулийн  ач холбогдол нөгөө талаад оршиж байгаа гэдгийг бас хэлье гэж бодож байна.

Бусад асуудлууд бас энэ дээр нэмээд хариулахад манай төсөл санаачилсан гишүүд байгаа, Оюунхорол, Бадамсүрэн, Раш, Батсуурь гишүүд сууж байгаа, нэмээд хариулж болно. Нэмээд хариулаасай гэж та бүгдээс хүсье.

Д.Дэмбэрэл:-Ер нь төв рүүгээ нүүсээр байгаад Улаанбаатар, Төв аймагт чихээд дууссан, одоо Архангай, Өвөрхангай, Булганы хойд талаар л жаахан газар байгаа байх даа. Ерөөсөө энэ нэг л эдийн засгийн механизм хэрэглэхгүй л бол биш болчихсон гэдэг нь харагдаад байгаа юм. 

Оюунхорол гишүүн, хууль санаачлагч

Наадах чинь ер нь биш л болоод байгаа шүү дээ, манай төвийн гишүүд сайн бодоод байхад.

Д.Оюунхорол:-Энхболд гишүүний ярьж байгаа зарим нэг зүйлтэй санал нэг биш байна л даа. Ер нь Монгол Улсын Үндсэн хуулиар олгогдсон эрхээ эдэлж чадахгүй байгаа хэсэг бол баруун болон говийн бүс нутагт ажиллаж амьдарч байгаа, тэр хол 1000 км ч бай, ер нь алслагдсан бүс нутагт оршиж байгаа бүх хүнд тохиолдож байгаа зовлон. Харамсалтай нь бидэнд одоо олгогдох гэж байгаа боломж нь төрийн албан хаагч болон Төрийн албаны тухай хуулинд нэмэлт, өөрчлөлт оруулах замаар энэ асуудлаа ярья гэж оруулж ирж байгаа юм.

Тийм учраас 400 км-т оршиж байгаа хүмүүсээс юугаараа илүү ялгаатай хүнд амьдралыг илүү туулж байна вэ гэвэл нэгдүгээрт, дэд бүтэц хөгжөөгүй байна, Үндсэн хуулиар олгогдсон эрхээ эдэлж чадахгүй байна, амьдрах, амьдралын нөхцөл орчин нь муу байна. Хоёрдугаарт, өргөн хэрэглээний бараа бүтээгдэхүүний үнэ өндөр очиж байна, гуравдугаарт, бензин шатахуун өндөр үнэтэй байна. Тэгэхээр амьдралын түвшин тэнд төвийн бүсээс эрс ялгаатай ядуу байна. Тийм учраас даргын саяны хэлдэг үнэхээрийн эдийн засгийн бодлогоор Монгол Улсын хөгжлийн бодлогыг авч үзэж ярьдаг ялгавартай бодлогыг хэрэгжүүлэхгүй юм бол үнэхээр болохгүй байгаа юм. Мундаг сайхан болоод ирчихсэн бол ийм юм яриад бид нар бас ийм юм санаачлаад ярихгүй байсан.

Засгийн газрын 2008-2012 оны мөрийн хөтөлбөрт энэ заалт чинь бас орчихсон байгаа юм. Тийм учраас энийг манайхан бүхэлдээ ойлгож байгаа учраас манай бүлэг бол яриад дэмжсэн шүү дээ. Танай говийн болон баруун аймгаас сонгогдсон гишүүд энэ асуудлаа бүлэг дээрээ бас сайхан багцалж ярьж чадаагүй болоод Энхболд гишүүн ийм юм яриад байгаа юм болов уу. Тийм учраас энийг ойлгоод ганц удаа дэмжчихвэл зүгээр байгаа юм. Энд үнэхээр хүмүүсийн амьдрал ядуу, тэр 35 хувийн ядуу байгаа монголчуудын гол хэсэг чинь тэр баруун аймагтаа, тэр говийн бүс нутагтаа амьдраад байгаа шүү. Одоо хэдэн малаа дагаад нүүдлийн мал аж ахуйдаа амьдарч байгаа тэр хүмүүсийн амьдралын хэв маягийг бид өөрчилж чадахгүй байгаа шүү дээ. Тийм учраас тэр хүмүүст зориулсан амьдралын хэв маягт нь тодорхой хэмжээний алхам ч болтугай нэмэр болоосой гэж ийм саналыг бид нар боловсруулж оруулж ирсэн.  Тийм учраас энэ саналыг таныг дэмжиж өгөөчээ гэж гуйж байна.

Д.Дэмбэрэл:-Очирбат гишүүн

Д.Очирбат:-Би бас энэ төслийг түрүүчийн Байнгын хорооны хурал дээр ярихад ч гэсэн хараад л байсан л даа. Нэгэнт хөдөө, алслагдсан газар, орон нутаг, аймаг, говийн бүс гэж байгаа бол Баянхонгор аймаг яагаад ордоггүй юм бэ. Баянхонгор чинь говьтой бол говьтой, тэгээд бас алслагдсан хол газар, аймаг, сумтай. Тэгэхээр энэнд яагаад оруулаагүй вэ, төсөл санаачлагчийн гишүүдийн орсон аймгууд маань ихэнх нь энэ төсөл дээрээ орчихсон юмуу гэж би хардаад байгаа юм. Энэ зүгээр наргиан байж болно. Энийг яагаад оруулаагүй юм бэ? Яаж оруулбал зөв юм бэ? Ер нь алслагдсан газар, аймаг, орон нутгийг заавал 1000 км-ээр тавиад байх бас зохистой юу, үгүй юу, түрүүнд Раш гуай хэлж байсан, 400 км-тэй байгаа тэр газар Өвөрхангай, Баянхонгор бол бас алслагдсан газартаа орно шүү дээ, говь, цөл, тэр алслагдсан сумтай. Энэ зохицуулалтын талаар бас асууя гэж бодож байна.

Хоёрдахь асуудал, шат шатлалаар тавьж болоогүй юмуу, ажлын хэсэг, санаачилж байгаа улсууд. 200 ч байдаг юмуу, 400, 1000, 1000-аас дээш ч гэдэг юмуу, энэ талаар бас санаа бодол чинь юу байдаг юм бэ? магадгүй түрүүнд манай гишүүд маань ярьж байгаа л даа, бид нар түрүүнд Байнгын хорооны хурал дээр ярьж байхдаа цогц байдлаар энэ асуудлыг шийдье. Зөвхөн 10 хувиар тавьснаар хөдөө орон нутагт байгаа улсынхаа 10 хувийн цалингаар, 10 хувийн тэтгэвэр нэмэгдлээр энэ асуудлыг шийдэж чадахгүй юм байна гэж. Цогц байдлаар шийдэх тал дээр энэ санаачилгыг гаргаж энэ хуулин дээрээ ажиллах боломж байна уу гэж хууль санаачлагчдаас асууя.

Д.Дэмбэрэл:-Баянхонгорын урд талын Богд ч бас орох байхаа. Тэр чинь говь шүү дээ. Бямбацогт гишүүн хариулъя.

С.Бямбацогт:-Бид төслийг хэлэлцэх хэлэлцүүлгийн явцад үнэхээр сайжруулах, засах, Баянхонгорын зарим үнэхээр байгаль, цаг уурын хүндрэл бэрхшээлтэй сум байдаг юмуу, эсвэл 1000 км алслагдсан сумдыг оруулах, Өвөрхангай аймгийн говийн сумд байдаг юмуу, энэ дээр ярьж болох байхаа гэж бодож байна, хэлэлцүүлгийн явцад.

Мөн хуулийнхаа төсөлд бид нар Засгийн газар маань өөрсдөө хөгжлийн индексийг бий болгоод, бүсийн нэмэгдэл олгох индексийг. Энэ индексээрээ шалгуураараа ерөөсөө ийм шалгуур хангасан бүс нутгуудад, аймгуудад, сумуудад байгаль цаг уурын нэмэгдэл, хөгжлийн нэмэгдэл, юу байдаг юм бусад төрлийн нэмэгдлүүдийг алслагдсан говийн нэмэгдэл, алслагдсан бүс нутгийн нэмэгдлүүдийг олгож болно гэдгийг шийдэж болох байхаа гэж бодож байна.

Цогц байдлаар шийдэх тал дээр ер нь боломж бололцоонууд ярьж байгаа. Энэ дээр цалин тэтгэвэр, тэтгэмж орлогыг тодорхой хувиар нэмж олгох, үйлдвэр үйлчилгээний газруудын гааль, нэмэгдсэн өртгийн албан татвар, орлогын албан татварын хөнгөлөлт үзүүлэх, тухайн бүс нутагт ажиллаж байгаа ард иргэд, аж ахуйн нэгжийн хөнгөлөлттэй зээл олгох нөхцөлийг бий болгох, зээлийн баталгааг нь төрөөс даадаг болгох, ажилтан албан  хаагчдын ажлын цагийг бас багасгасан цагаар ажиллуулдаг болгох. Ээлжийн амралт дээр нэмэгдэл олгох байдаг юмуу, тухайн бүс нутаг руу шилжин очиж ажиллахад нь тээврийн зардал олгодог байдаг юмуу, иймэрхүү олон төрлийн бусад хэрэгжүүлэх боломжууд байгаа гэдгийг хэлье.

Энд хөдөө орон нутгийн асуудал биш, гишүүддээ хэлэхэд ялангуяа Улаанбаатар хотоос сонгогдсон гишүүдэд хэлэхэд Улаанбаатар хотын маань асуудал хүндэрчихээд байгаа юм. Сүүлийн жилүүдэд ерөөсөө Улаанбаатар хот руу шилжилт хөдөлгөөн эрчимтэй бий болсон. 10 хүн хөдөө орон нутгаас шилжихэд түүний 6 нь Улаанбаатар хотод ирчихсэн байж байгаа. Үүнийг дагаад Улаанбаатар хотын агаарын бохирдол урд байгаагүй хэмжээгээр нэмэгдсэн. Энэ агаарын бохирдлын 50 хувь нь гэр хорооллын, хөдөөнөөс ирж байгаа хүмүүс 100 хувь үндсэндээ гэр хороололд амьдардаг. Тэд нар маань агаарын бохирдлыг 50 хувь нэмэгдүүлдэг. Авто тээврийн хэрэгслүүд 20 хувь нэмэгдүүлдэг гэж байгаа. Улаанбаатар хотод шилжин ирж байгаа хүмүүсийг ямар зорилгоор ирж байна гээд судалгаа явуулаад үзэхээр 41 хувь нь ажил эрхлэх зорилгоор, 38 хувь нь амьжиргаагаа дээшлүүлэх зорилгоор, 28 хувь нь зах зээлд ойртох зорилготой гэдэг хариулт өгдөг юм байна лээ. Эндээс аваад үзэхээр хөдөөд ядуурал их, өрхийн орлого, зарлага, амьжиргааны түүвэр судалгааны дүнгээс үзэхэд нийт хүн амын 36 хувь нь ядуурлын шугамаас доогуур орлоготой байхад хотын хүн амын 27 хувь нь, аймгийн төвийн хүн амын 33.9 хувь нь, сумын төвд амьдрагч нь 44 хувь, хөдөөд 43 хувь гэсэн үндсэндээ улсын дунджаас дээгүүр, ерөөсөө л Улаанбаатар биш, аймаг болохоороо еще ядуурал нэмэгддэг, сум болохоор еще ядуурал нэмэгддэг, сумаас хөдөө болохоор еще их нэмэгддэг ийм зүй тогтолтой байгаад байгаа юм.

Нийслэлийн ерөнхий боловсролын сургуульд суралцагчдын тоо бас 2000 онд 126 мянга байсан бол, 2007-2008 оны хичээлийн жилд 184 мянга болж нэмэгдсэн байгаа юм. Анги дүүргэлт Улаанбаатар хотод уг нь норматив нь 35 байдаг, нэг ангид. Тэгэхээр Улаанбаатар хотод өнөөдөр 60 хүүхэд сурдаг болчихсон. Тэгтэл хөдөө эсрэгээрээ 15-20 хүүхэд анги дүүргэлттэй хичээллэж байгаа. Иймэрхүү байдлаар хөдөөд ерөөсөө хүн амын цөөрөл, эзгүйрэл болдог, хотод маань төвлөрөл бий болоод байгаа юм. Улаанбаатар хотын асуудлыг бас үүний цаана шийдэх том зорилго агуулагдаж байгаа юм шүү гэдгийг энэ дашрамд хэлье гэж бодож байна.

Д.Дэмбэрэл:-Илтгэлээс асуух асуулт дууслаа. Одоо Байнгын хорооны санал, дүгнэлтээ сонсоё, тэрэн дээр Одхүү гишүүд асуугаад яваг. Одоо үг хэлээд байх шаардлага байна уу, Байнгын хорооныхоо санал, дүгнэлтэн дээрээ яриад явчих уу, гишүүд ээ. Тэгэх үү, за.

Байнгын хорооны санал, дүгнэлтийг Су.Батболд гишүүн.

Су.Батболд:-УИХ-ын дарга, эрхэм гишүүд ээ,

УИХ-ын гишүүн Бямбацогт, Амаржаргал, Бадамсүрэн, Батсуурь нарын 22 гишүүн Төрийн албаны тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Монгол Улсын иргэний цэргийн үүргийн болон Цэргийн албан хаагчийн эрх зүйн байдлын тухай хуульд өөрчлөлт оруулах тухай хуулиудын төслийг санаачлан боловсруулж, УИХ-д 2010 оны 1-р сарын 26-ны өдөр өргөн мэдүүлсэн билээ.

Дээрх хуулийн төслүүдийг Төрийн байгуулалтын байнгын хороо 2010 оны 4-р сарын 7-ны өдрийн хуралдаанаараа хэлэлцээд дараахь санал, дүгнэлтийг чуулганы нэгдсэн хуралдаанд оруулж байна. 

Төсөл санаачлагч УИХ-ын 2008 оны 12-р тогтоолоор баталсан Монгол Улсын мянганы хөгжлийн зорилтод суурилсан үндэсний хөгжлийн цогц бодлогод газар нутгийн алслагдалтын болон цаг уурын онцгой нөхцөлийн нэмэгдэл олгох арга хэмжээг хэрэгжүүлэхээр тусгасан, мөн говийн бүс нутагт ажиллаж, амьдарч буй иргэдийн амьжиргааг дэмжих, орлогыг нэмэгдүүлэх, иргэдийн орон нутагт ажиллаж, амьдрах нөхцөлийг сайжруулах арга хэмжээ авсны үндсэн дээр төвлөрлийг сааруулах, дэд бүтэц, үйлдвэрлэлийг хөгжүүлэх зорилгоор төслийг боловсруулжээ.

Байнгын хорооны хуралдаанд оролцсон УИХ-ын гишүүн Су.Батболд, Ламбаа нар ард түмнийг оршин суугаа бүс нутгаар нь зааглан ялгаж, нэмэгдэл олгох нь Монгол Улсын Үндсэн хууль зөрчсөн үзэгдэл болно. 

50, 60-аад оны үед Төв аймагт өндрийн болон хүйтний нэмэгдэл олгож байсныг юу гэж үзэх вэ, төвийн бүсэд нүүдлийн хөлд нэрвэгдсэн хүмүүст бас нэмэгдэл, хохирлыг нөхөн төлөх арга хэмжээ олгож болох уу гэсэн асуудлыг тавьж байсан бөгөөд уг бүс нутгуудад бизнесийн үйл ажиллагаа эрхлэх нөхцөлийг нь хангаж өгөх, хангамж нөхцөлийг нь сайжруулах, татвар зээлийн бодлогоор дэмжих хэлбэрээр асуудлыг шийдвэрлэх нь зүйтэй гэж үзэж байсан болно.

УИХ-ын гишүүн Бат-Үүл, Энхболд нар бүсийн нэмэгдэл олгох асуудлыг орон нутаг нь өөрөө шийдвэрлэдэг байхаар хуульчлах, бодит орлогын түвшинг жигдлэх, УИХ-ын гишүүн Загджав уг асуудлыг цогцоор нь авч үзэж Төрийн албаны тухай хууль болон бусад хуулиудтай уялдуулах нь зүйтэй гэсэн саналуудыг тус тус гаргасан болно.

Төрийн албаны тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Монгол Улсын иргэний цэргийн үүргийн болон Цэргийн албан хаагчийн эрх зүйн байдлын тухай хуульд өөрчлөлт оруулах тухай хуулийн төслүүдийг Байнгын хорооны хуралдаанд оролцсон гишүүдийн олонхи нь хэлэлцэх шаардлагагүй гэж үзэж дэмжээгүй болно.

УИХ-ын эрхэм гишүүд ээ,

Төрийн албаны тухай хуульд нэмэлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Монгол Улсын иргэний цэргийн үүргийн болон Цэргийн албан хаагчийн эрх зүйн байдлын тухай хуульд өөрчлөлт оруулах тухай хуулийн төслийн хэлэлцэх эсэх асуудлаар тус байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл:-Батболд гишүүнд баярлалаа. Байнгын хорооны санал, дүгнэлттэй холбогдуулаад асуух асуулттай гишүүд.  Очирбатаар тасаллаа.

Одхүү гишүүн

Д.Одхүү:-Өргөн барьсан гишүүдийгээ ойлгож байна. Тэгэхдээ асуудлыг зөв ойлгоход зөвлөмж маягийн юм хэлж өгөх ёстой. Ярьж байгаа аргумент нь бүгдээрээ буруу байгаад байгаа юм. Дандаа эсрэг аргумент олдож болохоор. Тэгэхээр хэрвээ та нар маань цаашид энэ асуудлаа дэмжүүлээд явъя гэвэл зөв аргументаар ярих ёстой байна. Бүсийн хөгжлийн тухай яриад байна уу, бүсийн  хөгжлийн үзэл баримтлалын тухай ярьж байна уу. Наадах чинь ерөөсөө ямар ч… хоёр янзын юм байгаа шүү дээ. Манай бүсүүд дандаа босоо байгаа, Бямбацогт гишүүн ээ. Босоо байж байгаад тэрэн дотор жишээлбэл, та нар босоо бүтцээ хойд талын хэсгийг нь орхичихоод урд талын хэсгийг нь нэмэгдэл дээр нь оруулаад явж байгаа байхгүй юу. Хангайн бүсүүд байж байгаа шүү дээ. Төвийн бүс гээд байж байгаа, төвийн бүсийн урд хэсэг нь говь, төвийн хэсэг нь Улаанбаатарын орчим болчихоод байгаа байхгүй юу.

Тэгэхээр бүсийн хөгжлийг тэгж үзэл баримтлал руу шилжүүлсэн юм хийх юм бол тэр бүсийг чинь, нэг бүсийг чинь яахаараа талд нь нэмэгдэл өгөөд, талд нь өгдөггүй юм бэ гээд уначихна шүү дээ, Бямбацогт гишүүн ээ. 

Хоёрдугаарт, бүсийн хөгжлийн бодлого маань өнөөдөр  зөв явж байна уу гэвэл ерөөсөө бүсийн хөгжлийн бодлого гэдэг утгаараа ерөөсөө огт бодлогогүй явж байгаа учраас бүсийн хөгжлийн талаар аргумент ярьж хэрэггүй байхаа.

Хоёрдугаарт, үнийн асуудал чинь бас аргумент биш. Их нарийн ярих юм бол манай Дамба-Очир гишүүн бараг дэмжих байх даа, Эрдэнэтэд өнөөдөр монголд байхгүй хамгийн үнэтэй юмнууд байдаг юм. Яагаад гэхээр Эрдэнэт үйлдвэрийн ажилчдын цалин өндөр орлоготой гэдэг учраас зах дээр нь байгаа юм бол монголын хаана ч байхгүй үнэ байдаг юм, аймшигтай өндөр үнэтэй. Хол газруудад үнэтэй байдаг гэж яривал тэрэн шиг худлаа юм байхгүй. Үнээр нь өндөр үнээр нь хармайных нь яадаг вэ гэхээр Уулын баяжуулах Эрдэнэт үйлдвэрийн ажилчид аргагүй хүнд нөхцөлд ажилладаг учраас өндөр цалин авдаг. Тэрнийг дагаад Эрдэнэт үйлдвэрийн бусад албан хаагчид чирэгдэж үхдэг байхгүй юу, үнэнд нь.

Тэгэхээр үнийн аргумент Оюунхорол гишүүний ярьсан тэр бол худлаа. Тэр бол бас л тайлбартаа уначихна. Би санааг нь ойлгож байна, тайлбараа зөв хэлээчээ гэж би хэлээд байна. Өндөр үнэтэй газар бид тэрэнд нь сагснаас нь болоод дэмжих гэж байвал би хамгийн түрүүнд Эрдэнэтийг дэмжье гэж хэлмээр байна. Яагаад гэвэл Эрдэнэтийн төрийн албан хаагчид өнөөдөр жинхэнэ хэлмэгдэж байгаа улсууд. 

Элстэй газрыг говь гэж үздэг юм бол энд Улаанбаатараас холгүй байж байгаа Элстэй юмуу, Элсэн тасархайг юу гэж хэлэх вэ? тэгэхээр энэ аргументуудаа зөв тавиач. Би бол ганц л юм ярьж байна. Нүүдлийг зогсоох,орон нутагт хүмүүсийг нь алслагдсан газарт байгаа хүмүүсийг нь тэнд нь дэмжиж амьдралд нь нэмэр болох гэдэг ганц логикоо л яриад зогсохгүй бол энэ чинь өөрөө буруу ойлгогдоод буруу аргумент яваад байна. Яг тийм аргумент ярихаар чинь өөдөөс нь адилхан өөр аргумент гарч ирж унаад байгаа учраас би бол ер нь дэмжье гэж бодлоо гэхэд ганцхан нөхцөлөөр л дэмжмээр байна. Алс орон нутагт байгаа хүмүүс маань ажил багатай, ерөнхийдөө наашаа хот руу юм уу ямар нэгэн байдлаар холболтын юм байхгүй энэ нөхцөлд тэднийгээ тэнд нь байгаачээ, битгий наашаа нүүгээчээ гэдэг дэмжлэг хэлбэрээр гэдэг бол зөв. Тэгээд л яг энэ утгаар нь дэмжээд явна гэсэн үг.

Миний горьдож байгаа зүйл бол энэ хууль их богинохон үйлчлээсэй гэж бодож байна. Яагаад гэвэл бүсийн хөгжил маань өөр болоод, түрүүнд Энхболд гишүүн, бас гишүүдийн ярьж байгаа шиг бид яг одоо яриад байгаа баруун болон алслагдсан нутаг болон говийгоо бид нар хөгжлийнхөө үндсэн бүтэц гэж тогтоох тийм үзэл баримтлал бариад явж байгаа. Удахгүй та бүхэнд энийгээ ярьж өгнө. Хэрвээ энэ маань тавьж өгөх юм бол хэн хэнийгээ дэмжих вэ гэдэг асуудал ч бараг яригдаж магадгүй. Түрүүнд Энхболд гишүүний хэлдгээр Улаанбаатарыгаа ч буцаад дэмжих шаардлага гарч магадгүй. Ийм л нөхцөл байгаа юм. Баярлалаа.

Д.Дэмбэрэл:-За тэр аргументаа зөв тайлбарлах юмуу, үгүй юу. За санал хэлсэн байна. Баярсайхан гишүүн.

Ц.Баярсайхан:-Бүсийн нэмэгдлийн асуудлыг Бямбацогт гишүүн бид бас нэлээн эрт л Засгийн газарт өгсөн юм. Засгийн газар бол мөрийн хөтөлбөрт орчихсон, өөрсдөө оруулна гэж хэлээд багагүй хугацаа өнгөрсөн учраас гишүүд дахиад энэ асуудлыг тавьж байгаа. Гишүүдийн  хувьд тавьж байгаа асуудлыг нь тийм ийм гэх юм алга, өөрсдийнх нь бүрэн эрхийн асуудал байгаа. Гагцхүү өнөөдөр энэ асуудалд бас Засгийн газар анхаарлаа тавих ёстой. Тодорхой бизнесийн төслүүд болохоор зэрэг бүгдээрээ ирээд суучихдаг, төсөв мөнгөтэй холбоотой бас тодорхой шийдвэрүүд гарах нөхцөлд бүгдээрээ байхгүй байдаг. Энэ бол Засгийн газрын өнөөгийн ажиллаж байгаа өнгө төрхийг л харуулж байна шүү дээ. 

Энэ хууль дээр бид нар бодож байна л даа. Нийгмийн даатгалын сангаас олгох тэтгэвэр, тэтгэмжээр тодорхой бүс нутаг дээр нэмэгдэл олгоно гэвэл энэ зарчим бас буруу байгаа юм.  Тийм учраас бид уг нь асуудлыг нэлээн бодитойгоор л харах хэрэгтэй л дээ. Одоо утаагүй Улаанбаатар гэж оруулж ирэхдээ гол аргументаа нүүж ирж байгаа иргэдийг л болиулах, тэнд нь сумын төвд нь нэг сайхан контор сав бариад өгөх юм яриад байх юм. Ингэж асуудлыг шийдэхгүй ээ. Өнөөдөр хаана амьдрал ая, тухтай орчин байна, тийшээгээ хүмүүсийн шилжилт, нүүдэл хэн нэгний зохицуулалтаар хийгдэхгүй, хийгдэх ч болно. Говийн бүс рүү шилжилт хөдөлгөөн тодорхой хэмжээгээр эхэлж байгаа.

Өнөөдөр Улаанбаатарт хөдөө байж байна шүү дээ. Эрчим хүч байхгүй, хав харанхуй, хүүхдүүд сургуульд орж чаддаггүй, цалин хөлс байхгүй, хотын төв рүү орж чаддаггүй, ийм хөдөөтэй Улаанбаатар болчихсон байгаа байхгүй юу. Утаатай Улаанбаатарын чинь цаана хөдөөтэй Улаанбаатар байж байна шүү дээ. Тэгэхээр тэр хүмүүсийн асуудлыг яах вэ? тийм учраас уг нь энэ асуудлын хүрээндээ ярьж байгаад асуудлыг шийдэх юм бол бас тодорхой бололцоонууд байх шиг байна. Дэд бүтцийн асуудлыг гишүүд ярьж байгаа, дотоодын нислэг дээр энэ алслагдсан газруудад нислэг дээр нь тодорхой хэмжээний дотац өгч иргэд хаашаа ч ниссэн адилхан үнээр нисдэг, хол газар ниссэн улсууд нь нислэгийн зөрүүгээр нь дотац өгөх юм бол бас л асуудлыг шийдэж байгаа нэг хэлбэр болно. Үнэ тарифыг буулгах ч бололцоо бий шүү дээ.

Одоо жижиг дунд үйлдвэр гээд 30 тэрбум төгрөг хуваариллаа гэхэд энэ бүс нутгуудад илүү түлхүү жижиг дунд үйлдвэрийг хөгжүүлэх ёстой болно. Эрчим хүчний эх үүсвэрүүдийг шийдэх хэрэгтэй болно. Дээр нь энэ бүсийн нэмэгдэл олгох асуудлыгаа тухайн орон нутгийн төсөвт оруулж байгаа хувь нэмэртэй нь уялдуулаад тогтоочих юм бол бас энэ шийдэл болно. Ийм асуудлыг шийдэхгүйгээр цаг алдсан нөхцөлд нь гишүүд өргөн бариад шийдүүлье гээд явж байгааг буруу гэх арга байхгүй. Өнөөдөр төсвийн ерөнхийлөн захирагч нар тэрбум тэрбумаар нь хэмнэчихээд тэр хэмнэсэн мөнгөө яамныхаа нийгмийн асуудал, аймаг орны нийгмийн асуудал гээд мөнгө тарааж байгаа шүү дээ. Яг энэнтэй адилхан зарчмаар бүс нутгийн асуудлыг шийдэх бас бололцоо тодорхой түвшинд харагдаж л байгаа.

Энэ асуудлуудыг ингэж нэг жаахан цогц маягаар нь шийдэхгүй бол өнөөдөр Байнгын хороо олонхи нь дэмжээгүй байна. Магадгүй энэ асуудлыг дэмжихгүй байж шийдвэр гарч болох юм. Энэ асуудал дээр би хэллээ, Улаанбаатарт хөдөө байна, өнөөдөр Улаанбаатараас тойроод байж байгаа аймаг сумдад мөн л тодорхой хэмжээний асуудлууд байна. Тэгээд энэ орон нутгийн төр захиргааны байгууллагуудад тодорхой хэмжээний татвар тогтоох, тэрнийгээ бий болгодог, тэрнийгээ захиран зарцуулдаг эрх хэмжээг нь төсвийн удирдлага, санхүүжилтийнхээ хуульд өөрчлөлт оруулаад эрх хэмжээ өгөх хэрэгтэй. Тэр байгалийн баялаг, хайгуулын төлбөр, нөөц ашигласны төлбөрийн тодорхой хэсгийг төсвөөс гадуур орхих юм бол энүүгээрээ иргэдийнхээ нийгмийн асуудлыг шийдээд явах тийм бололцоо орон нутагт байна шүү дээ.

Д.Дэмбэрэл:-Гишүүдийнхээ үгийг сонсоод, санал хураагаад асуудлаа шийдээд явчихъя гэдгээр цагийг жаахан сунгая тэгэх үү. За цагаа сунгая.

Раш гишүүн

Р.Раш:-Сая Баярсайхан гишүүн бас үгийнхээ эхэнд хөндөөд явлаа л даа. Өдийд бид нар нэг байшин барья гэж байгаа бол олон хүн энд цугларсан байгаа. Яг хөдөөгийн асуудлыг ярихаар зэрэг энэ заал хүнгүй болчихоод байх юм. Энэ дээр бас цаашид ингэж анхаармаар байна. 

Өнөөдөр хөдөө орон нутаг ямар янзтай байгаа билээ, ер нь цөмөөрөө л ойлгоцгоож байгаа. Мал ховордлоо, хохирол их амслаа, олон газар модоо барилаа, хороо хот хувхайрлаа. Тэгээд тэр хүмүүс чинь дандаа л хот бараадана шүү дээ. Өчигдөр бид нар утаагүй Улаанбаатар хөтөлбөрийг ярьсан. Тэгэхэд би яг уг асуудлыг углуургаар нь яаж хөдөөнөөс төв рүү тэмүүлсэн их нүүдлийг сааруулах вэ гэдэг тал дээр бид нар механизмын талын юмыг ярьж чадахгүй байгаа. Нэлээд маань ярихыг хүсэх ч үгүй байгаа. Энд яагаад вэ гэхээр зэрэг энд байшин барих сонирхолтой. Энэ тал дээр нэлээн олон талын арга хэмжээ авах ёстой гэдгийг түрүүнд гишүүд ярьж байна. Тэрний л нэг нь энэ юм. Өнөөдөр цалин нэмэгдүүлье гэж хөдөөгийн багш нар ярихгүй байгаа шүү дээ, хөдөөгийн эмч нар ярихгүй байгаа. Ярихаас ч нүд нь хальтирна. Яагаад гэхээр хөлөөр хөглөрсөн малын сэг байгаа юм чинь яаж тэр хүмүүс ярих вэ дээ хөөрхий. Тав гурван ч гэсэн бор төгрөг тэд нар авч байгаа, цаад малчдаа бодох юм бол. Энд л бид нар ухаандаа туг  хийсгээд байгаа байхгүй юу.

Эмч, багш нарын чинь цаад талд, төрийн албан хаагч нарын чинь цаад талд олон хүн бий бас. Ганцхан ч эмч биш, ганцхан ч багш биш, ганцхан ч тамгын газрын ажилтан биш, олон хүн цаана нь байгаа. Ийм учраас бага боловч нэг тийм гялайх маягийн юмыг төр хандуулах үнэхээр хэрэгтэй байгаа юм. Энэ механизм талаас нь гэж би ойлгож байгаа юм.

Нөгөө талаар бас ярьж байгаа, би Байнгын хорооны хурал дээр ч ярьсан. Бидэнд энэ дээр анхаарах зүйл бий. Тухайлбал, Өвөрхангай аймгийн урд талын суманд. Сайхан-Овоо суманд ухаандаа ингэж говийн нэмэгдэл өгчихөөд тэгээд Баянгол суманд байхгүй байх жишээтэй. Яг л зэргэлдээ, ижилхэн. Баянхонгор аймгийн урд тал мөн ялгаа байхгүй. Энэ дээрээ яахав тэр хэлэлцүүлгийн явцад бид нар наана цаана нэлээн ярьж, тэр нэг горьтог татаад чертааны гадна үлдсэн нь хамаагүй гэх бас ямар бол. Тэр аргачлалын хувьд арай өөр байж болох юм болов уу гэж би ойлгож байгаа. Гишүүдээсээ бас энэ асуудлыг дэмжээчээ, өнөөдөр үнэхээр хөдөө орон нутаг ямар билээ, бага боловч бас нэг тийм дусаах талын юманд нэмэр болох болов уу гэж ойлгож байна.

Цаашдаа олон асуудал ингэж гарч ирнэ. Малгүй иргэдийг яахав, яаж тэр хүмүүсийг амь зуулгад нь дэм болох вэ, тэр банкны өр ширийг нь яахав, өдий төдий хуримтлагдсан асуудлууд байгаа шүү дээ, тэрний нэгээхэн жижиг хэсэг нь юмаа гэж. Урьд өмнө мөрдөгдөж байсан практик бий, ямар нэгэн хэмжээгээр …/минут дуусч микрофон хаагдав/

Д.Дэмбэрэл:-Батхүү гишүүн

Г.Батхүү:-Бид нар сүүлийн хэдэн өдөр Улаанбаатар хотын утаатай тэмцэх тухай асуудал гээд өнөөдрийн энэ хэлэлцэж байгаа тэтгэвэр тэтгэмж, цалин хөлсийг нэмэгдүүлэх тухай асуудал гээд олон асуудал хэлэлцэж байна. Би олон хүнд таалагдахгүй байж магадгүй нэг зүйлийг хэлмээр байна. Гэхдээ энэ миний хэлэх гэж байгаа үг Раш даргад таалагдах байх. Ер нь Улаанбаатараа нүүлгэе л дээ. 18 тэрбум төгрөгөөр утаатай тэмцэж байснаас 18 тэрбум төгрөгөөр Хархоринд Улаанбаатараа барья, тэр алслагдаад байгаа Бямбацогт гишүүний Ховд руу 450 км ойртоно шүү дээ. 300 мянган доллартай болчихоод 200 мянган доллар дутаад барьж чадахгүй байгаа нисэх онгоцны буудлаа Хархоринд барьчихъя. Тэгээд ингээд утааныхаа асуудлыг шийдээд, хотоо шинээр төлөвлөөд Монгол Улсынхаа төв хэсэгт нийслэлтэй болоод энэ хуучин Улаанбаатар маань 2 дахь хот болоод үлд л дээ. Дэлхий нийтээрээ ийм л жишгээр хөгжиж байгаа шүү дээ.

Одоо явган хүний зам хийх боломжгүй болчихсон зам талбайтай, зүлэг тарих талбайгүй болчихсон энэ Улаанбаатар хоттойгоо зууралдахаа больмоор байгаа байхгүй юу. Одоо энэ бол хуучин машинд хичнээн сэлбэг тавиад нэгийг засахаар нөгөөдөх нь эвдэрдэгтэй ялгаа байхгүй Улаанбаатар хотыг өөд нь татахад дахиад хэдэн хот байгуулах зардал  гарах гээд байгаа юм шүү дээ. Тэгэхдээ намайг Өвөрхангай аймгийнх тэндээс сонгогдсон нутаг руугаа нийслэлээ нүүлгэх гэж байна гэж битгий бодоорой. Би бас энэ салбарыг хариуцаж, дэд бүтцийн салбарт хэдэн жил ажиллаж байсан хүний хувьд,  гадна дотнын олон газрын туршлагыг мэргэжлийн улсуудаар судлуулж байсан хүний хувьд хэлэхэд өнөөдөр Улаанбаатар хотоо нүүлгээд, нийслэлээ нүүлгээд, за Хархоринд больё, бүр хаана байдаг юм төв хэсэг рүүгээ аваачмаар байгаа байхгүй юу. Тэгж байж бид нар энэ хот утаанаасаа салж, тэгж байж энэ холоос ирдэг нүүдлээ багасгаж, тэгж байж бид нар шинэ төлөвлөлтөөр  хотоо төлөвлөж, тэр эрүүл агаар, тэр зүлэг, тэр инженерийн шугам сүлжээ, тэр гэр хороолол бүх асуудлаа тэгж л шийднэ шүү дээ.

Тэрнээс Улаанбаатар хот дээр хичнээн мөнгө хаяад бид нар энэ асуудлыг шийдэх тийм бололцоо боломж байхгүй байгаа. Та бүхэн сайн мэдэж байгаа. 4-р дэлгүүрээс 32-ын тойрог руу  явсан замыг барих гэж гурван Засгийн газар дамжиж хоёр айл нүүлгэсэн шүү. Раш гуай сайн мэдэж байгаа. Гурван Засгийн газар дамжиж байж хоёр айлыг нүүлгэж, аймаар их мөнгө төрөөс гаргаж байж асуудал шийдэж байсан. Цаашдаа ийм л маягаар хөгжлийн асуудал нь харагдаж байгаа байхгүй юу. Тэгэхээр тэр оюутны хотоо тийш нь байгуулъя, сургуулиа байгуулъя, шинэ техник технологио тийш нь байгуулъя. Олон улсын нисэх онгоцны буудлаа байгуулъя. Тэртээ тэргүй Улаанбаатарт зарах гэж байгаа мөнгөө тэнд л гаргая л даа. Улаанбаатар хот хоёр дахь хот үйлдвэрийн том төвөөрөө байж л байна биз. Би ийм л юм яримаар байна. Тэгэх юм бол Монгол Улсын  нийслэл төвдөө төвлөрнө, газар нутгийн хувьд боломжтой. Өнөөдөр алслагдсан аймаг гэдэг ойлголт маш бага болно. Энэ олон саналыг, тэр дундаа баруун аймгаас сонгогдсон гишүүд, энийг ойлгож байгаа гишүүд энийг дэмжиж ийм л юм руу явмаар байгаа юм шүү. Та нар бодоорой. Хойд талд гэрийн хороололд байгаа айлуудыг өнөөдөр түлшнийхээ модыг аваад, нүүрсээ аваад түлж чадахгүй байгаа хүмүүсийг орон сууцтай болгоод ямар хөрөнгийг нь барьцаалах юм, орон сууцанд ороод ямар мөнгөөрөө дулаан цахилгааныхаа мөнгийг төлөх юм. 

Шинэ хотоо байгуулаад, ажилтай болгоод энэ улсуудаа тийш нь нүүлгэж аваачаад шинэ хотод ажилтай, цалинтай, байртай бүх асуудал нь, утаагүй шийдье л дээ. Ийм л зүйл хэлмээр байна.

Д.Дэмбэрэл:-Гончигдорж гишүүн

Р.Гончигдорж:-Гишүүдийнхээ тодорхой асуудлыг шийдэх шийдлийг олъё гэсэн энэ оролдлого санааг дэмжиж байна. Гэхдээ асуудал нь арай өөрөөр тавигдаж байж. Жишээлбэл, ойрын жишээ хэлэхэд ноолуурын үнэ нэмэгдээд, бас тэнгэр хангай гайгүй байгаад ямааны тоо толгой сүрэг  нэмэгдэхэд л яг говийн бүс бусад хангайн бүх бүсээсээ хамгийн түрүүнд орлого, хамгийн олон машин тэрэгтэй, амьдрал хамаагүй илүү болоод ирсэн шүү дээ. Энэ ямар дохио вэ гэхээр зэрэг бид нар асуудлыг, хүмүүсийн цалин мөнгийг ялгаварлаж, тэтгэврийг ялгаварлаж тогтоох асуудал биш, эдийн засгийн идэвхжил, орлого нэмэгдүүлэх чиглэл дээр нь төрийн дэмжлэг явагдах ёстой. Ингэх юм бол асуудал шийдэгдэх юм гэдгийг тэр өөрөө байгалийнхаа жамаар хэлж өгсөн нэг чухал зүйл шүү дээ.

Тэгэхээр зэрэг энэ дээр харин өөр байдлаар болохгүй юмуу. Төрийн албан хаагчдыг яахав, төрийн албан хаагчдыг тогтвортой, чадварлаг байлгахын тулд алслагдсан бүс нутаг дахь төрийн албан хаагчдын бодлогыг гаргая л даа. Тэнд суралцах гэж байгаа ирээдүйн боловсон хүчнийг төр төлбөргүй сургаж өгдөг, тэгээд орон нутагтаа очиж ажилладаг. Тэнд ажиллаж байгаа төрийн албан  хаагчдынхаа мэргэжил, мэдлэгийг дээшлүүлэх тэр чиглэлээр илүү анхааръя. Тэдний алслагдчихаад байгаа юунаас алслагдаад байгаа юм. Үйлчилгээнээс алслагдаад байгаа юм. Үйлчилгээнээс алслагдаад байгаа учраас тэнд үйлчилгээг нь ойртуулъя, нөгөө бидний яриад байгаа тэр өндөр түвшний оношлогооны эмнэлэг, тодорхой хэмжээнд тэнд мэргэжлийн боловсрол олгодог, томоохон хэмжээний сургалт үйлдвэрлэлийн төвүүд гэх мэтчилэн алслагдаж байна гэдэг ойлголт. Хотод ирэхийн шалтгаан юу байна, алслагдчихаад. Яагаад гэвэл хотод тэнд байхгүй үйлчилгээ авахын төлөө л байгаа шүү дээ.Тийм болохоор зэрэг энийг нэг талаас нь ийм арга чиглэлийг бодож.

Хоёрдугаарт, бас өөр бодлоготойгоо уялдуулмаар байна. Өнөөдөр бид нар төсвийн удирдлага, санхүүжилтийн тухай хуулийг өөрчлөх, орон нутгийн төсвийн бие даасан байдлыг дээшлүүлэхтэй холбогдож төсвийн хууль дээр томоохон өөрчлөлт хийх гэж байгаа шүү дээ. Энэ өөрчлөлтийн гол юу нь зөв. Татаасын тухай ойлголтыг их өөр хүрээнд ярих гэж байгаа шүү дээ. Энэ блок санхүүжилт буюу тэнд нь алслагдсан байдал дээр нэмэгдэлтэй, эдийн засгийн идэвхжлийн байдалтай нь нэмэгдэлтэй. Тэгээд дээр нь хэд хэдэн юм нэмэгдэнэ. Газар нутгийн хэмжээ, хүн амын хэмжээ ингээд энэ хэмжээ нь бодлогоор нь төсвийн бодлогоороо, төсвийн татаасын хуваарилалтан дээрээ нэлээн өөрчлөлт хийгээд, тэгээд төсвөөс хэмнэгдсэн болон төсөвт зөв зүйтэй зарцуулагдсан төсвийн үлдэгдлийг өөрт нь үлдээдэг, гэх мэтчилэн.

Тэгээд нутгаас нь олж байгаа байгалийн түгээмэл ашигт малтмал болон бусад олдог тэр юмнуудаасаа орох орлогыг нь өөрт нь төвлөрүүлдэг гэх мэтчилэн ийм зүйлүүдийг  хийгээд ирэхээр зэрэг нөгөө алслагдсан одоо бидний яриад байгаа алслагдсан, говийн бүсийн гэдэг тэр давуу биш тал нь давуу талын нөхцөл байдлуудыг бий болгох тэр бодлогууд нь гараад ирнэ шүү дээ. Ийм чиглэлээр нь бодохгүй бол үнэхээр энэ маань яг асуудлаа бүрэн шийдэж чадахгүй бөгөөд бас нэг нэлээн тийм ялгаварт байдлын асуудлууд нь бас асуудал үүсгээд байна. Ялангуяа тэтгэвэр дээр болохгүй гэдгийг нь бараг манай гишүүд ч өөрсдөө ойлгож байгаа байх. Тэр бол өөр асуудал. Нийтийн сангаас нь болон нэрлэсэн дансны сангаас нь нэг хэсэг дээр нь нэмэгдэх тухай ойлголт бол, нөгөө хэсэг дээр хорогдуулахтай холбоотой буюу нэмэгдэж болох боломжийг нь хязгаарлах замаар нэг хэсэг дээр нь нэмэх тийм л ерөөсөө л харилцах савны хуулиар байж байгаа сан шүү дээ, тэр чинь өөрөө. 

Ийм л байдлаар асуудлаа шийдэх. Тэгээд төсвийн удирдлага, санхүүжилтийн хуулийг өөрчлөх замаар орон нутгийн бие даасан байдлыг орон нутгийн давуу биш талууд дээр нь үзүүлэх хөнгөлөлтийн бодлогыг төсвөөрөө дамжуулж оруулдаг. Төсөв гэдэг маань төрийн албан хаагчдын л асуудал шүү дээ, үнэн хэрэг дээрээ бол. Ингэж шийдвэл яасан юм бэ? ийм байдлын асуудал Байнгын хороон дээр яригдсан юм шиг байна, гишүүдийн гаргасан саналуудыг хараад байхад гэсэн ийм л саналтай байна.

Д.Дэмбэрэл:-Су.Батболд гишүүн

Су.Батболд:-Байнгын хороон дээр нэлээн олон талаас нь ярьсан юм. Саяны гишүүдийн шүүмжилж ярьсан сөрөг талууд, асуудлыг зөвхөн энэ асуудлаар шийдэхгүй гэдгийг нэлээн олон талаас нь ярьсан юм. Яагаад гэвэл төрийн албан хаагчид болон тэтгэвэр авагчдын тэтгэврийг нэмэгдүүлэх асуудал нь хүн амын бараг 1 хувьтай ч юмуу, 1 хувь ч хүрэхгүй хувийнх нь асуудлыг шийдэж байгаа хэрэг байхгүй юу. Тийм учраас түрүүчээс энэ олон хүчин зүйл байгаа учраас энийг дэмжих боломжгүй юмаа гэж ярьсан юм. 

Байнгын хороон дээр ярьсан зүйл нь бол юу ч гэсэн энэ асуудлаа ингээд дэмжчихээд, тэгээд тодорхой судалгаа хийж байгаад цогцоор нь шийдэх бололцоо нөхцөл юу байна вэ? хэлэлцэх эсэхийг нь шийдэж явж байгаад, дараа нь цогцоор нь шийдэх боломж юу байна вэ гэдгийг харгалзаж үзье гэсэн юм. Яагаад гэвэл манай УИХ-ын  20 гаруй гишүүд маань өргөн барьчихсан ийм хууль байгаа учраас хэлэлцэх эсэхээ шийдээд тэгээд явцын дунд гишүүдийнхээ санаа оноог аваад, Засгийн газрын санаа оноог аваад нэлээн сайн судлах нь зүйтэй гэж үзсэн юм.

Д.Дэмбэрэл:-Жекей гишүүн

Х.Жекей:-Гишүүдийн ярьж байгаа асуудал болохоор баруун аймаг гэж бодоод байх шиг байна. Би өөр байдлаар ойлгоод байна. Энэ ер нь Үндэсний аюулгүй байдлын үзэл баримтлалтай холбоотой асуудал гэж би бодоод байгаа юм. Яагаад гэхээр 21 онд ардын хувьсгал ялчихаад газар нутгийг эзэнтэй байлгах бодлогыг нэлээн сайн явуулсан практик бас манайд байгаа шүү дээ. Жишээлбэл,  газар нутгийг тэнцвэр ашиглахын хувьд, ялангуяа хил хязгаар нутгийг эзэнтэй байлгахын тулд бодлого явуулсан шүү дээ. Тэр нь болохоор жишээлбэл, Сүхбаатар аймаг тийшээгээ бол барга, үзэмчин хүмүүсүүдийг, Дорнодын чиглэлд буриад хүмүүсийг, баруун талд казах хүмүүсийг байршуулах маягаар хил хязгаарыг эзэнтэй байлгасан шүү дээ. Би юу гэж бодож байна гэхээр Үндэсний аюулгүй байдлын местэн дээр нь тавьж үзлээ л дээ. За ер нь оршин тогтнох аюулгүй байдал дээр ямархуу ач холбогдолтой юм бэ гэж. 

Тэгэхээр газар нутгийг эзэнтэй байлгах талаасаа бодоход Монгол Улсын эзгүй болж байгаа газар нутгийг эзэнтэй байлгах талаас нь бид бодно гэдэг чинь өрөө үндэсний аюулгүй байдал руу орж байгаа байхгүй юу. Жишээлбэл, хил хязгаар нутагт амьдарч байгаа хүмүүсийн судалгаагаар үзэхэд байршлын хувьд нь, яг хил орчмын нутаг дэвсгэрт манай хүн амын 12-хон хувь нь үлдсэн байна. Шилжих хөдөлгөөн явж байна. Хот руу чиглэсэн ерөнхий хөдөлгөөн явсаар байтал тэгээд тэнд насны байдлаар нь авч үзэх юм бол нэлээн настай голдуу хүмүүс үлдэж байгаа юм байна лээ. Энэ чинь цаашаа үргэлжлээд яваад байх юм бол үндсэндээ 30, 40 жилийн дараа гэхэд тэр нутгууд эзгүй болж үлдэх юм байна. Эзгүй болж үлдсэнээс болж түүхэнд юу болсон гэхээр ойлгомжтой шүү дээ. Цагаан хэрэмнээс нааш байсан, тэр Цагаан хэрэм хүртэлх газар яалаа? Байгаль нуур хүртэлх газар яалаа гээд ингээд үзэхээр энэ чинь бүр том асуудал руу орчихож байгаа байхгүй юу.

Тэгэхээр энэ талаас нь бодоход яах аргагүй энэ бодлогыг дэмжих нь зүйтэй юмаа гэж. Энэ өөрөө бодлогын асуудал. Тэрнээс биш хэдэн аймгийн гишүүдийн, эсвэл хэдэн хүмүүсийн санаачилсан тэр талаас нь бодож болохооргүй асуудал болчихжээ гэж.

Нөгөө талаас нь авч үзэх юм бол ер нь олон улсын жишиг бас байдаг юм байна лээ шүү дээ. ОХУ-ын жишээлбэл, баруун хязгаар, тэр дотор Горно Алтайн Республик байгаа, тэнд Косикаш гээд район байж байгаа. Тэр Москвагаас хамгийн алслагдсан нутаг гэж байгаа. Тэнд оршин сууж байгаа нөхдүүд бараг ажил хийхгүйгээр тэр татаасаа аваад амьдарч байгаа шүү дээ. Тэр нутгаа эзэнтэй байлгахын тулд тэгж явж байгаа бодлого шүү дээ. Тэгэхээр орон нутгийн жишиг ч гэсэн энэ чинь ерөөсөө явагдаж байгаа практик шүү дээ. Нутгаа эзэнтэй байлгаж. Өөрөөр хэлбэл, Монгол Улсын Үндэсний аюулгүй байдлыг хангахын тулд тэр оршин тогтнох аюулгүй байдлыг  хангахын тулд явуулж буй бодлогын нэг салбар хэсэг гэж ойлгож байгаа. Тэр утгаар нь гишүүдийг ойлгоосой гэж бодож байгаа юм.

Нөгөө нэг асуудал, газар нутгийн тэнцвэртэй ашиглалтын талыг дахиж бодох ёстой гэж. Улаанбаатар луу төвлөрлөө. Төвлөрсөөр төвлөрсөөр хамгийн сүүлд эзгүй газар үлдээд, эзгүй газар үлдэнэ гэдэг чинь түүхэнд юу үлдээх ёстой вэ гэдгийг бас бодох ёстой гэдгийг дахин давтан гишүүд ойлгоосой гэж бодож байна. Ингээд гишүүдийг тал тал тийшээгээ аймаг, орон нутгаар нь бодож, эсвэл хэдхэн аймгийн гишүүдийн боловсруулсан санал гэдэг маягаар бодож  битгий хандаасай гэж бодож байна. Үндэсний аюулгүй байдал гэдгийн цаана маш том асуудал байна гэдгийг ойлгоорой гэж хүсч байна.

Д.Дэмбэрэл:-Баделхан гишүүн

Х.Баделхан:-Гишүүд ерөнхийдөө ойлгож байх шиг байна. Бүсийн нэмэгдлийн асуудал олон жил яригдсан, амьдрал өөрөө шаардаж байгаа шүү дээ. Энэ алслагдсан бүс нутагт ер нь хүмүүс тогтохгүй байгаа. Амьдрах боломжгүй байгаа. Тийм учраас ийш тийшээ нүүж байгаа шүү дээ. Тухайлбал, манай аймгаас 60-аад мянган хүн Казахстан руу нүүж байна. Яг амьдрал дээр эд нар казах болох гэж нүүгээгүй шүү дээ. Амьдрах боломжгүй болоод нүүж байгаа. Увс аймгаас сүүлийн 10 жилийн хугацаанд 40 мянган хүн наашаагаа нүүсэн байна. Ховд аймгаас нүүж байгаа юм байна. Амьдрах боломжгүй болоод нүүж байна. Завхан аймаг ч гэсэн. Бүх аймгаас хот руу нүүж байгаа.

Өчигдөр бид нар утаагүй Улаанбаатар гэсэн сэдвийг ярихад тэрэн дээр бараг жилд Улаанбаатар хотын хүн амыг тоог өрх 10 мянгаар, хүн ам 50 мянгаар өсч байна гэсэн ийм тоо хэлсэн шүү дээ. Тэр утааны хэмжээ зөвшөөрөгдөх хэмжээнээс 6 дахин их байна гэж. Тийм учраас энийг амьдрал өөрөө шаардаж байгаа юм. Дээр үед тийм бүсийн нэмэгдэл аймгууд дээр байсан. Тухайлбал, шатахууны нэмэгдэл гэж байсан. Бас олон төрлийн бүсийн нэмэгдлүүд байсан юм, туршлага байгаа. Сая Жекей гишүүн хэллээ. ОХУ-ын туршлага их байгаа, тийм учраас гишүүд дэмжиж өгөөчээ гэж хэлмээр байна. Баярлалаа.

Д.Дэмбэрэл:-Очирбат гишүүн.

Д.Очирбат:-Би бүсийн нэмэгдлийн талаар бас санал нэг байгаа юм. Ер нь хөдөө орон нутагт байгаа, алслагдсан газар байгаа, тэр хүндрэлтэй байгаа улсууддаа нэмэгдэл өгөх нь зөв. Харин тэр шаталж өгөх, цаашдаа магадгүй бүр  нэмэгдүүлэх ч, 10 хувиар тогтоолоо, тэр улсууд 10 хувьд сэтгэл ханамж хүрэхгүй байх л даа. 10 хувь юу ч болохгүй байх. Илүү нэмэгдүүлэх тал дээр ярьж болох юмаа гэж. Дэмжиж байна.

Д.Дэмбэрэл:-Баярлалаа. Ингээд гишүүд үгээ хэллээ. Асуултаа асуулаа. Одоо санал хураалтанд. Ирц алга байна даа. Нэлээд ирцтэй саналаа хураая. Дараа нь саналаа шууд хураагаад явна. Гишүүд ирцтэй үед. 

Ингээд өнөөдрийн чуулган амжилттай хуралдлаа, цаг сунгаж хуралдлаа, та бүхэнд баярлалаа. Сайхан амраарай.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

